
ᕿᑎᖅᑰ, ᓯᑎᐱᕆ 9, 2021 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᑦ 

 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; 

ᒥᓂᔅᑕ ᐅᖃᐅᓯᕐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ  

 

ᐸᑎᖅ ᓇᑦᓯᖅ 

(ᐊᐃᕕᓕᒃ) 

 

ᑳᓪᕕᓐ ᐲᑕᓴᓐ 

(ᖁᕐᓗᖅᑑᖅ) 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   

  

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᓯᑎᐱᕆ 9, 2021 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, 

ᐋᕐᓗᒃ ᒪᐃᓐ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, ᑳᓪᕕᓐ ᐲᑐᓴᓐ, ᑕᐃᕕᑎ ᖃᒪᓂᖅ, ᐃᒥᓕᐊᓐᓄ 

ᕿᓐᖑᖅ, ᐅᖃᖅᑎ ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᑯᕋᐃᒃ ᓯᒪᐃᓚᒃ, 

ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᖅ 13:29ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᐅᓐᓄᓴᒃᑯᑦ ᒪᓕᒐᓕᐅᖅᑏᖅ. ᒪᓕᒐᓕᐅᖅᑏᑦ ᑲᖏᖅᖠᓂᐅᑉ ᐅᐊᖕᓇᖓᓄᑦ 

ᑐᒃᓯᐊᕐᓂᒃᑯᑦ ᒪᑐᐃᖅᓯᖁᓪᓗᒍ.  

 

>>ᑐᒃᓯᐊᖅᑐᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᓐᓄᓴᒃᑯᑦ ᑎᑎᕋᖅᑎᒋᔭᐅᓪᓗᖓ ᑐᓴᖅᑎᑦᑎᔪᒪᔪᖓ ᒪᓕᒐᖅᑕᖃᕐᒪᑦ 

ᐅᖃᖅᑎᑕᖃᓐᖏᑎᓪᓗᒍ ᓇᓕᐊᑐᐃᓐᓇᕐᓂᒃ ᓂᕈᐊᖅᖠᕈᓐᓇᖅᑐᒍᑦ ᐅᖃᖅᑎᒋᔭᐅᓂᐊᖅᑐᒥᒃ ᐱᒋᐊᖅᓯᓂᐊᕈᑦᑕ. 

ᐱᖁᔨᕗᖔᖅᑕᖃᖅᐹ? ᔮᓐ ᒪᐃᓐ ᐃᓕᓴᕆᕙᕋ. 

 

ᐱᒋᐊᖅᑎᑕᖅ 120 - 5(2): ᐅᖃᖅᑎ ᑎᒃᑯᐊᖅᑕᐅᓂᖓ (ᒪᐃᓐ)  

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ ᑎᑎᕋᖅᑎ. (ᑐᓵᔨᑎᒎᓐᖏᑦᑐᖅ) ᒫᓐᓇ ᑕᐃᒪ ᓅᑦᓯᒋᐊᖅᐳᖓ ᑐᒡᓕᖅᑕᐅᓪᓗᖓᓗ 

ᒪᓕᒐᓕᐅᖅᑎᐅᔪᒧᑦ ᐃᖃᓗᐃᑦ-ᓯᓈᒧᑦ ᐋᓚᓐ ᕋᒻᐴᑦ ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎᐅᔪᖅ ᐃᖏᖁᓕᑉᖢᒍ ᐃᒡᓗᑦᑕ 

ᐃᒃᓯᕙᐅᑕᖓᓄᑦ ᐅᖃᖅᑎᑦᓯᔨᒋᔭᐅᓂᐊᓕᖅᖢᓂ. ᒪ’ᓇ ᑎᑎᕋᖅᑎ. 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᒪᐃᓐ. ᑖᓐᓇ ᐋᖅᑭᑦᑎᐊᖅᓯᒪᖕᒪᑦ ᐊᖏᖅᑐᐃᓐᓇᐃᑦ. ᐊᑭᕋᖅᑐᖅᑐᑦ. 

 

>>ᐃᒡᓚᖅᑐᑦ 

 

ᑎᑎᕋᖅᑕᐅᓯᒪᔪᒃᑯᑦ ᓂᕈᐊᕐᓂᐅᓐᖏᑦᑐᖅ. ᐱᖁᔨᕗᖔᕈᑦ ᑲᔪᓯᕗᖅ.  

 

>>ᐸᑦᑕᑐᖅᑐᑦ 

 

ᓇᖏᖅᓯᕗᖓ ᐊᒻᒪ ᐱᒋᐊᖅᑎᑦᑎᖅᑲᐅᔪᖅ ᑕᑉᐸᐅᖓ ᐅᖃᖅᑏ ᐃᓕᔭᐅᑲᐃᓐᓇᕐᓕ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᐊᖓᔪᖅᑳᖅ ᐋᓚᓐ ᕋᒻᐴᑦ)(ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑏᑦ. ᑲᑎᒪᔾᔪᑎᒃᓴᓄᐊᓚᐅᓐᖏᓐᓂᑦᑎᓐᓂ 

ᓇᐃᑦᑐᒥᒃ ᐅᖃᐅᓯᖃᕈᒪᒐᒪ.  

 

ᐅᖃᖅᑎᐅᑉ ᐅᖃᐅᓯᖓ 

 

ᒫᓐᓇ ᖁᔭᓕᔪᒪᔪᖓ ᐃᓘᓐᓇᖏᓐᓂᒃ ᒪᓕᒐᓕᐅᖅᑎᓂᒃ ᑕᑎᒋᔭᐅᔪᓐᓇᕋᒪ, ᓇᓗᖅᑯᑎᒋᔭᐅᔪᓐᓇᕐᒥᒐᒪ 

ᐅᖃᖅᑎᐅᓂᐊᖅᑎᓪᓗᑕ.  

ᒫᓐᓇ ᒪᓕᒐᓕᐅᖅᑎᑦ ᐃᓱᓕᑎᑕᐅᓂᐊᓕᖅᑎᓪᓗᒋᑦ, ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᐅᖃᖅᑎᐅᓚᐅᖅᑐᑦ ᒥᔅᑕ ᐃᓄᒃ, 

ᒥᔅᑕ ᒥᑭᓐᖑᐊᖅ, ᐊᒻᒪ ᒥᔅᑕ ᖁᐊᓴ.  

 

ᐊᕐᕌᒍᑦ ᑎᓴᒪᑦ ᑐᖏᓕᕆᔭᐅᖃᑦᑕᖅᓯᒪᔪᖓ ᐅᖃᖅᑎᒧᑦ ᐊᒻᒪᓗ ᐃᒃᓯᕙᐅᑕᐅᖃᑕᐅᓪᓗᖓ ᑲᑎᒪᑐᐃᓐᓇᕐᓂᕐᒥᒃ.  

 

ᐅᖃᖅᑎᒋᔭᐅᓪᓗᖓ ᑖᒃᑯᐊ ᒪᓕᒐᐃᑦ ᐊᑐᖅᑕᐅᔭᕆᐊᓖᑦ ᒪᓕᒐᓕᐅᕐᕕᐅᑉ ᐃᓗᐊᓂ ᐊᑐᑦᑎᐊᕐᓂᐊᖅᑕᒃᑲ 

ᐃᓚᐃᓐᓈᕆᓯᓐᖏᓪᓗᖓᓗ ᑲᒪᒋᔭᐃᓐᓇᕆᓂᐊᖅᑕᒃᑲ ᑖᒃᑯᐊ ᒪᓕᒐᓕᐅᖅᑏᑦ.  

 

ᐊᒻᒪᓗ ᐱᕕᖃᕐᓂᕐᓂᑦ ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᓂᕈᐊᖅᑎᒃᑲ ᐃᓚᒃᑲᓗ ᐃᑲᔪᖅᑐᖅᑕᐅᓯᒪᓕᕋᒪ 13-ᓄᑦ 

ᐊᕐᕌᒍᓄᑦ.  

 

ᐃᓛᓐᓂᑦ ᐊᒃᓱᕈᓐᓇᖅᑐᒥᒃ ᐊᑐᖃᑦᑕᖅᓯᒪᒐᑦᑕ ᒫᓐᓇ ᐱᓗᐊᖅᖢᒍ ᐊᒻᒪᓗ ᓇᓗᖅᑯᑎᓐᖏᑦᑐᖓ ᐃᓘᓐᓇᓯ 

ᑕᐃᒫᑐᐃᓐᓇᖅ ᐃᓱᒪᖃᖅᑐᓯ ᓴᓐᖏᔪᐃᓐᓇᐅᖕᒪᑕ ᓄᓇᓕᖁᑎᕗᑦ.  

 

ᑲᑎᒪᔾᔪᑎᒃᓴᓄᐊᓚᐅᓐᖏᓐᓂᓐᓂᑦ ᐅᓇ ᐅᖃᓕᒫᕈᒪᔭᕋ ᐱᓚᐅᖅᑕᕋ ᓄᓇᕗᑦ ᑲᒥᓴᓇᖓᓐᓄᑦ.  

 

ᐱᓪᓗᐊᑕᓄᑦ ᑐᓴᒐᒃᓴᖅ 

 

ᐅᖃᖅᑏ, ᓇᓗᓇᐃᖅᓯᔪᒪᕗᖓ ᐊᑐᓕᖁᔭᓕᐅᕈᒪᓪᓗᖓ ᒪᓕᒐᓕᐅᕐᕕᖕᒧᑦ ᓄᓇᕗᒻᒥ ᑖᓐᓇ ᒪᓕᒐᒃᓴᖅ 57, 

ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 2021-2022, ᑐᒡᓕᐊᓂᒃ 

ᒪᓕᒐᓕᐅᖅᑎ ᑲᑎᒪᕐᔪᐊᖅᑎᓪᓗᒍ ᑕᓪᓕᒪᖓᓂᒃ ᒪᓕᒐᓕᐅᖅᑏᑦ.  

 

ᐄᕙ ᐋᕆᐊᒃ, ᓄᓇᕗᑦ ᑲᒥᓴᓇᖓ.  

 

ᑲᑎᒪᔾᔪᑎᒃᓴᓄᑦ. ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 665 - 5(2): ᐅᐱᒋᔭᐅᓂᖓ ᑲᓇᑕᒥ ᑯᐃᓐ ᑭᒡᒐᖅᑐᐃᔨᖓ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᓄᐃᑦ. ᐅᓪᓗᒥ ᒥᐊᓕ ᓴᐃᒪᓐ ᐃᓕᓴᕆᔪᒪᔭᕋ ᑯᐃᒧᑦ 

ᑭᒡᒐᖅᑐᐃᔨᒋᔭᐅᖕᒪᑦ ᓯᕗᓪᓕᖅᐹᑦᑎᐊᖑᓪᓗᓂ ᓄᓇᖃᖅᑳᖅᓯᒪᓪᓗᓂ ᑖᔅᓱᒧᖓ ᐃᓕᔭᐅᔪᖅ. ᑖᓐᓇ ᑯᐃᑉ 

ᑭᒡᒐᖅᑐᐃᔨᖓ ᑭᒡᒐᖅᑐᐃᕗᖅ ᑯᐃᓐᒥᒃ ᓯᕗᒃᑲᖅᑕᖅᑎᒋᔭᐅᓪᓗᓂ ᑲᓇᑕᒥ ᐊᒻᒪᓗ ᓯᕗᓪᓕᖅᑎᐅᓪᓗᓂ 

ᑭᒡᒐᖅᑐᐃᖃᑦᑕᖅᖢᓂ ᑲᓇᑕᒥ ᐊᒻᒪᓗ ᐊᑭᐊᓂᒃ. ᑲᓇᑕᒥᐅᑉ ᐊᑕᐅᓯᓐᖑᖅᑎᖁᓪᓗᒋᑦ.  

 

ᐅᖃᖅᑏᑦ, ᖃᐅᔨᒪᔪᖓ ᒪᒥᐊᓇᖅ ᖃᐅᔨᒪᔪᒍᑦ ᐊᒃᑐᐃᓂᖃᖃᑦᑕᕐᒪᑦ ᐊᓯᔾᔩᖅᓯᔪᓐᓇᖅᐸᓪᓗ ᑖᓐᓇ 

ᐊᒃᓱᕈᑦᑎᐊᖅᓯᒪᓪᓗᓂ ᓯᕗᒃᑲᖅᑕᖅᑎᒋᔭᐅᔪᖅ. ᐃᓄᐃᑦ ᓂᐱᖃᖁᓪᓗᒋᑦ ᐃᓱᒪᓕᐅᖅᑎᒋᔭᐅᓂᐊᕐᓗᓂᓗ. 

ᐊᔅᓱᕉᑎᒋᓂᐊᕋᒥᐅᒃ ᑭᒡᒐᖅᑐᐃᓪᓗᓂ ᓄᓇᖃᖅᑳᖅᓯᒪᔪᓂᒃ ᒫᓐᓇ ᑕᒪᒃᑯᐊ ᓴᖅᑭᔮᓗᐊᓐᖑᐊᕐᒪᑕ.  

 

ᐅᖃᖅᑎ, ᖁᕕᐊᓱᒃᑐᖓ ᑖᔅᓱᒧᖓ ᐃᓕᔪᓐᓇᕋᒥ ᐊᓯᔾᔨᖅᓯᔪᓐᓇᕐᓂᐊᕐᒪᑦ ᐊᒻᒪᓗ ᐃᓄᐃᑦ ᐃᓕᓴᕆᔭᐅᓂᖅᓴᐅᓗᑎᒃ. 

ᐊᑏ ᖁᕕᐊᓲᑎᒋᓚᕗᑦ ᒥᔅ ᒥᐊᓕ ᓴᐃᒪᓐ ᑲᓇᑕᒥ ᑯᐃᑉ ᑭᒡᒐᖅᑐᐃᔨᐊ ᐊᒻᒪᓗ ᐊᕐᕌᒍᓂᒃ ᐊᒡᒋᖅᑐᓂᒃ 

ᑲᔪᓯᑦᑎᐊᖁᓪᓗᒍ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᖅᑐᑦ  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᐊᓕ ᓴᐃᒪᓐ ᖁᕕᐊᓲᑎᕙᒋᑦ. ᒥᓂᔅᑕᐃᑦ ᐅᖃᐅᓯᖏᑦ. ᒪᓕᒐᓕᕆᔨᒃᑯᑦ 

ᒥᓂᔅᑕᖓ ᒥᔅᑕ ᕼᐃᒃᔅ. 

ᐊᖓᔪᖅᑳᑉ ᐅᖃᐅᓯᖓ 666 - 5(2): ᑭᐅᔾᔪᑎ ᖃᐅᔨᓴᖅᑎᕐᔪᐊᑉ ᐅᓂᒃᑳᖓᓄᑦ ᐃᑲᔪᖅᑕᐅᕕᓕᕆᓂᕐᒧᑦ 

(Hᐃᒃᔅ) 

ᐊᖓᔪᖅᑳᖅ ᔮᓐ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑏ ᐅᓪᓗᒥ ᓇᖏᖅᓯᕗᖓ ᐅᖃᐅᓯᕆᔪᒪᓪᓗᒋᑦ 

ᑕᐃᒃᑯᐊ ᐊᑐᓕᖁᔭᓕᐊᕆᔭᐅᓯᒪᔪᑦ ᑕᒻᒪᖅᓯᒪᔪᖅᓯᐅᖅᑏᐅᑉ ᑎᑎᕋᕐᕕᖓᓐᓃᓐᖔᖅᑐᑦ. ᒫᓐᓇᕈᓘᓚᐅᖅᑐᖅ ᑖᒃᑯᐊ 

ᓴᖅᑭᑕᐅᓚᐅᖅᓯᒪᖕᒪᑕ ᒪᓕᒐᓕᐅᕐᕕᖕᒧᑦ ᐊᒻᒪᓗ ᖁᔭᓕᔪᒪᓪᓗᒋᑦ ᑖᒃᑯᐊ ᑎᑎᕋᕐᕕᖏᑦ ᕿᒥᕐᕈᓇᖅᑕᐅᓯᒪᖕᒪᑕ 

ᐊᒻᒪᓗ ᐊᖏᖅᓯᒪᑦᑎᐊᖅᖢᒋᑦ ᑕᐃᒃᑯᐊ ᐊᑐᓕᖁᔭᖏᑦ ᐊᒃᓱᕉᑎᒋᓗᑎᒃᑯᓪᓗ ᐃᓚᓕᐅᑎᓂᐊᖅᖢᒋᑦ.  

 

ᒪᑯᐊ ᓇᓗᓇᐃᖅᑕᐅᓯᒪᔪᑦ ᐅᑯᓂᖓ ᐃᓚᖃᖅᐳᑦ: ᐃᑲᔪᖅᑕᐅᕖᑦ ᒪᓕᒐᕐᔪᐊᖓ ᐊᑐᓕᖅᑎᑕᐅᓂᖏᑦ ᒪᓕᒐᖏᓪᓗ 

ᑖᓐᓇ ᐃᓂᖅᑎᕆᔾᔪᑎᓄᑦ ᐊᓯᖏᓐᓄᓪᓗ ᐊᑐᓕᖅᑎᑦᑎᓂᐊᕐᒪᑦ. ᓇᐅᑦᓯᖅᓱᖅᑕᐅᓪᓗᑎᒡᓗ ᑕᒪᒃᑯᐊ 

ᑲᒪᒋᔭᐅᔭᕆᐊᓖᑦ ᒫᓐᓇᓗ ᐋᖅᑭᒃᓯᒪᔪᑦ. ᐊᑐᓕᖅᑎᑕᐅᓯᒪᓐᖏᓚᐅᕐᒪᑦ ᑖᒃᑯᐊ ᐅᓂᒃᑳᑦ 

ᐃᓗᓕᖃᖃᓯᐅᔾᔨᓚᐅᓐᖏᑦᑐᑦ ᖃᓄᖅ ᐊᑦᑐᐃᓂᖃᕐᓂᐊᕐᒪᖔᑦ ᑖᓐᓇ ᒪᓕᒐᕐᔪᐊᖅ.  

 

ᑖᓐᓇ ᓯᕗᓪᓕᖅᐹᖅ ᐱᔭᕇᖅᑕᐅᑎᓪᓗᒍ ᐋᖅᑭᒋᐊᕐᕕᒃ ᒪᒥᓴᕐᕕᒃ ᑖᒃᑯᐊ ᐃᓱᒫᓘᑎᒋᔭᐅᓚᐅᖅᑐᑦ ᕿᑭᖅᑖᓗᖕᒥ 

ᐃᑲᔪᖅᑕᐅᕕᖕᒧᑦ ᐱᔾᔪᑎᓖᑦ ᐋᖅᑭᒋᐊᕐᓂᐊᖅᑐᑦ ᐊᒻᒪᓗ ᕿᒥᕐᕈᓇᒃᑕᐅᓯᒪᑎᓪᓗᒋᑦ 

ᐃᓱᒪᒋᔭᐅᖃᓯᐅᔾᔭᐅᓚᐅᖅᓯᒪᓐᖏᑦᑐᑦ ᖃᓄᖅ ᑖᓐᓇ ᐊᑦᑐᐃᓂᖃᕐᓂᐊᕐᒪᖔᑦ ᓄᑖᖅ ᐊᓄᓪᓚᒃᓰᕕᒃ. ᐊᒻᒪᓗ 

ᐃᓕᓐᓂᐊᖅᑎᑦᑎᕙᒌᖅᓯᒪᔪᒍᑦ ᐃᓐᓄᐃᓂᐊᖅᑐᓂᒃ ᐃᖅᑲᓇᐃᔮᒃᓴᓂᖅ ᖃᐅᔨᒪᑦᑎᐊᕐᓗᑎᑦ ᐱᓕᒻᒪᒃᓯᒪᑦᑎᐊᕐᓗᑎᑦ 

ᐊᐅᓚᑦᑎᓂᐊᕐᒪᑕ ᑕᐃᔅᓱᒥᖓ ᑕᐃᑲᓂ ᐃᖅᑲᓇᐃᔭᕐᓂᕐᒥᓂᒃ, ᐊᒻᒪᓗ ᐱᒋᐊᓚᐅᖅᑐᖅ ᓰᑏᑉᐱᕆ 7-ᒥ ᐊᒻᒪᓗ 

ᑐᒡᓕᐊ ᐱᒋᐊᕐᓂᐊᖅᑐᓂ ᐊᒃᑑᑉᐱᕆ 12-ᒥ.  

 

ᖃᕆᓴᐅᔭᒃᑰᖅᑐᑦ ᐋᖅᑭᓱᖅᑕᐅᓯᒪᔪᑦ ᑖᒃᑯᓄᖓ ᐃᖅᑲᖅᑐᐃᕕᓕᕆᔨᒃᑯᓐᓄᑦ ᐋᖅᑭᒃᓯᓂᐊᖅᑐᑦ ᐃᖅᑲᓇᐃᔭᖅᑏᑦ 

ᐅᐸᖃᑦᑕᕐᓂᖏᑦ ᐅᐸᖃᑦᑕᖏᓐᓂᖏᓐᓂᓪᓗ ᐆᕗᑕᐃᖅᓯᐅᑎᖏᓪᓗ ᐊᒻᒪᓗ ᓄᑖᓂᒃ ᐊᑐᓕᕐᓂᐊᕐᒥᔪᒍᑦ ᑕᒪᒃᑯᐊ 

ᑎᑎᕋᖅᑕᐅᑦᑎᐊᖅᓯᒪᓂᖅᓴᐅᓂᐊᕐᒪᑕ ᐊᓄᓪᓚᔅᓯᐊᑦ ᖃᐅᔨᓴᖅᑕᐅᓂᖏᑦ ᐅᓄᕐᓂᖏᓪᓗ ᐊᒻᒪᓗ ᒪᑯᐊ 

ᕿᓂᖅᑕᐅᖃᑦᑕᕐᓂᖏᑦ ᑕᐃᑲᓃᑦᑕᕆᐊᖃᓐᖏᑦᑐᓂᓪᓗ ᕿᓂᕈᑏᑦ. ᓄᑖᓂᒃ ᐋᖅᑭᒃᓯᒪᓕᖅᑐᒍᑦ ᓄᑖᓂᒡᓗ 

ᐃᓕᓐᓂᐊᕈᑎᒃᓴᐃᑦ ᐃᓕᐅᖅᑲᐃᓯᒪᓕᖅᖢᑕ ᑖᓐᓇ ᐱᔭᕇᖅᑕᐅᕕᒃᓴᖃᖅᑐᖅ ᒫᔾᔨ 2022-ᒥ.  

 

ᐅᖃᖅᑏ, ᐊᕐᕌᒍᒃ ᒪᕐᕉᒃ ᑭᖑᕙᖅᓯᒪᑲᑕᒃᑲᓗᐊᖅᑎᓪᓗᑕ ᓄᕙᒡᔪᐊᕐᓇᖅ ᐱᓪᓗᒍ ᖃᕋᓴᐅᔭᐃᓪᓗ 

ᖁᐱᕐᕆᓚᐅᖅᑎᓪᓗᒋᑦ ᐱᐅᓯᕚᓪᓕᕐᓂᐊᖅᑐᓪᓚᕇᑦ ᐊᕐᕌᒍᓂᒃ ᐊᒡᒋᖅᑐᓂᒃ. ᓇᓗᖅᑯᑎᓐᖏᑦᑐᒍᑦ ᑕᒪᒃᑯᐊ 

ᐊᑐᓕᖁᔭᑦ ᐊᑐᓕᖅᑎᑕᐅᓂᐊᕐᓂᖏᑦ ᑕᒻᒪᖅᓯᒪᔪᖅᓯᐅᖅᑎᓃᓐᖔᖅᑐᓂᒃ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐃᓕᖅᑯᓯᓕᕆᔨᒃᑯᑦ ᒥᓂᔅᑕᖓᑦ ᒥᔅ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 667 - 5(2): ᐃᓄᐃᑦ ᐃᖅᑲᓇᐃᔭᕐᓂᖏᓐᓄᑦ ᑲᔪᓯᓂᖃᑦᑎᐊᕐᓂᖏᑦ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᐅᓐᓄᓴᒃᑰᕆᕙᒃᑲ ᐅᓪᓗᒃᑰᖅᑐᒋᑦ ᐸᓐᓂᖅᑑᒥᐅᑦ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ. 

ᐅᓐᓄᓴ ᓇᓗᓇᐃᖅᓯᒍᒪᕗ ᖃᓄᐃᑉᐸᓪᓕᐊᓂᐅᓯᒪᔪᒥᑦ ᐃᓕᖅᑯᓯᕆᔨᒃᑯᑦ ᐃᓄᓐᓂᒃ ᐃᖅᑲᓇᐃᔭᖅᑎᖓ 

ᐃᓕᖅᑯᓯᓕᕆᔨᒃᑯᓐᓂᒃ. ᓯᕗᓪᓕᖅᐹᒥᒃ ᐅᐱᒋᔪᒪᓪᓗᒋᑦ ᐅᐊᓐᑎ ᐸᓐᔅ ᐊᒻᒪ ᐋᓚᓐ ᑯᓄᒃ ᑖᒃᑯᐊ ᖁᑦᑎᓂᖅᓴᒧᑦ 

ᑐᑭᒧᐊᖅᑎᑦᑎᔨᐅᓂᕐᒧᑦ ᐃᓚᒋᔭᐅᓕᓵᖅᑑᒃ. ᑖᒃᑯᐊ ᐃᖅᑲᓇᐃᔭᖅᑎᐅᖃᑦᑕᖅᓯᒪᔫᒃ ᐃᓕᖅᑯᓕᕆᔨᒃᑯᓐᓂ ᒥᔅ ᐸᓐᔅ 

ᑐᑭᒧᐊᑦᑎᑦᑎᔨᐅᓪᓗᓂ ᑮᓇᐅᔭᓕᕆᓂᕐᒧᑦ ᐊᒻᒪᓗ ᒥᔅᑕ ᑯᓄᒃ ᑐᑭᒧᐊᑦᑎᑦᑎᔨᐅᓪᓗᓂ ᐊᑐᐊᒐᓕᕆᓂᕐᒧᑦ 

ᐸᕐᓇᐃᓂᕐᒧᓪᓗ.  

 

ᑖᒃᑯᐊ ᐃᖅᑲᓇᐃᔭᖅᑎᐅᔅᓴᔫᒃ ᐃᓕᖅᑯᓯᓕᕆᔨᒃᑯᓐᓂ ᐃᖅᑲᓇᐃᔭᖅᑎᐅᖃᑦᑕᓚᐅᖅᑑᒃ ᑭᓯᐊᓂ ᐃᓕᓐᓂᐊᓂᒃᑯᑦ 

ᓯᕗᓕᖅᑎᓴᒃᑯᑦ ᐃᓕᓐᓂᐊᖅᑐᑎᒃ ᐃᖅᑲᓇᐃᔭᖅᑐᑎᒃ ᐱᓕᕆᕙᓪᓕᐊᓯᒪᓪᓗᑎᒃ ᑖᒃᑯᓄᖓ ᐃᓕᓐᓂᐊᕕᔾᔪᐊᒧᓪᓗ 

ᐊᐅᒑᓐᑯᐃᑦ ᓯᓚᑦᑐᖅᓴᕐᕕᒻᒥ ᐃᓕᓐᓂᐊᖅᓯᒪᓪᓗᑎᒃ. ᑖᒃᑯᐊ ᐅᐱᒋᔪᒪᓪᓗᒋᒃ Intermship-ᑯᑦ ᐊᓂᒍᐃᓚᐅᕐᖓᑎᒃ. 

ᐊᒻᒪᓗ ᐃᓕᖅᑯᓯᓕᕆᔨᒃᑯᑦᑕᐅᖅ ᐃᓄᓐᓂᒃ ᐃᖅᑲᓇᐃᔭᖅᑎᖃᖅᓯᒪᒻᒪᑕ ᑖᒃᑯᐊ ᑕᑯᓐᓇᖅᑐᒋᑦ Deputy Minister, 

Assistant Deputy Minister, ᑐᑭᒧᐊᑦᑎᑦᑎᔨ ᑮᓇᐅᔭᓕᕆᓂᕐᒧᑦ ᐊᒻᒪ ᑐᑭᒧᐊᑦᑎᑦᑎᔨ ᐸᕐᓇᐃᔨᐅᓂᕐᒧᑦ. ᐊᒻᒪᓗ 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᓗᓇᐃᖅᓯᒍᒪᒋᕗᖓ ᐃᓄᒻᒥᒃ ᐃᖅᑲᓇᐃᔭᖅᑎᖃᕐᒥᒐᑦᑕ ᐃᖅᑲᓇᐃᔮᔅᓴᓯᐅᖅᑎᓄᑦ ᐱᓕᕆᔨᐅᖃᑦᑕᖅᑐᖅ ᐊᒻᒪᓗ 

ᑖᓐᓇ ᐃᖅᑲᓇᐃᔭᖅᑎᐅᓪᓗᓂ ᐃᓕᓐᓂᐊᕆᐊᖅᓯᓐᓈᖅᓯᒪᔪᖅ.  

 

ᒫᓐᓇ ᑖᒃᑯᐊᓗ ᐃᓕᓐᓂᐊᕈᑎᖏᑦ ᐃᑲᔫᑎᒋᓪᓗᑎᒍ ᐃᖅᑲᓇᐃᔭᖅᑎᐅᔪᒧᑦ ᐃᓕᓐᓂᐊᕆᐊᖅᓯᒪᔪᖅ 

ᐊᓪᓚᕕᒻᒦᒋᐅᖅᓴᓂᕐᒧᑦ ᐊᒻᒪ ᒐᕙᒪᒃᑯᓐᓂ ᐊᐅᓚᔾᔪᑎᐅᔪᓂᒃ Royals and University-ᒥ ᓯᓚᑦᑐᖅᓴᕐᕕᔾᔪᐊᒥ 

ᑖᓐᓇ ᐃᓕᓐᓂᐊᖅᑐᖅ. ᑖᒃᑯᐊᑦᑕᐅᖅ ᐃᖅᑲᓇᐃᔭᕐᕕᐅᑉ ᐃᓗᐊᓂ ᓇᓗᓇᐃᔭᕈᒪᒋᓪᓗᒋᑦ ᓯᕗᓕᖅᑎᐅᓂᕐᒧᑦ, 

ᑐᑭᒧᐊᑦᑎᑦᑎᔨᐅᔪᖅ ᐃᖅᑲᓇᐃᔮᖅᓴᓯᐅᖅᑎᐅᔪᒧᑦ.  

 

ᑖᓐᓇ ᒥᔅᑕ ᐅᖃᖅᑏ ᒫᔾᔨ 2021-ᖑᑎᓪᓗᒍ ᐃᓄᐃᑦ ᐃᖅᑲᓇᐃᔭᖅᑎᖏᑦ ᐃᓕᖅᑯᓯᓕᕆᔨᒃᑯᓐᓂᒃ ᐅᓪᓗᒥᒧᓄᑦ 

82%-ᖑᕗᐃᑦ ᐃᓄᐃᑦ ᐃᖅᑲᓇᐃᔭᖅᑎᖏᑦ.  

 

ᐅᖃᖅᑎᑦᑎᔩ, ᐅᐱᒍᓱᑉᐳᖓ ᐃᓄᐃᑦ ᐃᖅᑲᓇᐃᔭᖅᑎᐅᔪᑦ ᐊᒻᒪᓗ ᐃᓕᓐᓂᐊᖅᑎᑕᐅᓯᓐᓈᓂᕐᒧᑦ 

ᑐᕚᖃᖃᑦᑕᖅᓯᒪᒻᒪᑕ ᑖᓐᓇᓗ ᐊᔅᓱᕉᑕᐅᖏᓐᓇᖅᑐᓂ ᒐᕙᒪᒃᑯᓐᓂ ᐊᒻᒪᓗ ᓯᕗᒧᐊᖃᑎᒌᓐᓂᒃᑯᑦ ᐊᔅᓱᕉᑎᖃᖅᑐᑕ 

ᑕᕝᕘᖓ ᑐᕌᖅᑐᒍᑦ ᐱᖁᔭᐅᔪᒥᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᔪᐊᓇᓯ. 

 

ᐊᖓᔪᖅᑳᑉ ᐅᖃᐅᓯᖓ 668 - 5(2): ᐅᖓᕙᕆᐊᖅᑕᐅᓂᖓ ᑲᓇᑕ ᓄᓇᕗᓪᓗ ᐊᖏᖃᑎᒌᒍᑎᖓ 

ᐃᓕᓐᓂᐊᕆᐅᒃᓴᓕᕆᓂᕐᒧᑦ ᐸᐃᕆᕕᓕᕆᓂᕐᒧᓪᓗ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐃᖅᑲᓇᐃᔭᖅᑎᑖᕗᑦ ᐊᒻᒪᓗ ᐅᐱᒍᓱᑉᐳᒍᑦ ᑕᐃᒃᑯᐊᓗ ᑕᕝᕙᓂ ᑕᓪᓕᒪᒋᔭᖓᓂ 

ᒪᓕᒐᓕᐅᕐᕕᒻᒥ ᐅᖃᖅᑎᒋᖃᑦᑕᖅᓯᒪᔭᕗᑦ ᐃᖅᑲᐅᒪᑦᑎᐊᖅᐸᕗᑦ.  

 

ᐅᖃᖅᑎ, ᓄᓇᕗᒻᒥᐅᑦ ᐊᑐᐃᓐᓇᖃᕐᕕᐅᔭᕆᐊᖃᖅᐳᑦ ᐊᑭᑐᓗᐊᓐᖏᑦᑐᓂ ᐊᒻᒪᓗ ᐃᓕᖅᑯᓯᕆᔭᐅᔪᒧᑦ 

ᐊᑦᑐᐊᓂᓕᓐᓂᒃ ᓄᑕᖅᑲᑦ ᑲᒪᒋᔭᐅᔪᓐᓇᕐᓗᑎᒃ ᓇᒥᒥᐅᑕᐅᒐᓗᐊᖅᐸᑕ ᓄᓇᕗᒻᒥ. ᐅᓪᓗᒥ ᖁᕕᐊᑉᐳᖓ 

ᑐᓴᖅᑎᑦᑎᔭᕆᐊᒃᓴᖅ ᐱᓕᕆᕝᕕᒐ ᐱᐊᓂᒃᓯᓯᒪᓕᕐᒪᑦ ᐊᕐᕌᒍᓄᑦ ᓯᑕᒪᓄᑦ ᐅᐃᒍᓯᒪᔪᒥᒃ ᑲᓇᑕᒥ ᓄᓇᕗᒻᒥᓗ 

ᐃᓕᓐᓂᐊᕆᐅᖅᓴᔪᑦ ᐸᐃᕆᕕᓕᕆᔩᓪᓗ ᑕᒪᐃᓐᓄᑦ ᐊᖏᖃᑎᒌᒍᑕᐅᔪᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ. ᑖᓐᓇ 

ᐅᖓᕙᕆᐊᖅᑕᐅᓯᒪᔪᖅ ᐊᖏᖃᑎᒌᒍᑎ ᐊᑐᖅᑕᐅᓂᐊᖅᑐᖅ 2025-ᒧᑦ ᑎᑭᓪᓗᒍ.  

 

ᐅᖃᖅᑏ, ᐱᓕᕆᕝᕕᖓ ᐱᑎᑕᐅᓂᐊᖅᑐᑦ 10-ᒥᓕᐊᓐ ᐅᖓᑖᓃᑦᑐᓂᒃ ᑮᓇᐅᔭᓂᒃ ᐊᑐᖅᑕᐅᔪᓐᓇᖅᑐᓂ 

ᐃᑲᔪᖅᓱᕐᓗᒋᑦ ᑲᔪᓯᑎᓪᓗᒋᓪᓗ ᐱᔪᓐᓇᕐᓂᕆᔭᐅᔪᑦ ᐊᑭᓕᖅᓱᒐᓐᓂᓪᓗ ᑖᒃᑯᐊ ᐃᓕᓐᓂᐊᕆᐅᖅᓴᔪᑦ ᐊᒻᒪᓗ 

ᐸᐃᕆᕕᓐᓄᑦ ᐱᓕᕆᐊᖑᕙᑦᑐᓄᑦ. ᑖᒃᑯᐊ ᑮᓇᐅᔭᐃᑦ ᐃᔪᖅᓱᖅᑕᐅᔾᔪᑕᐅᓂᐊᕐᒥᔪᑦ ᖃᓄᐃᓐᖏᑦᑎᐊᖅᑐᓂᒃ 

ᐱᕙᓪᓕᐊᑎᑕᐅᔪᓄᑦ  

ᓄᑕᖅᑲᓄᑦ ᓴᖅᑭᑦᑎᓪᓗᑎᒃ ᐸᐃᕆᕕᖕᓂᒃ ᐃᓂᒃᓴᖃᖅᑲᓐᓂᕐᓂᕐᒥᒃ ᐊᒻᒪᓗ ᑖᒃᑯᐊ ᐱᔨᑦᑎᕋᖅᑕᐅᓐᖏᓐᓂᖅᓴᐅᔪᑦ 

ᓄᓇᓕᖕᓄᑦ.  

 

ᑮᓇᐅᔭᖃᖅᑎᑦᓯᓂᕐᒥᓪᓗ ᐱᓕᒻᒪᒃᓴᑎᑦᑎᔪᓄᑦ ᐊᒻᒪᓗ ᐱᓕᕆᐊᓂᒃ ᐱᕚᓪᓕᖅᑎᑦᑎᓂᕐᒧᑦ ᐃᓕᓐᓂᐊᕆᐅᖅᓴᕕᖕᒥ 

ᐃᓕᓴᐃᔨᓄᑦ ᐱᕙᓪᓕᐊᑎᑦᑎᓪᓗᑎᒡᓗ ᐃᓕᖅᑯᓯᕆᔭᐅᔪᒃᑯᑦ ᓈᒻᒪᒃᑐᓂᒃ ᐃᓕᓐᓂᐊᖅᑎᑦᑎᔾᔪᑎᒃᓴᓂᒃ.  

 

(ᑐᓵᔨᑎᒍᑦ) ᐅᖃᖅᑎ, ᐱᓕᕆᕕᕗᑦ ᐊᑕᐅᓯᐊᕐᓗᑎᒃ ᑮᓇᐅᔭᖅᑖᖅᑎᑕᐅᓂᐊᕐᒥᔪᑦ 42.8ᒥᓕᐊᓐ 

ᐅᖓᑎᐊᕐᔪᐊᓃᑦᑐᓂᒃ 2021-2022ᒥ ᑲᓇᑕᐅᑉ ᒐᕙᒪᒃᑯᖏᓐᓂ ᓄᓇᕗᒻᒥ ᐃᓕᓐᓂᐊᕆᐅᖅᓴᖅᑐᓂᒃ 

ᐃᓕᓐᓂᐊᖅᑎᑦᑎᔨᒃᓴᖅᓯᐅᕈᓐᓇᕐᓂᐊᕐᒪᑕ.  

 

ᐅᖃᖅᑏ, ᑖᒃᑯᐊ ᐊᖏᕈᑏᑦ ᐊᑐᖅᑕᐅᕗᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᖏᖅᓯᒪᑦᑎᐊᕐᒪᑕ ᐃᓕᓐᓂᐊᕆᐅᖅᓴᖅᑐᓂᒃ 

ᐸᐃᕆᕕᖕᓂᒡᓗ ᓄᓇᓕᖕᓂ ᐊᕕᒃᑐᖅᓯᒪᔪᓂ ᐅᑭᐅᖅᑕᖅᑐᕐᒥᓗ ᐊᒻᒪᓗ ᐱᐅᓂᖅᐹᓂᒃ ᐃᓕᓐᓂᐊᕆᐅᖅᓴᐅᑎᓂᒃ 

ᓴᖅᑭᔮᖅᑎᑦᑎᓗᑎᒃ ᐃᓘᓐᓇᖏᓐᓄᑦ ᕿᑐᕐᖓᓕᒫᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐊᕐᓇᐃᑦ ᑭᒡᒐᖅᑐᐃᔨᖓᑦ, ᒥᔅ ᓯᐅᑎᐊᐱᒃ. 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᑉ ᐅᖃᐅᓯᖓ 669 - 5(2): ᐊᕐᓇᐃᑦ ᑐᓪᓕᓂᖏᑦ ᓯᕗᓕᖅᑎᐅᓂᕐᒧᑦ ᑲᑎᒪᓂᖏᑦ (ᓯᐅᑎᐊᐱᒃ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᐊᓕᐊᓇᐃᑦ ᑕᒫᓃᒍᓐᓇᓕᕐᒥᒐᑦᑕ ᐅᓪᓗᒥ. ᐅᖃᖅᑎᑦᓯᔩ, ᐅᓪᓗᒥ ᓂᑯᕕᑉᐳᖓ 

ᐅᐱᖅᑲᔪᒋᐊᓪᓚᐅᑦᓱᖓ ᓯᓚᑲᒻᒪᐅᒐᓗᐊᖅᑎᓪᓗᒍ ᑲᖏᖅᓯᓂᕐᒧᑦ ᑎᑭᒍᓐᖏᒃᑲᓗᐊᖅᑎᓪᓗᑕ. ᑕᒫᓂ ᐃᖃᓗᓐᓂ 

ᐊᕐᓇᐃᑦ ᑐᓕᓂᖏᑦ ᑲᔪᓯᒍᓐᓇᓚᐅᖅᑐᐊᐱᐅᒻᒪᑦ. ᑕᒫᓂ 20 ᐅᖓᑖᓂ ᐃᓚᐅᓚᐅᖅᑐᐃᑦ ᐃᓚᖏᑦ 

ᑲᖏᖅᖠᓂᕐᒥᒃᑯᑦ ᐃᓚᐅᔪᐊᐱᐅᓚᐅᖅᑐᑦ ᑕᐃᒃᑯᐊ MicrosoftTeams-ᖑᓂᕋᖅᑕᐅᔪᒃᑯᑦ.  

 

(ᑐᓵᔨᑎᒍᑦ) ᐊᒻᒪᓗ ᑕᐃᒃᑯᐊ ᐊᑐᓂ ᖁᔭᓐᓇᒦᕈᒪᕙᒃᑲ ᐊᕐᓇᐃᑦ ᑕᕝᕗᖓ ᐃᓕᓐᓂᐊᕆᐊᖅᑐᓚᐅᖅᑐᑦ 

ᐃᓕᑉᐹᓪᓕᓚᐅᖅᑐᓪᓗ ᐱᓕᒻᒪᒃᓴᐃᓂᕐᒥᒍᑦ ᐊᒻᒪᓗ ᐅᖃᓚᐅᕋᒪ ᐅᐱᕐᖔᖅ ᐃᓄᓕᕆᔨᒃᑯᑦ ᑲᓇᑕᐅᑉ 

ᒐᕙᒪᒃᑯᖏᓐᓂᒃ ᑮᓇᐅᔭᖅᑖᖅᑎᑕᐅᓚᐅᖅᓯᒪᔪᑦ ᐱᖓᓱᐃᓕᖓᔪᓂᒃ ᐱᓕᕆᐊᓂᒃ ᐱᓕᕆᐊᖃᕈᓐᓇᖁᓪᓗᒋᑦ 

ᐱᖓᓱᓄᑦ ᐊᕐᕌᒍᓄᑦ, ᐊᕐᓇᐃᑦ ᓂᕕᐊᖅᓵᓪᓗ ᓯᕗᒃᑲᖅᑕᖅᑎᓐᖑᖁᓪᓗᒋᑦ ᐊᒻᒪᓗ ᐊᐅᓚᑦᑎᓂᕐᒥᒃ 

ᐱᓕᒻᒪᒃᑲᓐᓂᖁᓪᓗᒋᑦ.  

 

ᐅᖃᖅᑏ, ᑲᑎᒪᓂᕐᒥᒃ ᖃᐃᖃᑕᐅᓚᐅᖅᓯᒪᔪᖅ ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓ ᐊᓗᑭ ᑰᑦᑎᖅ ᐊᒻᒪᓗ 

ᐊᖓᔪᖅᑳᖅ ᓯᕗᓕᖅᑎᐅᑲᐃᓐᓇᕐᒥᔪᖅ ᐸᐅᒃᑑᑎᒃᑯᓐᓄᑦ ᕇᐱᑲ ᑲᓪᓗᒃ ᐊᒻᒪᓗ ᕉᔅᒪᕆ ᑰᐳ. ᑖᒃᑯᐊ ᐊᑐᓂ 

ᓇᖕᒥᓂᖅ ᐅᖃᐅᓯᕐᒥᖕᓂᒃ ᐊᑐᖅᖢᑎᒃ ᐅᓂᒃᑳᖃᑦᑕᓚᐅᖅᑐᖅ ᖃᓄᖅ ᓯᕗᒃᑲᑦᑕᖅᑎᐅᓂᖅ ᖃᓄᐃᒻᒪᖔᑦ ᐊᒻᒪᓗ 

ᑎᑎᕋᖅᓯᒪᔪᓂᒃ ᑐᓐᖓᓱᒃᑎᑕᐅᓚᐅᕐᒥᔪᒍᑦ ᑯᐃᓐ ᑭᒡᒐᖅᑐᐃᔨᐊᓄᑦ ᒥᐊᓕ ᓴᐃᒪᓐᒧᑦ ᐊᒻᒪᓗ ᐊᔾᔨᖏᓐᓂᒃ 

ᑐᓂᐅᖅᑲᐃᔪᒪᔪᖓ ᐊᕐᓇᓕᒫᓄᑦ ᑕᐃᒃᑯᓄᖓ ᐃᓘᓐᓇᖏᓐᓄᑦ ᑐᕌᖓᓪᓗᑎᒃ ᑎᑎᕋᖅᑕᐅᓚᐅᕐᒪᖔᑦ.  

 

ᐱᓕᕆᐊᖃᓗᐊᓚᐅᖅᑐᒍᑦ ᐊᕐᓇᐃᑦ ᓂᕕᐊᖅᓵᓪᓗ ᖃᓄᒃᑲᓐᓂᖅ ᐱᕚᓪᓕᕈᓐᓇᕐᓂᐊᕐᒪᖔᑦ ᓯᕗᒃᑲᖅᑎᖅᑎᐅᓗᑎᒃ 

ᓇᖕᒥᓂᖅ ᒪᑭᒪᒍᓐᓇᕐᓗᑎᒃ ᐊᒻᒪᓗ ᐃᓱᒪᓕᐅᖅᑎᒋᔭᐅᓕᕐᓗᑎᒃ ᓄᓇᖏᑦᑕ ᐃᓗᐊᓂ. ᐊᕐᓇᐃᑦ ᓴᓐᖏᓂᕐᒥᒃ 

ᑎᒍᓯᕙᓪᓕᐊᑎᓪᓗᒋᑦ ᐃᓱᒪᓕᐅᖅᑎᓐᖑᖅᐸᓪᓕᐊᑎᓪᓗᒋᓪᓗ ᐃᑲᔫᑕᐅᓪᓚᕆᖕᓂᐊᖅᑐᖅ, ᐊᕐᓇᑐᐃᓐᓇᐅᓐᖏᑦᑐᓄᑦ 

ᓱᕈᓯᑐᐃᓐᓇᐅᓐᖏᑦᑐᓄᓪᓗ ᐃᓚᔮᕇᖕᓄᑦ ᐃᓘᓐᓇᖏᓐᓂᒃ ᐊᒃᑐᐃᓂᖃᕐᓂᐊᕐᓂᖓ ᐱᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 670 - 5(2): ᑲᓇᑕᒥ ᑕᐅᖅᓰᖃᑎᒌᓐᓂᕐᒧᑦ ᐊᖅᑯᑖᓄᑦ ᑮᓇᐅᔭᖃᕐᕕᐅᑉ ᒥᒃᓵᓄᑦ 

ᑐᓴᒐᒃᓴᑦ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᐱᒋᕙᒋᑦ ᐊᒻᒪᓗ ᐊᓕᐊᓇᐃᑦ 

ᑕᐃᑯᖓ ᐃᖏᑦᑐᓐᓇᖅᓯᒐᕕᑦ.  

 

ᐅᖃᖅᑎᑦᑎᔩ, ᐅᓪᓗᒥ ᒪᑭᑉᐳᖓ ᑖᒃᑯᓄᖓ ᐃᓕᔅᓯᓐᓄᑦ ᒪᓕᒐᓕᐅᖅᑎᐅᖃᑎᓐᓄᑦ ᑖᒃᑯᐊ ᑐᓴᖅᑎᒍᒪᓪᓗᓯ ᑖᒃᑯᐊ 

ᐱᓕᕆᕕᒋᖃᑦᑕᖅᑕᓐᓂᒃ ᑐᓂᓯᓚᐅᖅᓯᒪᒻᒪᑕ ᑕᐃᒃᑰᓇ ᑲᓇᑕᐅᑉ ᐊᑭᑐᔪᒃᑯᑎᒍᑦ ᑮᓇᐅᔭᓂᒃ ᑐᔅᓯᕋᐅᑎᓂᒃ, ᑕᒡᕙᓂ 

ᐋᒐᔅᒥ ᐊᕐᕌᒍᒋᔭᑦᑎᓐᓂ ᖁᕕᐊᓚᐅᖅᐳᖓ ᐃᓚᒋᔭᐅᔪᓐᓇᖅᓱᖓ ᑖᒃᑯᐊ ᒐᕙᒪᑐᖃᒃᑯᑦ ᑐᓴᖅᑎᑦᑎᑎᓪᓗᒋᑦ 

ᑖᔅᓱᒪᓐᖓᑦ ᒥᓂᔅᑕ ᒪᑲᓇ ᐊᒻᒪᓗ ᑭᖑᓂᐊᒍᑦ ᒥᓂᔅᑕ ᕙᓐᑎᐊᓪ ᑖᒃᑯᐊ ᐱᔾᔪᑎᒋᓪᓗᒋᑦ ᑮᓇᐅᔭᑲᓪᓛᕐᔪᐃᑦ 

ᑕᒪᒃᑯᓄᖓ ᐃᖏᕐᕋᔪᓕᕆᓂᕐᒧᑦ ᑐᕌᖅᑐᓕᒃ ᓴᖅᑭᑦᑎᓚᐅᕐᒪᑕ. 

 

ᑖᓐᓇ ᐊᖏᓛᖑᖃᓯᐅᑎᓯᒪᔪᖅ ᕿᑭᖅᑕᕐᔪᐊᕐᒥ ᑐᓚᒃᑕᕐᕕᔅᓴᐅᓂᐊᖅᑐᖅ ᑖᓐᓇ ᓄᓇᓕᓐᓄᑦ ᐱᒻᒪᕆᐅᒋᔭᐅᓯᒪᒻᒪᑦ 

ᐊᕐᕌᒍᒐᓵᓗᓐᓂᒃ. ᑖᓐᓇ ᓴᖅᑭᑎᑦᑎᓂᐊᕐᒪᐃᓛᒃ ᑕᒪᒃᑯᓂᖓ ᐃᖃᓗᒐᓱᓐᓂᕐᒧᓪᓗ ᐅᖃᖅᑎᑦᑎᔨ, ᐊᒻᒪᓗ ᑖᒃᑯᐊ 

ᐅᒥᐊᕐᔪᐊᕈᔪᐃᑦ ᐊᑦᑕᕐᓇᓐᖏᓐᓂᕐᒧᑦ ᓴᖅᑭᑎᑦᑎᓂᖅᓴᐅᓂᐊᕐᒪᑕ ᑕᐅᕙᓂ ᑕᕆᐅᖓᓐᓂᒃ. 

 

ᑖᒃᑯᐊᑦᑕᐅᖅ ᓴᐃᐸᐅᔪᐃᑦ ᒥᑭᓐᓂᖅᓴᐅᒐᓗᐊᖅᓱᑎᒃ ᑭᓯᐊᓂ ᒥᕝᕕᓕᕆᓂᕐᒧᑦ ᐊᑦᑐᐊᓂᖃᕐᓂᐊᕐᒪᑕ ᑕᐃᑲᓂ 

ᖁᕐᓗᖅᑑᕐᒥ, ᐅᖅᓱᖅᑑᖅ, ᑰᒑᕐᔪᒃ, ᑕᓗᕐᔪᐊᖅ, ᐊᕐᕕᐊᑦ, ᒥᑦᑎᒪᑕᓕᒃ ᐊᒻᒪᓗ ᐊᐅᔪᐃᑦᑐᖅ. ᑖᒃᑯᐊ ᒥᕝᕕᒻᒧᑦ, 

ᒥᕝᕕᐅᑉ ᓄᓇᓯᐅᑎᖓᑕ ᐃᒡᓗᒃᓴᕆᓂᐊᖅᑕᖓᑕ ᑕᐃᒪᓐᓇᐃᑎᓪᓗᒍ ᐅᖅᑰᔪᒦᑎᑕᐅᖃᑦᑕᓕᕐᓗᑎᒃ ᑕᒪᒃᑯᐊ 

ᒥ5ᕝᕕᔨᕆᓂᕐᒧᑦ ᐃᖏᕐᕋᔾᔪᑎᕗᑦ ᑕᐃᒪᓐᓇᐃᑎᓪᓗᒍ. ᑖᒃᑯᐊᓪᓗ ᑕᐃᒪᓐᓇᐃᑦᑐᕈᔪᖏᑦ ᑕᒫᓂ ᐃᒡᓘᑉ 

ᐃᓗᐊᓃᒍᓐᓇᑦᑎᐊᕐᓗᑎᒃ ᐊᒻᒪᓗ ᐅᖓᕙᕆᐊᕐᔫᒥᓗᑎᒃ ᐊᑐᕈᓐᓇᕐᓂᖏᓐᓂᒃ.  



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᑖᓐᓇᑦᑕᐅᖅ ᐃᓂᒃᓴᖃᑦᑎᐊᕆᐊᖃᕐᓂᖅ ᑕᒪᒃᑯᓂᖓ ᓄᓇᓕᖕᓄᑦ ᑕᐃᒪᓐᓇᐃᑎᓪᓗᒍ ᑖᓐᓇ 

ᐃᓚᒋᔭᐅᓂᐊᖅᓱᓂ ᑕᒪᒃᑯᐊ ᑎᑭᓵᕆᔭᐅᖃᑦᑕᖅᑐᐃᑦ cargo-ᖑᓂᕋᖅᑕᐅᔪᐃᑦ ᑕᕝᕗᖓ ᑐᕌᖓᔪᒥᒃ 

ᐱᖃᕐᓂᐊᖅᖢᑎᒃ ᑕᐃᒪᓐᓇᐃᑎᓪᓗᒍ. ᑖᓐᓇ ᐃᑲᔪᕐᔪᐊᕐᓂᐊᕐᒪᑦ ᓄᓇᓕᓐᓄᑦ ᐊᒻᒪᓗ ᑕᒪᒃᑯᓄᖓ ᐅᓯᔭᐅᔪᓂᒃ 

ᐱᓕᕆᐊᕆᔭᐅᖃᑦᑕᖅᑐᓂᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐱᑕᖃᕈᓐᓃᖅᐳᖅ. ᐊᓯᐊᓄᐊᕐᓗᑕ. ᑲᑎᒪᔩᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᑎᒪᔨᐅᔪᖅ ᑲᖏᖅᖠᓂᐅᑉ ᐅᐊᖕᓇᖓᓄᑦ, ᒥᔅ ᑕᐅᑐᓐᖏ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 965 - 5(2): ᐱᓕᕆᐊᕆᔭᐅᓂᖏᑦ ᐃᓱᒪᓕᕆᓂᕐᒧᑦ ᐊᑲᐅᓐᖏᓕᐅᕈᑏᑦ 

(ᑕᐅᑐᓐᖏ)  

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐊᐅᔭᖅ ᐊᖏᕐᕋᓕᖅᓱᖓᓗ ᖁᐊᖅᓵᓚᐅᕋᒪ ᐅᓇ ᐃᓱᒪᒥᒍᑦ 

ᐋᓐᓂᐊᖃᑦᑕᖅᑐᖅ ᐱᔾᔪᑎᒋᓪᓗᒋᑦ. (ᑐᓵᔨᑎᒍᑦ) ᑎᑭᑉᐸᓪᓕᐊᒐᒪ ᑕᐃᑲᓐᖓᑦ ᒥᑦᑕᕐᕕᖕᒥᑦ ᐊᐃᒃᓯᖅᓯᒪᓪᓗᖓ 

ᓄᓇᒃᑰᕈᑎᑦᑎᓐᓂᒃ ᐊᕐᓇᕐᒥᒃ ᖃᐃᔪᖃᓚᐅᕐᒪᑦ ᐊᐃᒪᔮᖅᑐᒥᒃ ᐊᕐᓇᒥᒃ ᐃᑲᔪᖅᑕᐅᒍᒪᔪᒥᒃ. 

 

ᐄ, ᐃᑲᔪᕈᓐᓇᖅᐸᒌᖅᓱᒍ. ᑕᐃᒃᑯᐊ ᐃᓄᓐᓄᑦ ᐋᓐᓂᐊᕐᕕᓕᐊᖅᐸᑦᑐᓂᒃ ᑲᒪᔨᒥᒃ ᐅᖃᖃᑎᖃᕐᓂᐊᖅᐳᖓ. ᑭᓯᐊᓂ 

ᑕᐃᒪᐃᑦᑑᓚᐅᓐᖏᒻᒪᑦ ᑖᓐᓇ ᐃᓱᒪᒃᑯᓪᓕ ᐋᓐᓂᐊᕈᑎᖃᓚᐅᕐᒪᑦ ᐊᒃᓱᑦ ᐋᓐᓂᐊᖃᕐᓂᖓᓄᑦ. ᒪᓕᒐᓕᐅᕐᕕᖕᒥ 

ᐱᒋᐊᖅᑎᑦᓯᓵᓚᐅᕐᒪᑕ ᑲᔪᓯᑎᑦᓯᓪᓗᑎᒃ ᐃᓱᒪᓕᕆᓂᕐᒧᑦ ᒪᓕᒐᕐᒥᒃ ᑭᓯᐊᓂ ᐱᓇᓲᑎᖃᕆᐊᖃᕋᑦᑕ ᑲᔪᓯᖁᑉᓗᒋᑦ 

ᑮᓇᐅᔭᓂᒃ. ᖃᐅᓚᐅᖅᑎᓪᓗᒍ ᑭᖑᓂᐊᓂ ᐊᒻᒪ ᑖᓐᓇ ᐊᕐᓇᖅ ᐅᕙᖓ ᓄᓇᒃᑰᕈᑎᒃᑲᓅᕈᔾᔨᔪᒥᓂᖅ 

ᐃᓱᒪᓚᐅᖅᐳᖓ ᑖᓐᓇ ᐊᕐᓇᖅ ᐃᓄᑑᓐᖏᑦᑐᖅ ᐃᓱᒪᒃᑯᑦ ᐋᓐᓂᐊᕈᑎᖃᖅᑐᖅ ᓄᓇᕗᒻᒥ. 

 

ᐊᖑᑏᑦ ᐃᓅᓱᑦᑐᑦ, ᑕᒪᒃᑯᐊ ᑕᐅᑐᒐᓖᑦ, ᑕᑯᒐᓖᑦ ᐅᕝᕙᓗ ᐃᓱᒪᒃᑯᑦ ᐋᓐᓂᐊᔪᑦ ᓇᐅᒃᑯᑦ, ᖃᐅᔨᒪᕗᓯ 

ᓄᓇᓕᔅᓯᓐᓂ ᓇᓕᐊᓐᓂᒃ ᐱᓱᕋᖅᐸᑦᑐᒥᒃ, ᐃᓄᑑᔪᒪᓐᖏᑦᑑᒐᓗᐊᕐᒥᒃ. ᑖᓐᓇ ᐊᖓᔪᖅᑳᒥᓂᒃ ᐊᕐᓇᖅ 

ᐃᓅᒍᓐᓃᕐᓂᕋᑕ ᐊᓂᖓᓗ ᓄᑲᖓᑕᓗ ᐃᓚᖓ. ᖃᓄᐃᓕᐅᓚᐅᖅᓯᒪᓐᖏᒃᑲᓗᐊᖅᓱᓂ 

ᖃᓄᐃᓕᐅᕆᐊᖃᖅᐳᖔᖅᓯᒪᓚᐅᕐᒪᑦ ᐋᓐᓂᐊᕐᕕᖕᒧᑦ ᐅᖃᓗᒍᓐᓇᖅᓯᓚᐅᕋᒪ ᐅᐃᓂᐸᐃᒡᒨᕈᔾᔭᐅᒍᓐᓇᓚᐅᖅᑐᖅ. 

ᑖᒃᑯᐊ ᑲᑎᒪᔨᐅᖃᑎᒃᑲ ᐃᓱᒪᒃᓴᖅᓯᐅᒃᑲᓐᓂᓚᐅᖅᑕ ᖃᓄᖅᑑᕆᐊᒃᑲᓐᓂᕐᓗᑕᓗ ᐃᓱᒪᓕᕆᓂᐅᔪᒥᒃ ᓄᓇᕗᒻᒥ. 

ᖁᔭᓐᓇᒦᒃ, ᐃᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᓇᑦᑎᓕᖕᒧᑦ, ᒥᔅᑕ ᕿᓐᖑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 966 - 5(2): ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕖᑦ (ᕿᓐᖑᖅ)  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᒃᐳᖓ ᑕᐃᑯᖓ ᐃᖏᑦᑐᓐᓇᕋᕕᑦ ᐅᖃᖅᑎᑦᑎᔨ. ᐅᑉᓗᒃᑰᖅᐸᒃᑲᓗ 

ᒪᓕᒐᓕᐅᖅᑎᐅᖃᑎᒃᑲ ᓇᑦᑎᓕᖕᒥᐅᑕᐅᖃᑎᒃᑲᓗ.  

 

ᐅᖃᖅᑎᑦᑎᔩ, ᐆᒥᖓ ᐅᖃᕈᒪᔪᖓ ᐋᓐᓂᐊᖅᑐᓕᕆᔨᒃᑯᑦ ᐃᖏᕐᕋᖃᑦᑕᕐᒪᑕ ᓇᒥᑐᐃᓐᓇᖅ ᓄᓇᓕᖕᓂ 

ᖃᓄᑦᑐᒧᓪᓘᓐᓃᑦ ᐅᕝᕙᓗ ᐅᖓᓯᒃᑐᒧᑦ. ᑕᐃᒃᑯᐊ ᐅᖓᓯᒃᑐᓕᐊᕆᐊᖃᖅᑐᑦ ᑕᐅᓄᖓ ᖃᑉᓗᓈᑦ ᓄᓈᓐᓄᑦ 

ᐊᐅᓪᓚᖅᑎᑕᐅᕙᒃᑐᑦ ᐋᓐᓂᐊᖅᖢᑎᒃ ᓲᖃᐃᒻᒪ ᐃᖢᐊᖅᓴᒐᐅᔭᖅᑕᕆᐊᖃᕐᒪᑕ. ᑖᓐᓇ ᓯᓂᒃᑕᕐᕕᖕᓄᑦ ᐋᓐᓂᐊᖅᑐᑦ 

ᓇᔪᒐᒃᓴᐃᓐᓄᑦ ᖃᑉᓗᓈᑐᑦ Boarding Home-ᑕᐅᖃᑦᑕᖅᑐᑦ ᑕᑖᖅᑐᐃᓐᓇᐅᖃᑦᑕᕐᒪᑕ ᒫᓐᓇ ᖃᓂᑦᑐᒃᑯᑦ. 

 

ᑕᑖᓕᕌᖓᑕ ᑕᐃᒃᑯᐊ ᓯᓂᒃᑕᕐᕖᑦ, ᓯᓂᒃᑕᕐᕕᒻᒪᕇᑦ ᐊᑐᖅᑕᐅᓕᖃᑦᑕᕐᒪᑕ. ᐅᓇ ᐊᐅᔭᖅ ᑕᐃᑲᓂ ᐊᖏᕐᕋᑦᑎᓐᓂ 

ᓇᐃᑦᑐᒻᒪᕆᐅᑎᓪᓗᓂ ᐊᖏᕐᕋᖅᐳᑦ ᐃᓱᒫᓗᒃᑐᒥᒃ ᑐᓴᖅᓴᐅᔪᖃᓕᖅᓯᒪᕐᒥᖕᒪᑦ ᑕᐃᑉᓱᒪ ᒥᒃᓵᓄᑦ ᐅᖃᖅᑎᑦᓯᔨ, 

ᑕᐃᑉᑯᐊ ᐋᓐᓂᐊᖅᖢᑎᒃ ᐊᐅᓪᓚᖅᑎᑕᐅᖃᑦᑕᖅᑐᑦ ᖃᑉᓗᓈᓄᑦ ᐊᐅᓪᓚᖅᑎᑕᐅᕙᒃᑐᑦ. 

ᓯᓂᒃᑕᕐᕕᖕᒦᑎᑕᐅᖃᑦᑕᕐᒪᑕ ᐃᓚᖏᑦ ᑖᓐᓇ ᐃᓱᒫᓗᒋᔭᐅᖃᑦᑕᕐᒪᑦ ᓄᓇᖕᓇᕐᔪᐊᖅᑕᖃᖅᑎᓪᓗᒍᓗ 

ᖃᓄᖅᑑᕈᑎᒃᓴᒥᒃ ᐃᓱᒪᓐᓇᕆᐊᖃᖅᑰᓕᖅᐹᓪᓕᕐᒪᑦ ᑕᐃᑉᓱᒪ ᒥᒃᓵᓄᑦ. 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᓐᓂᐊᕐᓇᖅᑐᖅ ᑕᐅᑐᖕᓇᓐᖏᑎᓪᓗᒍ. ᑖᓐᓇ ᐃᓱᒫᓗᖕᓇᖅᑑᖕᒪᑦ ᐅᖃᖅᑎᑦᑎᔩ, ᐊᐱᖅᑯᑎᒃᓴᖃᓕᕈᒪ 

ᐊᐱᖅᑯᑎᒃᓴᕆᔪᒫᕋᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᑎᒪᔨ ᐊᕐᕕᐊᑦ ᐅᐊᖕᓈᓄᑦ-ᑎᑭᕋᕐᔪᐊᕐᒧᓪᓗ, 

ᒥᔅᑕ ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 967 - 5(2): ᓄᕙᕐᓇᕐᔪᐊᖅ-19 ᐊᒻᒪᓗ ᓇᒻᒥᓂᖁᑎᓖᑦ (ᒪᐃᓐ)  

 

ᒪᐃᓐ: ᐅᖃᖅᑎᑦᓯᔨᑕᓵᖅ, ᐅᖃᖅᑎᑦᓯᔨᒋᓚᐅᔭᕗᓪᓗ ᖁᐊᓴ, ᑕᐅᑐᖕᓂᖅᐸᑦ ᐅᑉᓗᑦᓯᐊᒃᑰᖅᖢᒍ. ᓂᕈᐊᖅᑎᒋᔭᒃᑲ 

ᐊᕐᕕᐊᓂ ᑎᑭᕋᕐᔪᐊᕐᒥ ᐅᑉᓗᑦᓯᐊᒃᑰᖅᖢᒋᑦ.  

 

ᐅᖃᖅᑎᑦᓯᔨ, ᓄᕙᖕᓇᕐᔪᐊᖅ ᖃᓄᓗᒃᑖᖅ ᐃᓅᓯᕆᔭᑉᑎᖕᓄᑦ ᐊᒃᑐᐃᓯᒪᖕᒪᑦ ᑕᖅᑭᓂᒃ ᖄᖏᖅᖢᓂ ᐅᑭᐅᓂᓪᓗ. 

ᐃᓚᖓᒍᑦ ᐃᓱᒫᓘᑎᒋᔭᕋ ᑕᒪᓐᓇ ᐊᒃᑐᐊᓂᕆᔭᐅᓯᒪᔪᖅ ᓇᖕᒥᓂᖅ ᐱᓕᕆᕝᕕᓖᑦ ᐊᒃᑐᖅᑕᐅᕐᔪᐊᖅᓯᒪᖕᒪᑕ 

ᓄᓇᖕᓇᕐᔪᐊᖅ ᐱᔾᔪᑎᒋᖦᖢᒍ ᐆᒃᑑᑎᒋᓗᒍᑦ ᓯᓂᒃᑕᕐᕖᑦ, ᓂᕆᕝᕖᑦ ᐅᕝᕙᓘᓐᓃᑦ ᐳᓚᕋᖅᑑᓕᕆᓱᖅᑐᑦ ᑐᔪᕐᒥᐊᓂᒃ 

ᑎᑭᑎᑦᓯᑕᔪᔪᑦ ᐅᕝᕙᓘᓐᓃᑦ ᓂᐅᕕᕐᕖᑦ.  

 

ᐅᖃᖅᑎᑦᓯᔨ, ᓄᓇᓕᒋᔭᑉᑎᓐᓂᒃ ᐊᒃᑐᖅᑕᐅᕐᔪᐊᖅᓯᒪᖕᒪᑦ. ᓇᖕᒥᓂᖅ ᐱᓕᕆᕝᕕᖃᖅᑐᑦ ᑐᓴᕐᕕᒋᑦᑕᖅᓯᒪᒐᑉᑭᑦ 

ᐊᒃᓱᕈᕐᓇᖅᑐᒃᑰᖅᑎᑕᐅᓯᒪᖕᒪᑕ ᑮᓇᐅᔭᓕᐅᑦᓯᐊᕐᓂᐊᖅᖢᑎᒃ ᐃᓚᖓᒍᑦ, ᐃᓚᖓᒍᓪᓘᓐᓃᑦ ᐃᒻᒪᖄ ᐱᓕᕆᒋᔭᖏᑦ 

ᓄᓇᖕᓇᕐᔪᐊᖅᑖᕐᓂᑰᓯᒪᑉᓗᑎᒃ ᐊᐅᓪᓚᖅᑕᕆᐊᓕᕋᓗᐃᑦ ᓄᓇᓖᑦ ᐊᓯᖏᓐᓄᑦ ᓄᖅᑲᖓᑎᑕᐅᓗᕿᓪᓗᑎᒃ ᑕᒪᓐᓇ 

ᐊᒃᓱᕈᕐᓇᖅᑐᕐᔪᐊᖑᓯᒪᖕᒪᑦ ᓇᖕᒥᓂᖅ ᐱᓕᕆᕝᕕᓕᖕᓄᑦ. ᑭᓯᐊᓂ ᐅᖃᖅᑎᑦᓯᔨ, ᐅᑯᐊ ᐱᕙᓪᓕᐊᑎᑦᓯᔨᒃᑯᑦ 

ᒐᕙᒪᒋᔭᑉᑕ ᐃᓗᐊᓂ ᐃᑲᔪᕐᓂᓗᐃᓐᓇᕐᒪᑕ, ᒪ’ᓈᖅᓯᒪᕙᒃᑲ ᒫᓐᓇᒧᑦ ᑎᑭᖦᖢᒍ. 

 

ᐅᑭᐅᖅ ᓇᖕᒥᓂᖅ ᐱᓕᕆᕝᕕᓖᑦ ᐃᑲᔪᕈᑎᒃᓴᖏᓐᓂᒃ ᐊᑐᖅᑑᓪᓗᐊᒐᖏᓐᓂᒃ ᐊᑐᐃᓐᓇᕈᕐᕕᐅᔭᕆᐊᖃᖅᑰᕋᑉᑎᒍᑦ 

ᐃᓱᒪᒋᔭᒃᑯᑦ ᐆᒃᑑᑎᒋᓗᒋᑦ ᐃᑉᔭᖅᑯᑎᑦ, ᒪᑐᐊᑦ, ᖃᐅᔨᓴᕈᑏᑦ ᐱᐊᓚᔪᑦ ᐅᕝᕙᓘᓐᓃᑦ ᑲᐴᑎᑦ, 

ᓄᕙᖕᓇᕐᔪᐊᖅᑖᕋᐃᒃᑯᑕᐅᔪᑦ. ᑕᒪᒃᑯᐊᑦᑕᐅᖅ ᐃᑲᔫᑕᐅᓇᔭᕐᒥᔫᒐᓗᐃᑦ ᓇᖕᒥᓂᖅ ᐱᓕᕆᕝᕕᓕᖕᓄᑦ 

ᑲᐱᔭᐅᓯᒪᓂᕐᒧᑦ ᓇᓗᓇᐃᒃᑯᑕᑦ. ᑕᒪᒃᑯᐊ ᓇᖕᒥᓂᖅ ᐱᓕᕆᕝᕕᓖᑦ ᐱᓕᕆᖁᑎᒋᔭᖏᑦ ᐊᒻᒪᓗ 

ᓂᐅᕕᕆᐊᖅᑕᔪᔪᓪᓘᓐᓃᑦ ᑮᓇᐅᔭᐃᔭᖅᑕᔪᔪᓪᓘᓐᓃᑦ ᓄᕙᖕᓇᕐᔪᐊᖃᓐᖏᒃᑲᓗᐊᕐᒪᖔᑕ ᑕᒪᓐᓇ 

ᖃᐅᔨᓐᓇᕈᑕᐅᓇᔭᕐᒪᑦ ᐃᑲᔪᕐᓂᖃᕋᔭᖅᑑᒐᓗᐊᖅ ᐃᓱᒪᒋᔭᒃᑯᑦ.  

 

ᐱᕕᖃᓕᕈᒪ ᐅᖃᖅᑎᑦᓯᔨ ᑕᒪᓐᓇ ᐊᐱᖅᑰᓯᒃᓴᖃᕐᕕᒋᓂᐊᕋᒃᑯ ᒥᓂᔅᑕ ᐱᕙᓪᓕᐊᑎᑦᓯᔨᒃᑯᓪᓗ ᑕᒪᑐᒪ ᒥᒃᓵᓄᑦ. 

ᖁᔭᓐᓇᒦᒃ ᐅᖃᖅᑎᑦᑎᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᑎᒪᔨ ᑐᓄᓂᕐᒧᑦ, ᒥᔅᑕ ᖃᒪᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 968 - 5(2): ᐃᖅᑲᐅᒪᔭᐅᓂᖓ ᓖᑎᐊ ᖃᔮᖅ ᒥᑦᑎᒪᑕᓕᒻᒥ (ᖃᒪᓂᖅ)  

 

ᖃᒪᓂᖅ: ᖁᔭᓐᓇᒦᒃ ᐅᖃᖅᑐᑦᑐᔨ. ᐅᐱᒋᕙᒋᑦ ᓂᕈᐊᖅᑕᐅᖅᑲᐅᒐᕕᑦ. ᐅᖃᖅᑎᑦᑎᔨ, ᐅᐱᒋᕙᒋᑦ 

ᓂᕈᐊᖅᑕᐅᖅᑲᐅᒐᕕᑦ ᐅᖃᖅᑎᑦᑎᔨᐅᑉ ᐃᓂᖓᓄᑦ. ᐅᑉᓗᒃᑰᖅᐸᒃᑲ ᓄᓇᖅᑲᑎᒃᑲ ᒥᑦᑎᒪᑕᓕᖕᒥᐅᑦ, 

ᒪᓕᒐᓕᐅᖅᑎᐅᖃᑎᒃᑲᓗ. 

 

ᐅᖃᖅᑎᑦᑎᔨ, ᐅᓪᓗᒥ ᓂᑯᕕᑲᐃᓐᓇᖅᑐᖓ ᐃᖅᑲᐅᒪᔪᒪᓪᓗᖓ ᓖᑎᐊ ᖃᔮᖑᓚᐅᖅᑐᒥᒃ. ᐃᓅᔪᓐᓃᕐᓂᐊᕈᑖᓂᒃ 

ᒥᑦᑎᒪᑕᓕᖕᒥ ᐊᖓᔪᒃᖠᖅᐹᖑᓕᓚᐅᖅᑐᖅ. ᓖᑎᐊ ᐃᓅᖕᒪᑦ ᐊᑎᖅᑖᖅᑎᑕᐅᓚᐅᖅᑐᕕᓂᖅ ᐱᐅᒑᑦᑐᐊᓗᖕᒥᒃ, 

ᑕᐅᑐᐊᕐᔪᖕᒥᒃ ᐊᒻᒪᓗ ᐋᓯᐅᒥᒃ. ᑭᖑᓂᐊᒎᓕᖅᑐᖅ ᓖᑎᐊᒥᒃ ᐊᑦᑎᖅᑕᐅᓕᓚᐅᖅᑐᕕᓂᖅ ᐊᔪᕆᖅᓱᐃᔩᑦ ᑎᑭᒻᒪᑕ 

ᐅᑭᐅᖅᑕᖅᑐᒧᑦ.  

 

ᐅᖃᖅᑎᑦᑎᔨ, ᓖᑎᐊ ᐃᓅᓚᐅᖅᑐᕕᓂᖅ ᐊᑎᖃᖅᑐᒥᒃ ᐅᓱᐊᓗᖕᒥᒃ ᑕᐃᑲᓂ ᐸᖕᓂᖅᑑᑉ ᖃᓂᒋᔮᓂ ᑏᓴᒻᐸ 28, 

1922-ᖑᑎᓪᓗᒍ.  

15ᓂᒃ ᐅᑭᐅᖃᓕᖅᖢᓂ ᓅᓚᐅᖅᑐᕕᓂᖅ ᒥᑦᑎᒪᑕᓕᖕᒧᑦ ᐊᒻᒪᓗ ᑖᓐᓇ ᑲᒪᒋᔭᐅᓕᓚᐅᖅᓯᒪᔪᕕᓂᖅ 

ᐊᑖᑕᑦᑎᐊᒃᑯᖏᓐᓂᒃ ᐊᓈᓈᑦᑎᐊᒃᑯᖏᓐᓂᒃ. ᓖᑎᐊ ᑭᖑᓂᐊᒎᓕᖅᑐᖅ ᐅᐃᓂᓚᐅᖅᓯᒪᔪᖅ ᓛᓴᕋᔅ ᖃᔮᕐᒥᒃ. ᑖᓐᓇ 

ᐸᓖᓯᒃᑯᓐᓄᑦ Special Constable-ᒥᒃ ᐃᖅᑲᓇᐃᔮᖃᓕᓚᐅᖅᑐᕕᓂᖅ ᐊᒪᓗ 11ᓂᒃ ᕿᑐᕐᖓᖃᖅᑐᕕᓂᐅᓪᓗᑎᒃ.  

 

ᐅᖃᖅᑎᑦᑎᔨ, ᓖᑎᐊ ᑖᓐᓇ ᐱᖃᑕᐅᓚᐅᖅᑐᕕᓂᖅ ᓅᑕᐅᓚᐅᖅᑐᕕᓂᐅᑎᓪᓗᒍ ᑕᒃᐱᑯᖓ ᓴᓇᓐᖑᐊᕐᕕᖕᒧᑦ, 

ᖃᓪᓗᓈᑎᑐᑦ ᑕᐃᔭᐅᔪᖅ Craig Harbor ᐊᒻᒪᓗ ᐊᐅᓱᐃᑦᑐᒧᑦ Grise Fiordᒧᑦ 1951-ᖑᑎᓪᓗᒍ. ᓖᑎᐊ 

ᐃᑲᔪᕐᔪᐊᖅᓯᒪᖃᑦᑕᖅᑐᖅ ᑖᒃᑯᓄᖓ ᓅᑕᐅᖃᑎᒋᓚᐅᖅᑕᕕᓂᕐᒥᓄᑦ ᑕᑉᐸᐅᖓ ᖁᑦᑎᒃᑐᒧᑦ ᓅᑕᐅᑎᓪᓗᒋᑦ 

ᑕᐃᑯᖓ ᐃᓄᒡᔪᐊᕐᒥ 1953-ᖑᑎᓪᓗᒍ.  

 

(ᑐᓵᔨᑎᒍᑦ) ᐅᖃᖅᑎ, ᓖᑎᐊ ᐊᔪᓐᖏᑦᓯᐊᓚᐅᖅᑐᑦ ᒥᖅᓱᕈᓐᓇᑦᓯᐊᖅᓱᓂ ᐊᒻᒪᓗ ᒥᖅᓱᖅᐸᓚᐅᖅᑐᖅ ᐊᓐᓄᕌᓂᒃ 

ᐃᓚᒥᓄᑦ. ᓖᑎᐊ ᒥᖅᓱᖅᐸᓚᐅᕐᒥᔪᖅ ᑐᒃᑑᔭᓂᒃ ᐸᓖᓯᒃᑯᓐᓄᑦ ᐊᑭᓕᖅᑕᐅᑦᓯᐊᖃᑦᑕᓐᖏᒃᑲᓗᐊᖅᓱᓂ. ᐅᖃᖅᑎ, 

ᑕᐃᑉᓱᒪᓂᐅᔪᖅ ᖃᐅᔨᒐᔪᓚᐅᕋᑦᑕ ᐃᓄᖁᑎᕗᑦ ᐊᑐᖅᑕᐅᑐᐃᓐᓇᖅᓱᑎᒃ ᐱᔪᓐᓇᕐᓂᖏᑦ.  

 

ᐅᖃᖅᑎ, ᑲᑎᒪᔨᐅᖃᑎᓕᒫᒃᑲ ᐅᐱᒍᓱᖃᑎᒋᔪᒪᕙᒃᑲ ᐃᓱᒪᒋᓗᒍ ᓖᑎᐊ ᖃᔮᖅ. ᖁᔭᓐᓇᒦᒃ. 

 

>>ᐸᑦᑕᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᑲᑎᒪᔩᑦ ᐅᖃᐅᓯᒃᓴᖏᑦ. ᐃᖃᓗᐃᑦ-ᓯᓈᓄᑦ, ᒥᔅ ᓯᐅᑎᐊᐱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 969 - 5(2): ᓂᕈᐊᒐᒃᓴᓐᖑᒃᑲᓐᓂᔾᔮᓐᖏᓐᓂᖓ (ᓯᐅᑎᐊᐱᒃ)  

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓐᓄᓴᒃᑯᑦ ᓄᓇᕗᒻᒥᐅᑦ, ᐱᓗᐊᓐᖑᐊᖅᑐᖅ 

ᐃᖃᓗᒻᒥᐅᑦ ᐃᖃᓗᐃᑦ-ᓯᓈ.  

 

ᐅᓪᓗᒥ ᓂᑯᕕᑉᐳᖓ ᐅᓪᓗ ᐱᒋᐊᖅᑎᓪᓗᒍ ᑭᓯᐊᓂ ᖃᐅᔨᒪᒐᑦᑕ ᑖᓐᓇ ᐊᑐᖅᑕᕗᑦ ᐊᑐᒃᑲᓐᓂᔾᔮᓐᖏᒻᒥᒐᑦᑎᒍᑦ 

ᐱᔭᕇᕈᑦᑕ. ᐅᖃᕈᒪᕗᖓ ᓂᕈᐊᖅᑕᐅᒐᓱᐊᒃᑲᓐᓂᓛᓐᖏᓐᓇᒪ. ᐅᒡᒍᐊᓇᖅᑑᒐᓗᐊᖅ, ᐃᓛᓐᓂᒃᑯᑦ ᑭᓯᐊᓃᖃᓲᖑᒻᒪᑦ. 

ᖃᐅᔨᒪᔪᐃᓐᓇᐅᔪᓯ ᐊᑦᓱᕈᖃᑦᑕᓚᐅᕋᒪ. ᐃᓄᐊᖅᓯᔪᒥᒃ ᐃᒻᒥᓃᖅᑐᒥᒃ ᖃᓂᒪᔪᓂᒃ, ᑖᒃᑯᐊᖓᒐᓗᐊᖅᑎᓪᓗᒋᑦ 

ᑲᔪᓯᒍᓐᓇᓚᐅᕋᒪ ᐊᓕᐊᓇᐃᑦ ᑭᓯᐊᓂ ᓂᕈᐊᖅᑕᐅᒐᓱᐊᒃᑲᓐᓂᔾᔮᓐᖏᑦᑐᖓ. ᓂᕈᐊᖅᑕᐅᕋᓱᐊᖅᑎᓪᓗᖓ 

ᐃᒪᐃᓕᐅᓚᐅᖅᑐᖓ, “ᐅᑯᓄᖓ ᓂᐱᐅᓛᖅᑐᖓ.” ᓄᑖᖑᓚᐅᕈᓐᓃᕋᒪ ᓂᕈᐊᖅᑕᐅᒐᓱᐊᖅᑎᓪᓗᖓ. ᐅᕙᓂ 

ᐊᐱᖅᓱᖅᑕᐅᖃᑦᑕᓚᐅᕋᒪ ᑭᓯᐊᓂ ᐅᖃᕈᓐᓇᖅᑐᖓ ᑕᑉᐹᓂ cabinet-ᒥ ᓂᐳᐅᖑᖃᑦᑕᓚᐅᕈᒪ 

ᐊᖏᕐᕋᖃᓐᖏᓗᐊᕐᓂᑯᓐᓄᑦ ᒥᑦᓵᓄᑦ ᐃᓱᒪᕗᑦ ᐊᑦᓱᕈᖃᑦᑕᕐᒪᑦ ᑖᓐᓇ ᓂᐱᐅᒋᕙᒻᒥᔭᕋ ᐊᔾᔨᒌᒍᓐᓃᕐᖓᑕ. 

 

(ᑐᓵᔨᑎᒍᑦ) ᐊᒥᓲᒻᒪᑕ ᐃᓱᒪᒃᑯᑦ ᐋᓐᓂᐊᕈᑕᐅᕙᑦᑐᑦ ᑕᐅᑐᒐᓖᑦ ᐃᓱᒫᓗᑉᐸᑦᑕᐃᑦ ᐃᓱᒪᔮᖅᐸᑦᑐᑦ ᑕᒪᓐᓇ 

ᑕᐃᒪᐃᑦᑐᓂᒃ ᐃᓱᒫᓘᕈᑎᖃᖅᐸᑦᑐᓂᒃ ᐱᑕᖃᐅᕐᒪᑦ ᐃᑉᐱᒋᒋᐊᖃᖅᑕᕗᑦ ᐊᒻᒪ ᑲᑎᒪᔨᐅᖃᑎᒃᑲ 

ᐅᖃᐅᑎᓚᐅᖅᑕᒃᑲ ᐅᖃᐅᓯᖃᖃᑦᑕᕋᑦᑕ ᐃᓕᓐᓂᐊᖅᑐᓕᕆᓂᕐᒥᒃ ᐱᓕᒻᒪᒃᓴᓂᕆᐊᖃᕋᑦᑕ, ᐃᓕᓐᓂᐊᕐᕕᐊᓗᖕᒥ 

ᐱᔭᕇᖅᓯᓂᑰᓐᖏᒃᑲᓗᐊᖅᑐᖓ ᑭᓯᐊᓂ ᐱᓕᒻᒪᒃᓴᖅᓯᒪᓂᒃᑯᑦ ᐃᒪᐃᒍᓐᓇᖅᓯᓯᒪᕗᖓ. ᑖᒃᑯᐊ ᓈᓚᒃᑐᑦ 

ᖃᐅᔨᒪᖁᓪᓗᒋᑦ ᐊᒻᒪ ᐱᒻᒪᕆᐅᖅᑰᖅᑐᓂᒃ ᐅᑭᐅᑦ ᓯᑕᒪᓂᒃ  

ᐊᓂᒍᖅᑐᓂᒃ ᐱᖓᓱᑦ ᐃᓐᓇᐃᑦ ᐅᕙᓐᓂᒃ ᐊᑦᑐᐃᓂᖃᖅᓯᒪᓪᓚᕆᒃᑐᑦ. ᐊᖏᖅᑕᐅᔪᓐᓇᕈᒪ 

ᑲᔪᓯᒃᑲᓐᓂᕈᒪᒐᓗᐊᖅᐳᖓ ᐅᖃᐅᓯᒃᓴᓐᓄᑦ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᓇᓱᖕᒪᑦ ᐱᔭᕇᕈᒪᓪᓗᓂ ᐅᖃᐅᓯᖏᑦ. 

ᐋᒃᑳᖅᑐᖃᖅᐸ? ᑕᑯᓐᖏᓐᓇᒪ. ᑲᔪᓯᒋᑦ ᒥᔅ ᓯᐅᑎᐊᐱᒃ. 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, ᐅᖃᖅᑏ.  

 

ᑭᖑᓂᑦᑎᐊᖓᒍᑦ ᓯᕗᓕᖅᑎᓕᕆᓚᐅᖅᑎᓪᓗᑕ ᐃᒡᓗᓕᖕᒦᑦᑐᓐᓇᓚᐅᕋᒪ ᐃᓐᓇᐃᓪᓗ ᑲᑎᒪᔨᖏᓐᓂᑦ 

ᐅᖃᓪᓚᒡᕕᐅᓚᐅᕋᒪ ᖃᓄᕐᓗ ᐱᓕᕆᔭᕋ ᐱᔭᕆᐊᖏᓐᓂᒃ, ᐃᖅᑲᐃᑎᑦᑎᒋᐊᓚᐅᕐᒪᑕ ᐅᕙᓐᓂᒃ 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

9 

ᑲᑎᒪᔨᓐᓄᐊᓚᐅᓐᖏᑦᑐᖓ ᑭᓯᐊᓂ ᑕᓚᕖᓴᒃᑯᒡᒎᖅ ᑕᑯᓐᓈᖃᑦᑕᕐᒪᑕ ᐊᒻᒪᓗ ᑐᓴᖅᑎᑦᑎᓇᓱᓚᐅᕐᒪᑦ 

ᖃᐅᔨᒃᑲᓐᓂᕈᒪᔫᒐᓗᐃᑦ ᖃᓄᖅ ᒐᕙᒪᒃᑯᑦ ᐱᓕᕆᔭᖏᓐᓂᒃ, ᐃᒪᓐᓇ ᐊᐱᖅᓱᖅᑐᐊᓗᑐᐃᓐᓇᐅᓐᖏᓪᓗᑎᒃ.  

 

ᑖᓐᓇ ᓯᕗᓪᓕᖅᐹᕐᒥᒃ ᖃᐅᔨᔭᕆᐅᓚᐅᕋᒃᑯ ᑐᒡᓕᐊᓂᒃ ᐃᒡᓗᓕᒑᕐᔪᖕᒦᑦᑐᑕ ᐃᓚᐃᑭ ᒪᓗᐊᕐᔪᒃ ᑕᑯᓐᓈᖃᑦᑕᕐᒥᖕᒪᑦ, 

ᐊᖏᕐᕋᒥ ᖃᐅᖁᓗᓂ ᐃᓕᕋᒋᓚᐅᕋᒃᑯ ᐃᓐᓇᕐᒧᑦ ᐊᖏᕐᕋᓄᑦ ᓱᐊᒃᑕᐅᓂᐊᖅᑐᕆᓚᐅᕋᒪ ᑭᓯᐊᓂ ᐋᒃᑲ 

ᑐᑭᓯᖃᑦᑕᕐᒪᑕᒎᖅ ᒪᓕᒐᓕᐅᕐᕕᖕᒥ ᑭᐅᒪᓕᕌᖓᒪ. ᑖᓐᓇ ᐅᕙᓐᓄᑦ ᐊᖏᔪᒻᒪᕆᐅᓚᐅᖅ. ᐱᖓᔪᖓ 

ᑭᐅᓪᓕᖅᐹᖑᓪᓗᓂ ᑕᐃᒪ ᑲᑎᒪᓂᑦᑎᐊᕚᓗᒃ ᐃᒃᐱᐊᕐᔪᖕᒨᓚᐅᕐᒥᒐ ᐋᓐᓂᐊᓯᐅᖅᑎ ᖄᐱᒃ ᐃᓐᓇᖓ ᐊᑕᒍᑦᑎᐊᖅ 

ᑖᓐᓇ ᑐᑭᖃᑦᑎᐊᓚᐅᖅᑐᖅ ᐊᒻᒪᓗ ᐃᓱᓕᑦᑎᔾᔪᑎᒋᓪᓗᒍ ᐱᐅᔪᒻᒪᕇᑦ. ᐅᖃᐅᓯᒃᓴᖃᕐᓗᓂ ᐅᖃᐅᑎᓚᐅᖅᑕᕋ 

ᐅᓪᓗᖅᑕᖃᓛᕐᒥᔪᐅᖅ ᖃᐅᒃᐸᑦ ᐅᖃᒃᑲᓐᓂᕈᓐᓇᕐᓂᐊᕐᒥᔪᖅ.  

 

ᓯᓚᑐᓂᕐᒥᓂᒃ ᑕᐃᒪ ᖁᔭᒋᔭᐃᓐᓇᕆᔪᒪᕕᓯ ᐅᕙᓂ ᐃᒡᓗᕐᔪᐊᕐᒥ ᐃᑲᔪᖅᓱᐃᖃᑦᑕᕈᓐᓇᕐᓂᕐᓂᒃ ᐃᓄᓕᕆᔨᒃᑯᓐᓄᑦ. 

ᖁᔭᓐᓇᒦᒃ. ᑕᒪᒃᑯᐊ ᑐᓗᖅᑕᕈᑎᒋᓚᐅᖅᑕᒃᑲ ᐊᕐᕌᒎᓯᒪᔪᓂ ᐃᓄᓕᕆᔨᒃᑯᓐᓂ ᐊᒃᑐᖅᓯᓯᒪᔪᐃᓐᓇᐅᖕᒪᑕ 

ᑲᔪᓯᓇᔭᕋᔭᓐᖑᐊᕋᓗᐊᖅᐱᓯ ᐃᑲᔪᖅᓱᐃᓐᓇᕐᓗᒍ ᑖᓐᓇ ᐱᓕᕆᕝᕕᒃ ᐊᒃᓱᕈᕐᓇᖅᑐᒃᑰᕈᑎᖃᕐᒪᑕ ᑭᓯᐊᓂ 

ᐃᓱᒪᒋᔭᖃᑦᑎᐊᕐᒪᑕ ᐱᐅᔪᓂᒃ ᑏᕖᒃᑯᑦ ᓈᓚᒃᑐᑦ ᑐᓄᓐᓂ. ᑖᒃᑯᐊ ᐃᑲᔪᖅᓯᒪᖕᒪᑕ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 970 - 5(2): ᒪᑐᐃᖅᑕᐅᕋᑖᓚᐅᕐᓂᖓ ᓄᑖᖅ ᐋᓐᓂᐊᕕᒃ ᑭᓐᖓᕐᓂ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ, ᐊᒻᒪᓗ ᐅᓪᓗᒃᑰᖅᐸᒃᑲ ᕿᑭᖅᑖᓗᑉ ᓂᒋᐊᓂᒥᐅᑦ.  

 

ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᐳᖓ ᖁᔭᓐᓇᒦᕈᒪᓪᓗᒋᑦ ᐊᒻᒪᓗ ᖁᕕᐊᓲᑎᖃᓗᐊᖅᑎᓪᓗᒋᑦ ᑭᓐᖓᐃᑦ 

ᐋᓐᓂᐊᕕᒃᑖᕆᕋᑖᖅᑕᖓᓂ ᑕᒫᓂ ᐊᐅᔭᐅᔪᖅ ᐱᔭᕇᖅᑕᐅᓚᐅᕐᒪᑦ.  

 

ᐅᖃᖅᑏ, ᑖᒃᑯᐊ ᓄᓇᓕᓐᓂ ᒐᕙᒪᒃᑯᑦ ᐱᔨᑦᓯᑎᒃᑯᑦ ᒥᓂᔅᑕᖓ ᒥᓂᔅᑕ ᐃᖃᓗᐊᖅ ᑎᑭᒍᓐᓇᓚᐅᕐᒪᑦ ᐊᒻᒪᓗ 

ᐋᓐᓂᐊᖅᑕᐃᐅᓕᔪᓕᕆᔨᒃᑯᑦ ᒥᓂᔅᑕᖓᑦᑕᐅᖅ ᒥᓂᔅᑕ ᑯᓱᒐᖅ ᑭᓐᖓᕐᓃᖃᑎᒋᓚᐅᕋᒃᑭᑦ ᐃᑉᐸᒃᓵᓂ 

ᐊᐃᑉᐱᐅᑎᓪᓗᒍ ᐊᒻᒪᓗ ᑭᓐᖓᕐᒥᐅᑦ ᑐᓐᖓᓱᒃᑎᑦᑎᔪᒻᒪᕆᐊᓘᓚᐅᕐᒪᑕ ᒪᑐᐃᖅᓯᓂᖃᖅᑎᓪᓗᒋᑦ. ᐱᓗᐊᖅᑐᒥᒃ 

ᖁᔭᓐᓇᒦᕈᒪᕙᕋ ᑭᓐᖓᐃᑦ ᒪᐃᔭᖓ ᑎᒧ ᑐᓄ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐃᖏᕐᕋᔭᖃᑎᒋᖃᑦᑕᖅᓱᑎᒍᑦ ᑖᒃᑯᐊᓗ 

ᐅᖃᖅᑎ, ᓇᑯᕐᒦᕈᒪᒋᕙᒃᑲ ᐋᓐᓂᐊᖅᑐᓕᕆᓂᕐᒧᑦ ᐱᓕᕆᔨᐅᖃᑦᑕᖅᑐᑦ ᑭᓐᖓᕐᓂ ᐊᒻᒪᓗ ᑖᓐᓇ ᓄᑖᖅ ᐃᓪᓗ 

ᓴᓇᔭᐅᑎᓪᓗᒍ ᐱᓕᕆᖃᑕᐅᓚᐅᖅᑐᓕᒫᑦ.  

 

ᐅᖃᖅᑏ, ᑖᓐᓇ ᐋᓐᓂᐊᕕᒃ ᓲᕐᓗ ᓄᓇᓕᐅᑉ ᐊᑐᖅᑕᐅᕐᔪᐊᖃᑦᑕᓲᖑᑎᓪᓗᒍ ᐃᑎᖅᑕᐅᖏᓐᓇᖃᑦᑕᓲᖑᑎᓪᓗᒍ 

ᖃᐅᑕᒫᑦ ᐅᓪᓗᑰᒐᓗᐊᖅᐸᑦ ᐅᓐᓄᒃᑰᒐᓗᐊᖅᐸᑦ ᐊᒻᒪ ᓇᓗᓇᓐᖏᑦᑐᖅ ᓯᕗᓂᒃᓴᑦᑎᓐᓄᑦ ᑭᓐᖓᕐᒥᐅᓄᑦ 

ᐊᑐᖅᑕᐅᓪᓚᕆᓐᓂᐊᕐᓂᖓᓂᒃ ᑐᐊᕕᕐᓇᖅᑐᓄᓪᓘᓐᓃᑦ ᐅᕝᕙᓘᓐᓃᑦ ᑭᒍᓯᕆᔭᐅᔪᖃᕆᐊᖃᖅᐸᑦ, ᓴᐅᓂᕐᒥᓪᓘᓐᓃᑦ 

ᓇᑲᒃᓯᔪᖃᕈᓂ ᑕᐃᒪ ᑖᓐᓇ ᐋᓐᓂᐊᕐᕕᒃ ᑐᖅᑲᖅᑕᕐᕕᓪᓗᐊᑕᐅᓂᐊᕐᒪᑦ. ᓂᕆᐅᒃᐳᖓ ᑭᓐᖓᕐᒥᐅᓄᑦ 

ᖁᕕᐊᒋᔭᐅᓪᓚᕆᒃᓯᒪᓂᖓᓂᒃ ᐊᒻᒪᓗ ᓯᕗᓂᒃᓴᑐᖃᑦᑎᓐᓄᑦ ᑭᖑᕚᕆᔭᐅᔪᓄᑦᑕᐅᖅ ᐊᑐᕐᓂᖃᓪᓚᕆᓐᓂᐊᕐᒪᑦ 

ᑕᐃᑯᖓ 30, ᐃᒻᒪᖄ ᐊᕐᕌᒍᒐᓴᓐᓄᑦ. ᓇᑯᕐᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. ᓈᓴᐅᑎᖓ 4. 

ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓂᑦ ᑭᐅᔾᔪᑏᑦ. ᓈᓴᐅᑎᖓ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. ᑕᐃᒪ ᐃᓱᒪᒋᓗᒍ 

ᐃᓯᖅᑕᐅᔭᕆᐊᖃᓐᖏᓐᓂᕗᑦ ᐃᒪᓐᓇ ᐳᓛᖅᑎᖃᓐᖏᑦᑐᒍᑦ. ᓈᓴᐅᑎᖓ 6. ᐊᐱᖅᑯᑎᒃᓴᐃᑦ. ᐊᐱᖅᑯᑎᒃᓴᐃᑦ. 

ᐃᖅᑲᐃᑎᒋᐊᕐᓗᒋᑦ ᒪᓕᒐᓕᐅᖅᑏᑦ ᒫᓐᓇ ᐋᖅᑭᒃᑕᐅᓯᒪᓕᖅᑐᖅ 1 ᐃᑲᕐᕋᖅ 15 ᒥᓂᔅᓯᒧᑦ ᐃᓚᒋᐊᖅᑐᖅ. 

ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 1397 - 5(2): ᓄᕙᕐᔪᐊᕐᓇᖅ-19-ᒧᑦ ᑲᐱᔭᐅᔭᕆᓂᐊᖃᕐᓂᖏᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

(ᓯᒪᐃᓚᒃ) 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᖃᒪᓂ’ᑐᐊᕐᒥᐅᑦ. ᓂᕈᐊᖅᑎᒃᑲ. ᐅᖃᖅᑏ, 

ᑐᕌᖅᑎᑦᑐᒪᔭᒃᑲ ᐅᓪᓗᒥ ᒥᓂᔅᑕ ᐃᖅᑲᓇᐃᔭᖅᑎᓕᕆᔨᒃᑯᓐᓄᑦ. ᑕᐃᒪ ᒥᓂᔅᑕ ᐃᖅᑲᐅᒪᓂᐊᕐᒪᑦ ᑲᓇᑕᐅᑉ 

ᒐᕙᒪᒃᑯᖏᑦ ᑐᓴᖅᑎᑦᑎᓂᖃᖅᑐᒻᒪᕆᐅᓚᐅᕐᒪᑕ ᑖᒃᑯᐊ ᐋᒡᒌᓯᒥ ᑕᒫᓂ ᐊᕐᕌᒍᒥ ᐱᓪᓗᒍ ᒪᑯᐊ ᓄᕙᓐᓇᕐᔪᐊᕐᒧᑦ 

ᑲᐱᔭᐅᔭᕆᐊᖃᕐᓂᕐᒧᑦ ᒐᕙᒪᑐᖃᒃᑯᑦ ᐃᖅᑲᓇᐃᔭᖅᑎᖏᑦ ᐊᒻᒪᓗ ᐃᖅᑲᓇᐃᔭᖅᑏᑦ ᒐᕙᒪᑐᖃᒃᑯᓐᓂᒃ 

ᒪᓕᒐᖃᖅᑎᑕᐅᔪᓂᓗ ᐃᖅᑲᓇᐃᔭᖅᑐᑦ ᒥᒃᓵᓄᑦ. 

 

ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᕐᒪᑕ ᐅᖃᖅᓯᒪᖕᒪᑦ, ᐃᔾᔪᐊᕐᓗᒍ, “ᑲᓇᑕᐅᑉ ᒐᕙᒪᒃᑯᖏᑦ ᐅᓪᓗᒥ ᑐᓴᖅᑎᑦᑎᕗᑦ 

ᐱᓕᕆᓂᐊᕐᓂᕐᒥᓂᒃ ᓯᑎᐱᕆ ᓄᓐᖑᐊᓂ ᑲᐱᔭᐅᓯᒪᔪᐃᓐᓇᐅᔭᕆᐊᖃᕐᓂᐊᖅᑐᑦ ᒐᕙᒪᑐᖃᒃᑯᑦ 

ᐃᖅᑲᓇᐃᔭᖅᑎᓕᒫᖏᓐᓄᑦ. ᖄᒃᑲᓐᓂᐊᒍᑦ ᐱᔪᓐᓇᖅᓯᑐᐊᕈᑦᑕ ᐅᑭᐊᒃᓵᖅ ᖄᖏᓐᖏᓪᓗᓂ ᐊᒃᑑᕝᕙ 2021.” 

ᑖᑉᑯᐊᓪᓗ ᑲᐱᖅᑕᐅᔪᒃᕼᐊᐅᔪᑦ ᕼᐊᕙᒃᑐᑦ ᐋᓪᓕᖅᑮᑦ, ᖃᓄᕐᓕ ᓄᓇᕗᑦ ᒐᕙᒪᒃᑯᑦ -ᖃᖅᑎᑦᑎᓂᕐᒥᒃ ᒐᕙᒪᒃᑯᑦ 

ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓄᑦ ᑕᒪᒃᑯᐊᓗ ᐅᐸᒍᑎᖅᑳᖃᑦᑕᖅᑐᑦ ᐋᓐᓂᐊᕐᕕᓐᓂ ᐃᓕᓐᓂᐊᕐᕕᓐᓂ 

ᑎᒍᔭᐅᒃᓯᒪᕝᕕᓐᓂᓪᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒐᕙᒪᕗᑦ ᕿᒥᕐᕈᕙᓪᓕᐊᔪᑦ 

ᑎᓕᔾᔪᑎᐅᔪᒥᒃ, ᐋᓐᓂᐊᖅᑐᓕᕆᔨᕐᔪᐊᓂᒃ ᐱᓕᕆᔨᕐᔪᐊᓂᒡᓗ ᑲᐳᑎᒥᒃ ᓴᖅᑭᑦᑎᔪᓐᓇᕐᒪᖔᑕ ᐊᒻᒪᓗ 

ᐊᑐᕆᐊᖃᓕᖅᑎᑕᐅᓗᑎᒃ. ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᑐᕋᒃᓴᐅᑉᐸᑦ ᐱᑕᖃᕆᐊᖃᖅᐸᓪᓘᓐᓃᑦ 

ᓴᐳᒻᒥᒃᓯᔪᑦ. ᑖᒃᑯᐊ ᑭᒃᑯᑐᐃᓐᓇᕐᓄᑦ ᐅᓗᕆᐊᓇᖅᑐᒦᖁᓇᒋᑦ ᓄᕙᖕᓇᕐᔪᐊᖅ ᒫᓐᓇᐅᔪᖅ ᐱᓕᕆᖃᑎᒌᓐᓇᖅᑕᕗᑦ 

ᓇᒧᑦ ᖃᓄᑎᒋ ᐱᓕᕆᐊᖑᓂᐊᕐᒪᖔᖅ. ᒫᓐᓇ ᐊᓯᐊᒍᑦ ᑭᐅᔾᔪᑎᖃᓐᖏᑦᑐᖓ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᐃᒍᔾᔪᑎᖓᑦ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕᑉ ᑭᐅᔾᔪᑎᖓᓄᑦ. ᐅᖃᖅᑏ, ᑖᒃᑯᐊ ᓇᖕᒥᓂᖅ 

ᐃᖅᑲᓇᐃᔭᖅᑐᖃᖅᑐᑦ ᑲᓇᑕᓕᒫᒥ ᐱᖃᓯᐅᑎᓗᒋᑦ ᑮᓇᐅᔭᒃᑯᕖᑦ ᐊᖏᔪᑦ ᓴᖅᑭᑦᑎᖕᒪᑕ ᓄᕙᖕᓇᕐᔪᐊᕐᒧᑦ 

ᑲᐱᔭᐅᓯᒪᔭᕆᐊᖃᕐᓂᕐᒥᒃ ᐃᖅᑲᓇᐃᔭᖅᑎᖏᖕᓄᑦ. ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᐅᖃᖃᑎᖃᖅᓯᒪᓕᕐᒪᖔᕐᒥᒃ 

ᓯᕗᓕᐅᖅᑎᐅᔪᑦ ᓄᓇᕗᒻᒥ ᐃᖅᑲᓇᐃᔭᖅᑎᓄᑦ ᒐᕙᒪᒃᑯᓐᓄᑦ ᑲᑐᔾᔨᖃᑎᒌᓄᑦ, ᓄᓇᕗᒻᒥᓗ ᐃᓕᓴᐃᔩᑦ 

ᑲᑐᔾᔨᖃᑎᒌᓄᑦ ᑕᒪᑐᒪᐅᑉ ᒥᒃᓵᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕝᕕᑉᐳᑦ 

ᐱᓕᕆᖃᑎᖃᑦᑎᐊᖅᓯᒪᔪᑦ ᑕᒪᕐᒥᒃ ᐊᖏᖃᑎᒌᒍᑎᑦᑎᓐᓂᒃ ᑲᑐᔾᔨᖃᑎᒌᖕᓂᑦ, ᐊᒻᒪᓗ ᐅᖃᖃᑎᒌᓐᓇᖅᓯᒪᔭᕗᑦ 

ᓇᐅᒃᑯᑐᐃᓐᓇᖅ. ᑖᓐᓇ ᑕᕝᕙ ᐊᑕᐅᓯᖅ ᐅᖃᐅᓯᖅ ᐅᖃᖃᑎᒌᒍᑕᐅᒻᒥᖕᒪᑦ, ᐊᒻᒪᓗ ᑎᓕᓯᔾᔪᑎᖃᕈᓐᓇᓐᖏᑦᑐᒍᑦ 

ᐊᖏᖃᑎᒋᓐᖏᒃᑯᑦᑎᒍᑦ ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐅᐃᒍᔾᔪᑎᖓᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕᑉ ᑭᐅᔾᔪᑎᖓᓄᑦ. ᐅᖃᖅᑏ, ᒐᕙᒪᒃᑯᑦ, ᓄᓇᕗᑦ 

ᒐᕙᒪᒃᑯᖏᓐᓄᑦ ᓄᑖᖑᓛᓄᑦ ᓈᓴᐅᑎᖃᖅᑐᑦ 75%-ᑲᓴᖏᑦ ᓄᓇᕗᒻᒥᐅᑦ 18 ᐅᖓᑖᓄᓪᓗ ᐅᑭᐅᓖᑦ 

ᑲᐱᔭᐅᓯᒪᔪᑦ ᒪᕐᕈᐊᖅᑎᖅᑐᑎᑦ ᑲᐱᔭᐅᓯᒪᔪᐃᓐᓇᐅᓕᕐᒪᑕ ᓄᕙᖕᓇᕐᔪᐊᕐᒧᑦ. 

ᒥᓂᔅᑕᖃᐃ ᖃᐅᔨᒪᕙ ᖃᓄᖅ ᖃᔅᓯᑦ ᐳᓴᓐᑎᐅᔪᑦ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᑲᐱᔭᐅᓯᒪᓪᓚᑦᑖᓕᕐᒪᑕ? 

ᖃᔅᓯᑦ ᐳᓴᓐᑎᖏᓪᓗ ᑲᐱᔭᐅᓯᒪᓐᖏᓚᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐊᕿᐊᕈᖅ. 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇ ᓈᓴᐅᑎᖁᑏᑦ ᐊᒻᒪᓗ 

ᓄᐊᖃᑦᑕᕐᓇᑎᒍᑦ ᐅᓪᓗᒥᒧᑦ. ᑲᔪᖏᖅᓴᖅᐸᕗᑦ ᓄᓇᖃᖅᑐᓕᒫᑦ ᑲᐱᔭᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1398 - 5(2): ᑲᐱᔭᐅᓯᒪᓂᕐᒧᑦ ᓇᓗᓇᐃᒃᑯᑕᖅ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖅᑎᓐᓂᐊᖅᑕᒃᑲ ᓯᕗᓕᖅᑎᒧᑦ. ᐊᒻᒪᓗ 

ᐱᔾᔪᑎᖃᕆᓪᓗᑎᑦ ᓄᕙᖕᓇᕐᔪᐊᕐᓂᕐᒧᑦ ᑲᐱᔭᐅᓂᕐᒧᑦ. 

 

ᐅᖃᖅᑏ, ᓯᕗᓕᖅᑎ ᖃᐅᔨᒪᑦᑎᐊᕐᒪᑦ ᑕᐃᒪ ᑖᒃᑯᐊ ᓂᕈᐊᖅᑕᐅ-ᒐᕙᒪᖃᕐᕕᐅᔪᑦ ᑲᓇᑕᒥ ᓱᒃᑲᔪᒻᒪᕆᖕᒥᒃ 

ᐋᖅᑭᒃᓯᕙᓪᓕᐊᕐᒪᑕ ᑲᐱᔭᐅᓯᒪᓂᕐᒧᑦ ᐸᐃᑉᐹᖃᕐᓂᕐᒧᑦ ᓄᕙᖕᓇᕐᔪᐊᕐᒧᑦ. ᑲᓇᑕᒥ ᓯᕗᓕᖅᑎᕐᔪᐊᖓᑦ 

ᑐᓴᖅᑎᑦᑎᕋᑖᓚᐅᕐᒪᑦ ᐱᓕᕆᔪᒪᒻᒪᒡᒎᖅ ᐱᒋᐊᖅᑎᑦᑎᖁᔨᓪᓗᓂ $1 ᕕᓕᐊᓐ ᑮᓇᐅᔭᕌᖅᑐᒥᒃ 

ᓇᓗᓇᐃᒃᑯᑕᖃᕐᓂᕐᒧᑦ ᓄᕙᖕᓇᕐᔪᐊᕐᒧᑦ ᑲᐱᔭᐅᓯᒪᓂᕐᒧᑦ ᒐᕙᒪᕐᕕᓕᒫᓂ ᐊᑐᓕᖅᑎᑕᐅᓗᓂ ᐃᒪᓐᓇ 

ᐸᐃᑉᐹᖃᕆᐊᖃᕐᓂᕐᒥᒃ ᓄᕙᖕᓇᕐᔪᐊᕐᒧᑦ ᑲᐱᔭᐅᓯᒪᓂᕐᒥᖏᓐᓂᒃ. 

 

ᓯᕗᓪᓕᖅᐹᖅ ᐊᐱᖅᑯᑎᒐ ᓯᕗᓕᖅᑎᒧᑦ ᑐᑭᓯᓇᑦᑎᐊᕐᒪᑦ. ᓄᓇᕗᑦ ᒐᕙᒪᒃᑯᖏᑦ ᑖᒃᑯᓂᖓ ᑮᓇᐅᔭᓂᑦ 

ᑎᒍᓯᒋᐊᕐᓂᐊᖅᐹ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑮᓇᐅᔭᓂᒃ ᐋᒃᑳᓚᐅᖅᓯᒪᔾᔮᓐᖏᑦᑐᒍᑦ 

ᒐᕙᒪᑐᖃᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐅᐃᒍᕆᐊᕈᑎ, ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᓯᕗᓕᖅᑎ. ᖁᕕᐊᓱᑦᑐᖓ ᓄᓇᕗᑦ ᒐᕙᒪᒃᑯᖏᑦ 

ᑮᓇᐅᔭᓂᑦ ᑎᒍᓯᓂᕐᒧᑦ ᓄᕙᖕᓇᕐᔪᐊᓕᕆᔾᔪᑎᓄᑦ.  

 

ᐅᖃᖅᑏ, ᖁᕕᐊᒋᕙᒃᑲ ᒐᕙᒪᒃᑯᑦ ᐋᖅᑭᖕᓂᕋᖅᑕᐅᒻᒪᑕ ᑕᒪᒃᑯᓂᖓ ᐊᐅᓪᓚᖃᑦᑕᕐᓂᕐᒧᑦ ᐱᔭᕐᓂᖅᑎᑦᑎᓂᕐᒧᑦ 

ᑖᒃᑯᓄᖓ ᑲᐱᔭᐅᓯᒪᔪᓄᑦ. 

 

ᑭᓯᐊᓂᓕ, ᐃᓱᒫᓘᑎᖃᕋᒪ ᓄᓇᕗᒻᒥ ᐸᐃᑉᐹᒃᑯᑦ ᐱᓕᕆᖃᑦᑕᕐᓂᖏᑦ ᐃᒪᓐᓇ ᑲᐱᔭᐅᓯᒪᓂᕐᒥᒃ ᓇᓗᓇᐃᒃᑯᑕᖏᑦ 

ᑖᓐᓇ ᐋᖅᑭᑦᑎᐊᖅᓯᒪᓐᖏᒻᒪᑦ ᓈᒻᒪᖕᓇᓂᓗ. ᒐᕙᒪᐃᓪᓗ ᑲᓇᑕᒥ ᐱᑕᖃᖅᑎᑦᑎᓕᕐᒪᑕ ᓄᓇᖃᖅᑐᖁᑎᕐᒥᖕᓂᒃ 

ᓇᓖᕌᒐᒃᓴᒥᒃ ᖃᕋᓴᐅᔭᖅᑎᒍᑦ ᐱᓗᑎᒃ ᑖᒃᑯᐊ ᐃᑭᐊᖅᑭᕕᒃᑰᖅᑐᖅ ᐅᖄᓚᐅᑎᖏᑎᒍᓪᓗ ᐱᔪᓐᓇᖅᑐᑎᑦ 

ᑲᓇᑕᓕᒫᕐᒥ ᐊᑐᖅᑕᐅᔪᓐᓇᖅᑐᑦ ᑕᐃᒫᒃ ᑲᐱᔭᐅᓯᒪᓂᕐᒧᑦ ᓇᓗᓇᐃᒃᑯᑕᖃᕆᐊᖃᖅᑎᑦᑎᔪᓄᑦ. 

 

ᓯᕗᓕᖅᑏ ᐅᖃᕈᓐᓇᖅᐹ ᑖᒃᑯᐊ ᑎᓕᓯᔾᔪᑎᖃᑦᑎᐊᕐᓂᐊᕐᒪᖔᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐊᔾᔨᑲᓴᖓᓂᒃ 

ᐋᖅᑭᒃᓯᖁᓪᓗᒋᑦ ᓄᓇᕗᒻᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᔪᒍᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ ᑖᓐᓇ ᐱᓕᕇᓐᓇᐅᕐᒪᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑖᓐᓇ 

ᐱᖃᓯᐅᑎᓗᒍ.  

 

ᐅᖃᖅᑏ, ᑐᓴᖅᓯᒪᒐᒪ ᐅᓂᒃᑳᖅᑐᓂᒃ ᑲᐱᔭᐅᓯᒪᓂᖅ ᓇᓗᓇᐃᒃᑯᑕᖅ ᓄᓇᕗᒻᒥ ᐃᓛᓐᓂᒃᑯᑦ 

ᐃᓕᓴᕆᔭᐅᓯᒪᓲᖑᓐᖏᒻᒪᑕ ᖃᓪᓗᓈᑦ ᓄᓇᖓᖕᓂ ᐃᓚᖏᖕᓂ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ 

ᑭᐅᑦᑎᐊᕈᓐᓇᕐᓂᖅᓴᐅᒐᔭᖅᑐᖅ ᐱᓕᕆᖃᑦᑕᖅᓯᒪᒐᒥᒋᑦ. ᒥᓂᔅᑕ ᑭᓱᓂᒃ ᐱᓕᕆᓯᒪᓕᕐᒪᑦ. ᑕᐃᒪ 

ᐱᓕᕆᐊᑐᖃᑦᑕᑎᓐᓂᒃ ᐱᓕᕆᓂᐊᖅᑐᒍᑦ ᑖᒃᑯᐊ ᕿᒪᒃᑕᐅᓕᓐᖏᒃᑲᓗᐊᕐᒪᖔᑕ.  

 

ᐊᒻᒪᓗ, ᐅᖃᖅᑏ, ᑐᑭᓯᓇᖅᓯᑎᓪᓗᒍ ᐃᒪᓐᓇ ᑲᐱᔭᐅᓯᒪᓂᕐᒧᑦ ᓇᓗᓇᐃᒃᑯᑕᐅᖕᒪᑦ ᖃᕋᓴᐅᔭᖅᑎᒎᒐᓗᐊᖅᐸᑦ 

ᐸᐃᑉᐹᕋᓗᐊᕈᓂᓘᓐᓃᑦ. ᒪᓕᒐᓕᐅᔾᔮᓐᖏᑕᕗᑦ ᑕᒪᒃᑯᐊ ᓇᖕᒥᓂᖅ ᑮᓇᐅᔭᓕᐅᕋᓱᒃᑏᑦ ᐱᖃᕆᐊᖃᕐᒪᑕ. ᑕᐃᒪᓕ 

ᐸᐃᑉᐹᖃᕆᐊᓖᑦ ᐃᒪᓐᓇ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᖑᔭᕆᐊᖃᓕᕐᓂᐊᕐᒪᑕ ᑖᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᔨᒻᒪᕆᒃ ᒪᓕᒃᑕᐅᖁᔨᓕᕐᓂᖅᐸᑦ. ᑭᓯᐊᓂᓕ, ᑲᐱᔭᐅᓯᒪᓂᕐᒧᑦ ᐸᐃᑉᐹᖃᕆᐊᖃᕐᓂᖅ 

ᑖᓐᓇᑑᒐᔭᖅᑐᖅ. ᐃᒪᓐᓇ ᐄ’, ᑕᑯᒋᑦ ᑲᐱᔭᐅᓯᒪᔪᖓ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪ ᑭᖑᓪᓕᖅᐹᖓᓂᒃ ᐊᐱᖅᑯᑎ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᓯᕗᓕᖅᑏ ᑭᐅᒐᕕᓐᖓ. ᑕᐃᒪ ᐅᖃᖅᑲᐅᒐᒪ 

ᐊᒥᓱᑲᓪᓚᒻᒪᕇᑦ ᒐᕙᒪᖃᕐᕕᐅᔪᐃᑦ ᑲᓇᑕᒥ ᑲᐱᔭᐅᓯᒪᓪᓚᕆᒃᑲᓗᐊᕐᒪᖔᑕ ᓇᓗᓇᐃᕈᑎᓂᑦ 

ᓴᖅᑭᖅᓯᖃᑦᑕᖁᔨᓕᕐᖓᑕ ᐱᔨᑦᑎᕋᐅᑎᕈᓘᔭᐃᑦ ᐱᔨᑦᑎᕋᐅᑎᕈᓘᔭᕐᓄᑦ. 

 

ᐃᓕᓴᖅᓯᓪᓚᕆᑦᑐᖓᐃᓛᒃ ᑕᒪᓐᓇ ᐱᔭᕆᐊᑐᒻᒫᑦ. ᐊᔾᔨᒌᓐᖏᑦᑐᕈᓘᔭᕐᓄᑦ ᑕᑯᓐᓈᖅᑕᐅᓪᓗᓂ 

ᐃᓱᒪᒋᖃᕐᕕᐅᓪᓗᓂᓗ. 

 

ᓯᕗᓕᖅᑏ, ᓇᓗᓇᐃᖅᓯᒍᓐᓇᖅᑳ ᐅᓪᓗᒥ ᖃᓄᐃᓕᐅᖅᑐᖃᕐᒪᖔᖅ ᒐᕙᒪᒃᑯᓐᓂ ᒫᓐᓇ ᓴᓇᒐᓱᐊᖅᑐᑎᑦ 

ᐊᑐᐊᒐᕐᒥᒃ ᑐᑭᓯᓇᑦᑎᐊᖅᑐᒥᒃ ᑕᒪᑐᒪᑉ ᒥᔅᓵᓅᖓᔪᒥᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇ ᑕᐃᒪᐃᑦᑐᒦᒃᑲᑦᑕ ᐊᔾᔨᐅᓐᖏᑦᑐᒥᒃ 

ᐊᑦᑕᓇᕈᔪᑦᑐᒥᒃ. ᒐᕙᒪᑐᖃᒃᑯᑦ ᓂᕈᐊᖅᑎᑦᑎᓂᐅᓴᒋᓪᓗᑎᒃ, ᐊᒻᒪ ᓂᕈᐊᖅᑐᖃᕐᓂᐅᓴᑎᓪᓗᒍ ᑲᓇᑕᒥ 

ᓯᕗᓕᖅᑎᕐᔪᐊᕆᓚᐅᖅᑕᖓᑦ ᐅᖃᖃᑦᑕᓚᐅᕆᓪᓗᓂ ᐊᑦᑐᐃᖃᑦᑕᓂᐊᕐᖓᒡᒎᖅ ᓄᓇᕗᒻᒥᐅᓕᒫᓂᒃ. 

ᖃᖓᑕᓲᖅᑐᐃᑦ, ᖃᖓᑕᓲᒃᑰᕐᓂᐊᖅᑐᐃᑦ ᓇᓗᓇᐃᒃᑯᑕᖃᕆᐊᖃᖃᑦᑕᓂᐊᕐᖓᑕ.  

 

ᑕᐃᒪᓕ ᑐᐊᕕᕐᓇᑐᒃᑯᑦ ᐊᐅᓪᓚᖅᑎᑕᐅᓐᓂᕈᕕᑦ ᑲᐱᔭᐅᓯᒪᓐᖏᓪᓗᑎᒃ ᖃᓄᐊᓗᒃ ᐅᑎᕋᔭᖅᑭᑦ? ᑕᒪᔾᔭ 

ᐃᓱᒪᒋᒋᐊᖃᕋᑦᑎᒍᑦ ᖃᓄᐃᑦᑐᑐᐃᓐᓇᖅ ᒐᕙᒪ ᓴᖅᑭᖅᑲᑦ ᖃᓄᑐᐃᓐᓇᕐᓗ ᐃᓱᒪᖃᖅᑳᑦ. ᐅᕙᒍᓪᓕ 

ᑭᖑᓪᓕᖅᐹᒦᓕᕋᑦᑕ. ᓂᕈᐊᕐᓂᖃᓛᓕᕋᑦᑕ ᑕᖅᑭᐸᓗᒻᒥ ᐊᓂᒍᖅᑲᑦ. ᑕᐃᒃᑯᐊ ᓄᑖᑦ ᒐᕙᒪᐅᓂᐊᖅᑐᐃᑦ 

ᐊᑦᑐᖏᖅᓯᒪᑦᑕᐅᑎᒋᖁᓐᖏᓐᓇᑦᑎᒍᑦ ᐃᓱᒪᖅᓱᖁᓛᕐᒥᒐᑦᑎᒍᑦᑕᐅᖅ. 

 

ᒫᓐᓇ ᐱᓕᕆᐊᕆᒐᓱᑦᑕᕋᓗᐊᕗᑦ ᐊᑐᐃᓐᓇᕈᖅᓴᐃᒐᓗᐊᖅᑐᒍᑦ. ᑭᓯᐊᓂᓕ, ᒫᓐᓇᓪᓚᕆᒃ ᐋᖅᑭᔅᓯᒪᓪᓚᕆᑦᑐᒥᒃ 

ᐸᕐᓇᐅᑎᖃᓐᖏᑦᑐᒍᑦ ᐱᔭᕇᖅᓯᒪᔪᒥᒃ.  

 

ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᒻᒥᔫᒐᓗᐊᑦᑕᐅᖅ, ᐱᓕᕆᖃᑎᖃᖅᑐᑎᑦ ᓇᒻᒥᓂᖃᐅᑎᓕᓐᓂᒃ ᓇᒥᕈᓘᔭᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒥᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 1399 - 5(2): ᕼᐋᒻᒪᓚᒃᑯᑦ ᓄᓇᓯᐅᑎᒃᑯᕕᖓ ᐃᒡᓗᓕᖕᒥ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᐊᒥᑦᑐᕐᒥᐅᑦ, ᓄᓇᕗᒻᒥᑕᐅᖃᑎᒃᑲᓗ. ᐅᖃᖅᑎᑦᑎᔩ, ᐊᐱᖅᑯᑎᒐ 

ᑐᕌᖅᑎᓐᓂᐊᖅᑕᕋ ᓄᓇᓕᖕᓂ ᒐᕙᒪᒃᑯᑦ ᐱᔨᑦᑎᕋᖅᑎᒃᑯᖏᓐᓄᑦ. ᐅᓇ ᐱᔾᔪᑎᒋᓪᓗᒍ ᓂᓪᓕᐅᑎᒋᒃᑲᓐᓂᕈᒪᓕᖅᑕᕋ, 

ᑕᐃᒪ ᐊᒥᑦᑐᕐᒥᐅᑕᐅᖃᑎᒃᑲ, ᐃᓛᒃ, ᐃᒡᓗᓕᖕᒥᐅᑦ ᓄᓇᒃᑰᕈᑎᖃᕐᕕᖓᑦ ᒪᑐᓯᒪᓕᕐᒪᑦ. ᐊᕐᕌᒎᒃ ᒪᕐᕉᖅᑰᓕᖅᑑᒃ 

ᑕᒻᒪᕈᒪ ᐅᖃᕐᓂᐊᖅᐳᑎᑦ. 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᑖᒃᑯᐊ ᕼᐊᒻᓚᒃᑯᑦ ᐊᒃᓱᕈᖅᖢᑎᑦ ᐱᓇᔪᓚᐅᕈᓗᐊᕐᒪᑕ ᓄᓇᒃᑰᕈᑎᖃᕐᕕᒃᓴᖓᓂᒃ. 

ᐃᖅᑲᓇᐃᔭᖅᑎᖏᓐᓄᓪᓗ ᓴᓇᕝᕕᐅᕙᑦᑐᓂᑦ WSCC-ᒃᑯᓐᓂᒃ, ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑐᓂᒃ ᐊᒻᒪ 

ᓇᓪᓕᐅᒃᑯᒫᓂᒃ ᖃᐅᔨᓴᖅᑎᒃᑯᓐᓂᒃ ᒪᑐᔭᐅᓚᐅᕐᒪᑦ. ᐃᓛᒃ, ᐋᓐᓂᖅᑕᐃᓕᔪᓕᕆᔨᒃᑯᓐᓂᑦ ᒪᑐᔭᐅᓚᐅᕐᒪᑦ.  

 

ᓄᓇᓕᖕᓂᖃᐃ ᒐᕙᒪᒃᑯᑦ ᐱᔨᑦᑎᕋᖅᑎᒃᑯᖏᑦ ᐃᒡᓗᓕᒃ ᕼᐊᒻᓚᒃᑯᖓᓂᑦ ᐃᑲᔪᕋᓱᑦᑎᐊᕋᓗᐊᖅᐳᐃᑦ ᑖᒃᑯᐊ 

ᓄᓇᓯᐅᑎᖏᑦ ᐅᑭᐅᓐᖑᕐᓂᐊᓕᕐᒪᑦ ᓄᓇᒃᑰᕈᑎᖃᕐᕕᒃ ᖃᓄᐃᓕᖓᓕᕐᒪᖔᑕ ᓯᕗᓪᓕᖅᐹᒥᒃ ᐊᐱᕆᔪᒪᔪᖓ, 

ᓇᒦᓕᖅᐸᑦ ᓄᓇᓕᖕᓂᑦ ᒐᕙᒪᒃᑯᑦ ᐱᔨᑦᑎᕋᖅᑎᖏᑦ ᐃᑲᔪᕆᐊᖃᖅᑎᓪᓗᒋᑦ ᐃᒡᓗᓕᖕᒥᐅᑦ ᕼᐊᒻᓚᒃᑯᖏᓐᓂᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᐃᑎᒋᐊᕈᒪᑐᐃᓐᓇᕆᔅᓯ, ᐅᖄᓚᐅᑎᓯ ᖃᒥᓐᖓᖅᑎᖃᑦᑕᕐᓗᓯᐅᒃ 

ᐅᖃᓕᕋᐃᒍᔅᓯ. ᒥᓂᔅᑕ ᑲᒪᔨᐅᔪᖅ ᓄᓇᓕᓐᓂ ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᓐᓄᑦ, ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᓐᓄᓴᒃᑯᑦ ᓂᕈᐊᖅᑎᒋᓯᒪᔭᒃᑲ 

ᐃᖃᓗᑦᑑᑦᑎᐊᕐᒥ. ᖁᔭᓕᔭᕋ ᒪᓕᒐᓕᐅᖅᑎ ᐊᐱᕆᖕᒪᑦ. ᖃᐅᔨᒪᒻᒥᔪᖓᑦᑕᐅᖅ ᒫᓐᓇ ᐊᐅᔭᐅᓯᒪᔪᒥ ᓄᓇᓕᓐᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐱᓕᕆᖃᑎᖃᓪᓚᕆᔅᓯᒪᒻᒪᑕ ᐃᓪᓗᓕᒃ ᕼᐊᒻᓚᒃᑯᖏᓐᓂᒃ, ᓄᓇᓯᐅᑎᖃᕐᕕᖓᑦ 

ᐱᓪᓗᒍ. 

 

ᐱᓕᕆᓯᒪᔪᒍᑦ ᐃᓚᖓᑦ ᓄᓇᓯᐅᑎᖃᕐᕕᐅᑉ ᐊᑐᕋᔅᓴᐅᑦᑕᖅᑲᑦ. ᖃᐅᔨᒪᔪᐃᓐᓇᐅᒐᑦᑕ ᐃᓱᓕᓐᓂᐊᓕᕐᖓᑦ 

ᓂᕈᐊᖅᑕᐅᓯᒪᕕᕗᑦ ᓯᑎᐱᕆ 19-ᖑᓕᖅᑲᑦ. ᑖᒃᑯᐊ ᓄᓇᓕᓐᓂ ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᑦ 

ᑐᔅᓯᕋᐅᑎᓕᐅᖅᓯᒪᔪᐃᑦ ᐃᓪᓗᓕᒃ ᐱᖃᑕᐅᑎᑕᐅᓪᓗᓂ ᐸᕐᓇᑕᐅᓂᕆᓂᐊᖅᑕᖏᓐᓄᑦ 2022-2023-ᒥ 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ. ᑖᓐᓇᓗ ᐃᓱᒪᓕᐅᕈᑕᐅᒐᔭᖅᑐᓂ ᑭᖑᓪᓕᐅᓛᖅᑐᓄᑦ ᒐᕙᒪᐅᔪᓄᑦ 

ᑮᓇᐅᔭᖅᑖᓛᕐᒪᖔᑕ ᑮᓇᐅᔭᖅᑖᕆᔭᕆᐊᓕᖏᓐᓂᑦ. ᓄᓇᓯᐅᑎᖃᕐᕕᖓᓂᑦ ᓴᓇᒋᐊᖅᓯᔾᔪᑎᔅᓴᓂ 

ᓇᔪᖅᑕᐅᔪᓐᓇᖅᓯᓗᓂᓗ ᐃᖅᑲᓇᐃᔭᖅᑎᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐃᑉᐹᓄᖔᖅ ᓄᓚᐅᕐᒥᓚᖓᐃ ᐅᖃᐅᓯᓐᓄᑦ ᐊᐃᑉᐹᓄᑦ. 

ᖃᐅᔨᒪᔪᖓ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐱᓕᕆᖃᑎᖃᕐᖓᑕ ᐃᓪᓗᓕᒻᒥ ᕼᐊᒻᓚᒃᑯᖏᓐᓂᑦ 

ᑭᓯᐊᓂᓕ, ᐅᖃᖅᑏ, ᐃᓪᓗᓕᐅᑉ ᕼᐊᒻᓚᒃᑯᖏᑦ ᐱᔭᕆᐊᑐᔪᖅᓯᐅᖅᓯᒪᔪᑦ ᓄᓇᓯᐅᑎᖃᕐᕕᒻᒥ ᐊᑐᕈᒪᒐᓗᐊᖅᑐᑎᑦ 

ᑭᓯᐊᓂ ᒪᑐᔭᐅᓯᒪᒻᒪᑦ ᐋᓐᓂᖅᑐᓕᕆᔨᒃᑯᓐᓄᑦ. ᑖᒃᑯᐊᓕ ᓄᓇᓕᓐᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᑦ 

ᐸᕐᓇᐅᑎᓕᐅᖅᓯᒪᓂᐊᖅᑲᖅᑲᐃ ᐊᑭᑐᔪᖅᑐᕈᑎᔅᓴᕐᓂᑦ ᐸᕐᓇᐅᑎᓕᐅᓕᖅᑲᑕ? 

 

ᒥᓂᔅᑕ ᑕᐃᒪ ᖃᐅᔨᒪᔪᔅᓴᐅᒻᒪᑦ. ᕼᐋᒻᓚᐃᑦ ᕼᐋᒻᓚᖏᑦ ᐃᒡᓗᓕᒃᑯᑦ ᑐᔅᓯᕋᐅᑎᓕᐅᖅᓯᒪᒻᒪᑕ ᒥᑭᔫᑎᓄᑦ ᐊᑭᑐᔪᓄᑦ 

ᑮᓇᐅᔭᓂᒃ.  

 

ᑖᒃᑯᐊ ᑮᓇᐅᔭᐃᑦ ᐊᖏᖅᑕᐅᓯᒪᕚᑦ? ᐅᕝᕙᓘᓐᓃᑦ ᓄᓇᓕᓐᓂᑦ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᖃᓄᐃᓕᖓᕙᑦ? 

ᐃᑲᔪᖅᓰᓂᐊᖅᑳᑦ ᑐᔅᓯᕌᖏᓐᓂᒃ ᐅᕝᕙᓘᓐᓃᑦ ᐋᒡᒑᖅᓯᓂᐊᖅᑳᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑕᕋ ᒪᓕᒐᓕᐅᖅᑎ 

ᐊᐱᕆᒃᑲᓂᕐᖓᑦ. ᐅᖃᐅᑎᒍᓐᓇᖅᑕᕋ ᑖᒃᑯᐊ ᓄᓇᓕᓐᓂᑦ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐃᑲᔪᖅᓯᕐᖓᑕ 

ᕼᐊᒻᒪᓚᒃᑯᖏᓐᓂ ᑐᔅᓯᕋᕐᓂᕆᔭᖏᓐᓂ ᓄᓇᓯᐅᑎᖃᕐᕕᖓ ᓴᓇᔭᐅᖁᔭᐅᓪᓗᓂ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑭᓯᑎᒋᐊᕋᕕᓐᖓ ᒥᓂᔅᑐ. ᑕᐃᒪ ᖃᐅᔨᒪᔭᐅᓂᐊᕐᖓᑦ, ᖃᐅᔨᒪᒐᒪᑦᑕᐅᖅ 

ᔭᒐᑎᑕᐅᓛᓕᕐᖓᑦ ᒪᓕᒐᓕᐅᕐᕕᒃ 19-ᖑᓕᖅᑲᑦ ᓰᑏᕝᕙᒥ. ᐊᒻᒪ ᖁᕕᐊᓱᑦᑐᖓ ᑖᒃᑯᐊ ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᓐᓄᑦ ᓯᕗᓪᓕᐅᖃᑕᐅᑎᑕᐅᓯᒪᒻᒪᑦ ᑕᐃᒪᓕ ᑭᖑᓪᓕᕐᒥ ᒪᓕᒐᓕᐅᖅᑎᐅᓛᖅᑐᓄᑦ 

ᐃᓱᒪᖅᓴᖅᓯᐅᕈᑕᐅᔭᕆᐊᖃᓛᕐᖓᑦ ᐱᒻᒪᕆᐊᓗᒃ ᐊᓯᐊᒎᕐᕕᖃᓐᖏᑦᑐᑦ ᐱᔨᑦᑎᕋᐅᑏᑦ.  

 

ᒥᓂᔅᑕ ᐊᖏᕈᓐᓇᖅᑲ ᓄᖅᑲᓚᐅᓐᖏᓂᑦᑎᓐᓃ ᑭᓇᑐᐃᓐᓇᖅ ᒥᓂᔅᑕᕈᓛᖅᑐᖅ ᐆᒥᖓ ᓯᕗᓪᓕᐅᑎᑦᑎᓛᖁᓪᓗᒋᑦ, 

ᑭᖑᓪᓕᕐᒥ ᒐᕙᒪᐅᖃᑕᐅᓕᖅᑲᑦ? ᐃᖅᑲᓇᐃᔭᖅᑎᖏᑦ ᓈᓚᑦᑐᔅᓴᐅᒻᒪᑕ ᑕᑯᓐᓈᑐᔅᓴᐅᒻᒪᑕ, ᒥᓂᔅᑐᓕ 

ᐊᖏᖁᔭᕋᓗᐊᕋ ᐊᖏᕐᓗᓂ ᐄ, ᓯᕗᓪᓕᐅᓛᖅᑐᖑᓇ ᐃᓪᓗᓕᐅᑉ ᕼᐊᒻᒪᓚᖓ ᓯᕗᓪᓕᐅᑎᑕᐅᓛᖅᑐᖅ. 

ᐊᖏᕈᓐᓇᖅᑳ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᕐᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᒡᒍᓇᖅᑑᒐᓗᐊᖏᓛᒃ ᐄᑯᓘᒐᓗᐊᖅ 

ᓄᖑᓛᕋᑦᑕ ᓄᖅᑲᓛᕋᑦᑕ 19-ᖑᓕᖅᑲᑦ. ᒫᓐᓇ ᐊᖏᕈᓐᓇᖏᑦᑐᖓ ᒥᓂᔅᑕᐅᓗᖓ ᑖᓐᓇ ᐱᓕᕆᐊᕆᔪᒪᔭᓯ 

ᐊᖏᖅᑕᐅᓛᕆᐊᖓ. ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ ᖃᓄᓕᒫᖅ ᐱᓕᕆᐊᕆᔭᐅᓇᓱᓛᕐᒥᔪᖅ. ᑖᓐᓇᓗ 

ᐃᓕᓴᐅᔭᓂ ᑭᖑᓪᓕᐅᓛᖅᑐᓄᑦ ᓯᕗᓕᖅᑏᑦ ᑲᑎᒪᔨᕋᓛᖏᓐᓄᑦ ᐅᖃᓕᒫᒐᖏᓐᓄᑦ ᐃᓚᒋᔭᐅᑎᑕᐅᓗᓂ, 

ᐊᖏᖅᑕᐅᑎᑕᐅᒐᓱᐊᕈᓐᓇᓛᕐᖓᑦ ᐃᒡᓗᓕᐅᑉ ᕼᐊᒻᒪᓚᖓᓄᑦ ᑐᕌᖓᔪᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖁᔭᓐᓇᒦᒃ ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᒻᒥᐅᒧᑦ ᒥᔅᑕ 

ᕿᔪᑦᑖᖅ. 

 

ᐊᐱᖅᑯᑦ 1400 - 5(2): ᐄᒐᕐᕕᒃ ᕿᑭᖅᑕᕐᔪᐊᒥ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒋᕙᒋᑦᑕᐅᖅ ᑕᕝᕗᖓ ᐅᖃᖅᑎᒻᒧᑦ ᐃᓕᔭᐅᕋᑖᕐᓂᕆᔭᐃᑦ ᐱᔾᔪᑎᒋᓪᓗᒍ. 

ᐅᓪᓗᒃᑰᖅᑲᒃᑲ ᕿᑭᖅᑕᕐᔪᐊᕐᒥᐅᑦ ᐊᒻᒪ ᑲᖏᖅᑐᒑᐱᒻᒥᐅᑦ ᑕᐃᒃᑯᐊ ᑐᓵᔪᑦ ᑕᑯᓐᓇᑐᓪᓗ.  

 

ᐅᓪᓗᒦᓛᒃ ᐊᑲᐅᓐᖏᑦᑐᖅᓯᐅᓪᓚᕆᔅᓯᒪᒐᑦᑕ ᐱᓗᐊᖅᑐᒥᖃᐃ ᐅᕙᒍᑦ ᐃᓛᑎᒍᑦ ᓄᓇᓕᒻᒥᒃ ᐊᑕᐅᓯᐅᓐᖏᑦᑐᒥᒃ 

ᑭᒡᒐᖅᑐᐃᔪᑎᒍᑦ, ᑕᒪᓐᓇ ᓄᕙᔾᔪᐊᕐᓈᓗᒃ ᐊᒻᒪ ᖃᖓᑕᓲᑦ ᐃᖏᕐᕋᖃᑦᑕᕐᓂᖏᑦ ᐊᓯᕈᖅᓯᒪᓪᓚᕆᒻᒪᑕ. 

ᑲᖏᖅᑐᒑᐱᒻᒧᑦ ᒪᒥᐊᒃᑲᓗᐊᖅᑯᖓ ᐅᑎᖅᑕᕈᓐᓇᓚᐅᓐᖏᓐᓇᒪ ᑭᓯᐊᓂ ᑕᐃᒃᑯᐊ ᑐᓵᔪᑦ ᒪᒥᐊᕝᕕᒋᕙᒃᑲ ᐊᒻᒪᓗ 

ᑖᓐᓇ ᐱᓕᕆᓂᕆᔭᕋ ᐃᓱᓕᑦᑎᐊᕋᓱᓐᓂᐊᖅᑕᕋ ᑕᑉᐸᐅᓐᖓᕈᓐᓇᓚᐅᓐᖏᓐᓇᒪ ᑲᖏᖅᑐᒑᐱᒻᒧᑦ 

ᒪᒥᐊᒃᑲᓗᐊᖅᑐᖓ.  

 

ᐅᖃᖅᑎᑦᑎᔩ, ᐊᐱᖅᑯᓯᕆᓂᐊᖅᑕᒃᑲ ᑐᕌᖅᑎᒍᒪᓪᓗᒋᑦ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᒥᓂᔅᑕᖓᓐᓄᑦ. ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑕᐅᓪᓗᖓ ᑭᒡᒐᖅᑐᐃᓪᓗᖓ ᐅᖅᑯᕐᒥᐅᓂᒃ, ᐅᖅᑯᕐᒥᐅᑦ 

ᓂᕈᐊᖅᑕᐅᓯᒪᕕᖓᓂ ᐊᔭᐅᖅᑐᐃᖃᑦᑕᖅᓯᒪᒻᒪᕆᒃᑲᒪ ᓄᑖᒥᒃ ᑕᕆᐅᒥᒃ ᐱᓕᕆᕕᔅᓴᖅᑖᖁᓪᓗᒍ ᕿᑭᖅᑕᕐᔪᐊᒥ 

ᑲᖏᖅᑐᒑᐱᒻᒥᓪᓗ ᓄᓇᓕᖏᓐᓄᑦ.  

 

ᐅᖃᖅᑎᑦᑎᔩ, ᐋᒡᒌᔅᓯᐅᑎᓪᓗᒍ ᑕᒫᓂ ᐊᕐᕌᒍᒥ ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᕐᒪᑕ 40-ᒥᓕᐊᓂᑦ ᑮᓇᐅᔭᓂᒃ 

ᓴᓇᔾᔪᑎᔅᓴᓂᒃ ᓄᑖᒧᑦ ᐃᑎᔪᒧᑦ ᐄᒐᕐᕕᒻᒧᑦ ᕿᑭᖅᑕᕐᔪᐊᒥ.  

 

ᐅᖃᖅᑎᑦᑎᔩ, ᑕᒪᓐᓇ ᑐᓴᕈᒥᓇᖅᑐᒻᒪᕆᐅᒻᒪᑦ ᖁᕕᐊᓱᑦᑐᖓᓗ ᓄᓇᓕᓐᓂᑦ ᐱᔪᒪᔭᐅᔪᓂᒃ 

ᐱᓕᕆᒋᐊᕐᓂᐊᓕᕐᖓᑕ.  

 

ᐅᖃᖅᑎᑦᑎᔩ, ᐅᓪᓗᒥ ᑲᓇᑕᓕᒫᒥᑦ ᓂᕈᐊᕐᓂᖅᑕᖃᕐᓂᐊᓕᕐᒥᒻᒪᑦ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑎᑎᖅᑲᑎᒍᑦ 

ᐊᖏᖃᑎᒌᒍᑎᒥᒃ ᑖᒃᑯᓇᓐᖓᑦ ᒐᕙᒪᑐᖃᒃᑯᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑦ ᑖᒃᑯᓄᖓ ᑮᓇᐅᔭᓄᑦ 

ᐊᑎᓕᐅᖅᑕᐅᓯᒪᓕᕐᒪᖔᖅ ᓂᕈᐊᕐᓇᖅ ᑎᑭᓚᐅᖅᑎᓐᓇᒍ ᐊᒻᒪᓗ ᒪᓕᒐᓕᐅᕐᕕᔾᔪᐊᒥ ᐃᓱᓕᑦᑎᓚᐅᓐᖏᓐᓂᖏᓐᓂ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ, ᒥᓂᔅᑕ 

ᐊᕿᐊᕈᖅ. 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒪᐃᓛᒃ ᑖᒃᑯᐊ ᒐᕙᒪᑐᖃᒃᑯᑦ 

ᓴᖅᑭᑎᑦᑎᓚᐅᕐᒪᑕ ᑖᔅᓱᒥᖓ ᖁᕕᐊᒋᔾᔪᐊᖅᓱᒍ ᑕᐃᒪᓐᓇ ᐃᓕᖅᑯᓯᕆᒻᒪᐅᒃ ᑖᒃᑯᐊ ᑐᔅᓯᕋᐅᑎᕗᑦ ᐊᖏᖅᑕᐅᓗᑎᒃ 

ᐅᖃᐅᓯᐅᓚᐅᖅᑐᑎᒃ ᑕᐃᒫ ᒫᓐᓇ ᐊᖏᕈᑎᒃᑯᑦ ᖃᓪᓗᓈᑎᑐᑦ Contribution Agreement-ᒥᑦ ᑖᒃᑯᐊ 

ᐃᖅᑲᓇᐃᔭᖅᑏᑦ ᑎᓕᔭᐅᓯᒪᓕᖅᑐᐃᑦ ᒐᕙᒪᑐᖃᒃᑯᓐᓂ ᐊᒻᒪ ᐅᕙᑦᑎᓐᓂ, ᑖᒃᑯᐊ ᐃᓗᓕᑯᓗᖏᑦ 

ᐋᖅᑭᔅᓱᕆᐊᖃᕐᓂᐊᒥᒻᒪᑕ.  

 

ᑖᓐᓇᑦᑕᐅᖅ ᑮᓇᐅᔭᖅ 40-ᒥᓕᐊᓐ ᐅᖃᐅᓯᐅᓚᐅᕐᒪᑦ ᓄᓇᕗᑦ ᒐᕙᒪᒃᑯᖏᑦᑕᐅᖅ ᑕᒫᓂ $13.4-ᒥᓕᐊᓐ 

ᓇᓂᓯᔭᕆᐊᖃᕐᓂᐊᕐᒥᒻᒪᑕ ᑖᔅᓱᒪ ᑖᓐᓇ 75-ᐳᓴᒻᒥᒃ 25-ᐳᓴᒻᒧᑦ ᑕᐃᒪᓐᓇᐃᓕᖓᔪᒥᑦ ᑐᔅᓯᕋᐅᑎᓂᒃ ᐱᓚᐅᕋᑦᑕ. 

ᑖᒃᑯᐊ ᐱᓕᕆᐊᕆᔭᐅᓂᐊᖅᑐᑦ ᓄᖅᑲᐅᑕᐅᔾᔮᖏᓪᓕᒪᑕᓕ ᓂᕈᐊᕋᔅᓴᐅᓕᕋᓗᐊᖅᑎᓪᓗᒋᑦ ᑕᐃᒪᓐᓇ ᑖᒃᑯᐊ 

ᓴᖅᑭᑎᑦᑎᓚᐅᖅᓱᑎᒃ ᑕᐃᒃᑯᐊ ᐊᓯᔾᔨᖅᑐᖃᕋᓗᐊᖅᐸᑦ ᑲᔪᓰᓐᓇᓲᖑᒻᒪᑕ ᑕᐃᒪᓐᓇ ᓂᕆᐅᒋᑦᑎᐊᖅᐸᕋ ᓱᓕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᕿᔪᑦᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᓇᓗᓇᐃᖅᓯᒻᒪᑦ ᑖᔅᓱᒥᖓ. ᐅᖃᖅᑎᑦᑎᔩ, ᒥᓂᔅᑕᖃᐃ 

ᑐᑭᓯᑎᑦᑎᔪᓐᓇᖅᐸ ᖃᖓᒃᑰᓂᐊᕐᓂᖓ ᑳᑦᑐᓛᑦ ᑎᑎᕋᖅᑕᐅᓯᒪᓂᖓᓄ ᓴᓇᔭᐅᓂᔅᓴᖓᓄᓪᓗ ᐃᑎᔪᒥᑦ 

ᐄᒐᕐᕕᐅᓂᐊᖅᑐᖅ ᑕᐃᓐᓇ ᕿᑭᖅᑕᕐᔪᐊᒥ? ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒫᓐᓇᐅᔪᖅ ᑖᒃᑯᐊ ᐊᖏᕈᑎᒃᑯᑦ 

ᓴᖅᑭᑕᐅᓂᐊᕐᒥᒻᒪᑕ ᑭᓱᑦ ᐃᓗᓕᖁᓗᒋᑦ ᖃᖓ ᐊᕐᕌᒍᑦ ᐱᒋᐊᕐᓗᑎᒃ ᐊᒻᒪᓗ ᑕᒪᒃᑯᐊ ᐸᕐᓇᑕᐅᕙᓪᓕᐊᓂᖏᑦ 

ᓴᖅᑭᓐᓂᐊᕐᒪᑕ ᑕᐃᒃᑰᓇ ᑕᐃᒪ ᓂᕆᐅᒋᑦᑎᐊᖅᑕᒃᑲ ᑖᒃᑯᐊ ᐃᓗᓕᖏᑦ ᐱᓕᕆᐊᕆᔭᐅᓕᖅᐸᑕ ᓴᖅᑭᑦᑎᐊᓛᕐᒥᔪᑦ 

ᑕᐃᒪᐃᑎᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓᓗ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᕿᔪᑦᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᓇᓗᓇᐃᖅᓯᒻᒪᑦ. ᐅᖃᖅᑎᑦᑎᔩᓗ, ᑕᒪᓐᓇᐃᓛᒃ 

ᖁᕕᐊᓇᑦᑎᐊᕐᖓᑦ ᑖᒃᑯᐊᓗ ᑭᒡᒐᑐᖅᑕᒃᑲ ᐃᓄᐃᑦ ᐃᓚᖏᑦ ᖁᕕᐊᓱᓕᖅᓯᒪᓪᓚᕆᒻᒪᑕ ᑕᒪᑐᒥᖓ ᑐᓴᖅᓯᒪᒐᒥ 

ᐱᓇᓱᐊᖅᑕᐅᔪᒥᒃ ᐊᑯᓂᐊᓗᒃ ᑖᓐᓇ ᐱᓕᕆᐊᒋᒐᑦᑎᒍ.  

 

ᒥᓂᔅᑕ ᐅᖃᕈᓐᓇᖅᐹ ᖃᓄᑎᒋᑦ ᖃᔅᓯᐅᓂᐊᕐᓂᖏᑦ ᐃᓄᐃᑦ ᐅᕝᕙᓘᓐᓃᑦ ᒥᔅᓴᐅᓴᔅᓯᒪᔪᖃᕈᓐᓇᖅᑲ 

ᐃᖅᑲᓇᐃᔭᕐᓂᐊᖅᑐᑦ ᑕᔅᓱᒪᑦ ᓴᓇᔭᐅᓂᖓᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᓴᓇᔭᐅᓂᐊᓕᕐᒥᑉᐸᑦ ᑕᐃᑰᓇ 

tender-ᑯᑦ ᓴᖅᑭᓛᕐᒥᒻᒪᑦ ᑕᐃᒃᑯᐊ ᐊᑭᑦᑐᕋᐅᑎᓗᑎᑦ ᖃᓄᖅ ᐃᖅᑲᓇᐃᔭᖅᑎᖃᕐᒪᑕᑭᐊᖅ ᐊᒻᒪᓗ ᑭᓱᓂ 

ᐱᓕᕆᔭᕆᐊᖃᕐᓂᐊᖅᑕᖏᓐᓂᒃ ᐃᓗᖏᓐᓃᓛᕐᒪᑕ ᑕᐃᑲᓂ ᓇᓗᓇᕈᓐᓃᑦᑎᐊᓛᖅᑐᖅ ᑕᐃᒪᐃᓐᓇᐃᑎᓪᓗᒍ. 

ᒫᓐᓇᐅᔪᖅ ᑕᒫᓂ ᐃᖃᓗᓐᓂᓗ ᒥᑦᑎᒪᑕᓕᒻᒥᓪᓗ ᓴᓇᔭᐅᒻᒥᒻᒪᑕ ᐊᒥᓱᑲᓪᓛᕐᔫᒻᒪᑕ ᐃᖅᑲᓇᐃᔭᖅᑎᖏᑦ ᐊᒻᒪᓗ 

ᑕᐃᒪᓐᓇᐸᓗᒃ ᓂᕆᐅᒋᒐᔭᕐᒥᔭᕋ ᑖᒃᑯᐊ ᐱᓕᕆᐊᕆᔭᐅᓕᖅᐸᑦ ᕿᑭᖅᑕᕐᔪᐊᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᓕᒻᒧᑦ ᒪᓕᒐᓕᐅᖅᑎ ᒥᔅᑕ ᕿᓐᖑᖅ. 

 

ᐊᐱᖅᑯᑦ 1401 - 5(2): ᐋᓐᓂᐊᕕᓕᐊᖅᓯᒪᔪᑦ ᖃᓪᓗᓈᓄᑦ ᑐᔪᕐᒥᓂᖏᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᖃᕐᕕᖃᕈᒪᕗᖓ ᐋᓐᓂᖅᑐᓕᕆᔨᒃᑯᑦ ᒥᓂᔅᑕᖓᑦᑕ ᒥᒃᓵᓄᑦ.  

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒍᑦ) ᐅᖃᖅᑏ, ᑕᒪᓐᓇ ᐅᐱᕐᖔᖅ ᐊᐅᔭᒃᑯᓪᓗ ᕿᑲᒐᓛᑲᐃᓐᓇᓚᐅᕋᑦᑕ, ᐃᓱᒫᓘᑎᒋᔭᐅᓯᒪᔪᑦ 

ᓂᕈᐊᖅᑎᓐᓂᒃ ᑐᓴᕈᓐᓇᖅᓯᓚᐅᕋᒃᑭᑦ ᐊᒻᒪᓗ ᐃᓚᖓ ᐱᓗᐊᖅᑐᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᕌᖓᓚᐅᖅᑐᖅ 

ᐊᒻᒪᓗ ᑐᔪᕐᒥᕕᒋᔭᐅᖃᑦᑕᖅᑐᑦ ᐋᓐᓂᐊᕕᓕᐊᖅᓯᒪᔪᓄᑦ ᖃᓪᓗᓈᑦ ᓄᓇᖓᓐᓂ. ᐊᒻᒪᓗ ᖃᐅᔨᒪᔪᒃᓴᐅᒐᕕᑦ  

ᓛᒐᒃᑯᓐᓃᖃᑦᑕᖅᓯᒪᖕᒪᑕᐃᒃᑯᐊ ᐃᓚᖏᑦ ᐋᓐᓂᓕᐊᕕᓕᐊᖅᑐᑦ ᓯᓂᑦᑕᕐᕕᓐᓃᖃᑦᑕᖅᖢᑎᒡᓗ 

ᐃᓂᒃᓴᖃᕈᓐᓃᕌᖓᒥᒃ. ᓂᕈᐊᖅᑎᒃᑲ ᐃᓱᒫᓘᑎᖃᖅᑐᑦ ᓄᕙᖕᓇᕐᔪᐊᒧᑦ ᑎᑭᑕᐅᑐᐃᓐᓇᕆᐊᖃᕐᓂᕐᒥᓂᕐ 

ᓯᓂᒃᑕᕐᕕᖕᒦᓪᓗᑎᒃ ᐊᓯᖏᓐᓃᖔᖅᑐᑦ ᑕᐃᑲᓃᖃᑕᐅᖃᑦᑕᕐᒥᖕᒪᑕ ᓯᓂᒃᑕᕐᕕᖕᓂᒃ ᓄᓇᕗᒻᒥᐅᑕᑐᐃᓐᓇᐅᖏᑦᑐᑦ 

ᑕᐃᑲᓃᖃᑦᑕᕐᒪᑕ.  

 

ᒥᓂᔅᑕᖃᐃ ᓇᓗᓇᐃᔭᐃᔪᓐᓇᖅᐸ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖃᓄᐃᑦᑐᓂᒃ ᒪᓕᒐᖃᐅᒻᒪᖔᖓᑦ ᑕᐃᒃᑯᐊ 

ᓯᓂᑦᑕᕐᕕᖕᒦᑦᑐᑦ ᐋᓐᓂᐊᕕᓕᐊᖅᓯᒪᔪᑦ ᓛᒐᒦᓐᖏᑦᑐᑦ ᓴᐳᒻᒥᐅᓯᖅᑕᐅᓯᒪᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᓴᕆᒪᒋᕙᒋᑦᑕᐅᖅ ᐅᖃᖅᑎᑦᓯᔨᓐᖑᒐᕕᑦ. ᐊᐱᖅᓱᖃᑦᑕᔾᔮᕈᓐᓃᕋᕕᓪᓗ ᐅᒡᒍᓇᖅᑐᖅ.  

ᐅᖃᖅᑎᑦᓯᔩ, ᑕᐃᒃᑯᐊ ᐱᓕᕆᖃᑎᒋᖃᑦᑕᕋᑉᑎᒍ ᑖᒃᑯᐊ ᐊᖏᖃᑎᒌᒍᑎᐅᑉ ᐃᓗᐊᒍᑦ ᐊᐅᓚᑦᓯᔨᐅᖃᑦᑕᖅᑐᑦ 

ᑕᒪᒃᑯᓂᖓ ᑐᔪᕐᒥᕕᓐᓂᑦ ᐋᓐᓂᐊᕕᓕᐊᖅᓯᒪᔪᑦ ᓄᓇᕗᑦ ᓯᓚᑖᓄᑦ. ᑕᐃᑉᑯᐊ ᐱᓕᕆᖃᑎᒋᓯᒪᔭᕗᑦ 

ᓇᓗᓇᐃᖅᓯᕝᕕᒋᓯᒪᑉᓗᑎᒍᑦ ᑖᑉᑯᐊ ᑐᔪᕐᒥᕕᖕᒥ ᑐᔪᕐᒥᕕᖁᑎᖕᓂᒃ ᐃᓇᐃᕈᔾᔭᐅᓯᒪᔪᑦ ᓯᓂᒃᑕᕐᕕᖕᓂ 

ᑐᔪᕐᒥᔭᕆᐊᖃᖅᑐᑦ ᒥᐊᓂᕆᔭᐅᑦᓯᐊᕆᐊᖃᕐᓂᖏᑦ ᐊᒻᒪ ᐊᑐᐃᓐᓇᖃᕐᕕᐅᓂᖏᑦ ᑕᒪᒃᑯᓂᖓ 

ᐅᓗᕆᐊᓇᖅᑐᒦᖁᓇᒋᑦ ᓄᕙᔾᔪᐊᓂᐅᑉ ᒥᒃᓵᓄᑦ ᑕᒪᒃᑯᓂᖓ ᓂᐅᕇᒃᑯᑎᓂᒃ ᒪᑐᐊᕐᓂᒃ 

ᐊᑐᐃᓐᓇᖃᕐᕕᐅᖃᑦᑕᕆᐊᖃᖅᑐᑦ ᐊᒻᒪᓗ ᐅᖃᐅᔾᔭᐅᓯᒪᑦᑎᐊᕆᐊᖃᕐᒥᔪᑦᑕᐅᖅ ᑕᒪᒃᑯᐊ ᑕᐃᑲᓂ ᑐᔪᕐᒥᕕᖕᒦᑦᑐᑦ 

ᖃᓄᖅ ᐅᔾᔨᖅᑐᕆᐊᖃᕐᒪᖔᕐᒥᒃ ᑕᒪᑐᒥᖓ ᓄᕙᒡᔪᐊᕐᓂᕐᒥᒃ ᐱᑖᖁᓇᒋᑦ ᑕᐃᑲᓂ ᑐᔪᕐᒥᕕᖕᓃᓐᓂᖏᓐᓂᒃ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᐊᕈᑦ ᓯᕗᓪᓕᖅᐹᒥᒃ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᓪᓗ ᒥᓂᔅᑕ ᑕᐃᑉᓱᒥᖓ ᑭᐅᔪᓐᓇᕐᒪᑦ. (ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑎᐅᓪᓗᑕ 

ᖃᐅᔨᒪᔪᒍᑦ ᑕᐃᒃᑯᐊ ᓈᓚᓐᖏᒃᑯᑎᒃᑯᑦ ᐃᓱᒫᓘᑎᒋᔭᐅᔪᑦ ᓂᕈᐊᖅᑎᑦᑎᓐᓄᑦ ᖃᐅᔨᒪᓇᔭᓐᖏᑦᑐᒍ ᖃᓄᐃᑦᑐᓂᒃ 

ᐃᓱᒫᓘᑎᖃᕐᒪᖔᑦ ᐅᖃᐅᔾᔭᐅᖃᑦᑕᕆᐊᖃᖅᑐᒍᑦ ᖃᓄᐃᑦᑐᓂᒃ ᐊᑐᖅᓯᒪᒻᒪᖔᑦ ᑕᐃᒪᓐᓇ 

ᐋᓐᓂᐊᕕᓕᐊᖅᓯᒪᑎᓪᓗᒋᑦ ᑐᓴᖃᑦᑕᖏᒃᑯᑦᑕ ᖃᐅᔨᒪᓇᔭᓐᖏᓐᓇᑦᑕ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐳᖅ ᖃᓄᐃᑦᑐᓂᒃ ᐃᓱᒫᓘᑎᒋᔭᖃᖃᑦᑕᕐᒪᖔᑦ ᑕᒪᒃᑯᐊ ᓄᓇᕗᒻᒥᐅᑕᐃᑦ ᖃᓪᓗᓈᑦ 

ᓄᓇᖓᓐᓄᑦ ᐋᓐᓂᐊᕕᓕᐊᖃᑦᑕᖅᑐᑦ ᐊᒻᒪᓗ ᖃᓄᐃᑦᑐᓂᒃ ᐸᕐᓇᐅᓯᐅᔅᓯᒪᕕᓯ ᑕᒪᒃᑯᐊ ᐃᓱᒫᓘᑎᒋᔭᐅᔪᑦ 

ᐋᖅᑭᑦᑕᐅᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᓯᔩᑦ, ᑖᕗᖓᓗᑦᑖᕈᓐᓇᖅᑰᕋᒪ 

ᐃᓱᒫᓘᑕᐅᖃᑦᑕᖅᓯᒪᔪᓂᒃ ᐃᓱᐃᓪᓗᑕᐅᖃᑦᑕᖅᓯᒪᔪᓂᓪᓗ ᐋᓐᓂᐊᕐᕕᓕᐊᖅᓯᒪᔪᓄᑦ. 

ᐊᔾᔨᒌᓐᖏᑦᑐᑎᒻᒪᕆᐅᓘᖃᑦᑕᕐᒪᖓᑕ ᐃᓱᒫᓘᑕᐅᔪᑦ ᓂᕿᖏᓐᓂᒃ ᐊᒻᒪ ᑐᔪᕐᒥᕕᐅᑉ ᒥᒃᓵᓄᑦ ᐊᔾᔨᒌᓐᖏᑦᑑᑎᐅᖕᒪᑕ 

ᐅᖃᕈᓐᓇᖅᐳᖓᓕ ᐃᒪᓐᓇ, ᑕᐃᑉᑯᐊ ᐋᓐᓂᐊᕐᕕᓕᐊᖅᓯᒪᔪᑦ ᐃᖢᐊᓐᖏᓕᐅᕈᑎᓂᒃ ᓇᓗᓇᐃᖅᓯᔭᕌᖓᑦ 

ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ ᐃᓄᓕᕆᔨᖁᑎᑉᑎᓐᓄᑦ ᑕᒪᒃᑯᐊ ᑕᒪᒃᑯᓂᖓ ᑲᒪᖃᑦᑕᖅᑐᓄᑦ 

ᓇᓗᓇᐃᖅᓯᔭᕌᖓᑕ ᐃᓱᐊᖏᓕᐅᕈᑎᒋᔭᖏᓐᓂᒃ ᐃᕐᖐᓐᓇᖅ ᑕᐃᑲᓂᑦᓴᐃᓐᓇᖅ ᐱᓕᕆᐊᕆᒋᐊᖃᑦᑕᖅᑕᕗᑦ 

ᐃᖢᐊᓐᖏᓕᐅᕈᑕᐅᔪᑦ ᑕᐅᕗᖓ ᑲᔪᓯᖁᓇᒋᑦ. ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᓪᓗ ᒥᔅᑕ ᕿᓐᖑᖅ. 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓇᓗᖅᑯᑎᓐᖏᑦᑐᖓ ᑕᒪᒃᑯᐊ ᐃᓚᖏᑦ 

ᐃᓱᒫᑎᒋᔭᐅᔪᑦ ᑐᓴᖃᑦᑕᖅᓯᒪᒐᒃᑭᑦ ᓂᕈᐊᖅᑎᓂᒃ ᐊᒻᒪᓗ ᐅᖃᐅᔾᔭᐅᖃᑦᑕᖅᑐᒥᓂᐅᔪᒃᓴᐅᕗᑎᑦ ᖃᓄᐃᑦᑑᖕᒪᖔᑦ 

ᐃᓱᒫᓘᑎᒋᔭᐅᔪᖅ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐳᖅ ᑕᒪᒃᑯᐊ ᐃᓱᒫᓘᑎᒋᔭᐅᔪᑦ ᓄᓇᕗᒻᒥᐅᓄᑦ 

ᐅᖃᐅᓯᕆᔭᐅᖃᑦᑕᖅᑐᑦ ᑕᒪᒋᔭᐅᖁᓪᓗᒋᑦ ᓄᕙᓐᓇᕐᔪᐊᒧᑦ ᑐᕌᖓᔪᑦ ᑕᒪᓐᓇ ᑕᓪᓕᒪᖓ ᒪᓕᒐᓕᐅᕐᕕᒃ 

ᐃᓱᓕᓚᐅᓐᖏᓐᓂᖓᓂ? 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᐅᐊᑦᑎᐊᒃᑲᓐᓂᖅ ᐃᓱᒫᓘᑎᖏᑦ 

ᑐᓴᖅᑎᑕᐅᔭᕌᖓᑕ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᑲᒪᑲᐅᑎᒋᓇᓱᖃᑦᑕᖅᑐᑦ ᑲᒪᒋᔭᐅᑦᑎᐊᖁᓪᓗᒋᑦ 

ᐋᖅᑭᑦᑕᐅᖁᓪᓗᒋᓪᓗ ᐃᓱᒫᓘᑎᒋᔭᐅᔪᑦ. ᐊᔾᔨᒌᓐᖏᒻᒥᒻᒪᑕ ᑕᒪᒃᑯᐊ ᑐᓴᖃᑦᑕᖅᑕᕗᑦ, ᑐᓴᖃᑦᑕᕐᒥᔭᕗᑦ ᒪᑯᐊ 

ᐱᐅᒃᓴᖅᑐᒥᓃᑦ ᐊᑲᐅᒃᓴᖅᑐᕕᓃᓪᓗ ᐋᓐᓂᐊᕕᓕᐊᖅᖢᑎᒃ ᑕᒪᒃᑯᓄᖓ ᑕᒪᒃᑮᖕᓂᒃ ᑐᓴᖃᑦᑕᖅᑐᒍᑦ ᐱᐅᓐᖏᑦᑐᓂᒃ 

ᐱᐅᔪᓂᒡᓗ ᐊᒻᒪᓗ ᑲᒪᒋᔭᐃᓐᓇᕆᓇᓱᖃᑦᑕᖅᖢᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ ᐃᒡᓗᓕᒑᕐᔪᖕᒧᓪᓗ ᒪᓕᒐᓕᐅᖅᑎ ᒥᔅ 

ᑕᐅᑐᓐᖏ. 

 

ᐊᐱᖅᑯᑦ 1402 - 5(2): ᐊᑐᐊᒐᖅ ᐊᖏᕐᕋᖅᓯᒪᑲᐃᓐᓇᕈᓐᓇᖁᓪᓗᒋᑦ ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᓄᕙᕐᓇᕐᔪᐊᖅ ᐱᔾᔪᑎᒋᓪᓗᒍ (ᑕᐅᑐᓐᖏ) 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᕕᐊᓲᑎᕙᒋᑦ ᐅᖃᖅᑎᓐᖑᕋᕕᑦ ᐊᒻᒪᓗ ᔫ ᐃᓄᒃ, 

ᒥᑭᓐᖑᐊᖅ ᐊᒻᒪᓗ ᒥᔅᑕ ᖁᐊᓴ ᖁᔭᓐᓇᒦᕈᒪᓪᓗᒋᑦ. (ᑐᓵᔨᒃᑰᕈᓐᓃᖅᑐᖅ) ᑲᖏᖅᓯᓂᕐᒥᐅᑕᐃᓪᓗ ᐅᐊᖕᓇᖓᓂ 

ᐃᒡᓗᓕᒑᕐᔪᖕᒥᓗ. ᐅᓇ ᐱᓕᕆᔨᓄᑦ ᒥᓂᔅᑕᐅᔪᖅ ᐊᐱᖅᓱᕈᒪᒐᒃᑯ ᓯᕗᓪᓕᖅᐹᕐᒥᒃ ᑐᖏᓕᐊ ᓄᕙᒡᔪᐊᕐᓇᖅ 

ᑲᖏᖅᓯᓂᕐᒥ ᓴᖅᑭᒻᒪᑦ, ᑲᖏᖅᓯᓂᕐᒥᐅᑕᐃᑦ ᓇᐅᑦᑎᖅᑐᖅᑎᐊᕐᓕᑦ. 

 

(ᑐᓵᔨᑎᒍᑦ) ᑐᓴᖅᑎᑕᐅᔪᒪᔪᖓ ᓄᕙᖕᓇᕐᔪᐊᖅ ᐱᔾᔪᑎᒋᓪᓗᒍ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᑦ 

ᐃᖅᑲᓇᐃᔭᕆᐊᕈᓐᓇᖅᓯᕙ ᑭᓇ ᓇᓗᓇᐃᖅᓯᔪᓐᓇᖅᐸ ᐊᖏᕐᕋᖅᓯᒪᐃᓐᓇᕐᓂᐊᕐᒪᖔᑦ ᐅᕝᕙᓘᓐᓃᑦ ᐊᓪᓚᕕᖕᒧᑦ 

ᐃᖅᑲᓇᐃᔭᕆᐊᖃᑦᑕᕐᓂᐊᕐᒪᖔᑦ? ᑭᓇ ᐋᖅᑭᒃᓱᐃᔨᐅᖕᒪᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᑕᐃᓐᓇ 

ᓘᒃᑖᕐᔪᐊᖅ ᐃᖅᑲᓇᐃᔭᕐᕖᑦ ᐱᓪᓗᒋᑦ ᒪᑐᓯᒪᓂᐊᕐᒪᖔᑦ, ᒪᑐᐃᖓᓂᐊᕐᒪᖔᖏᓪᓗ ᐊᒻᒪᓗ ᑕᒪᑐᒪᓂ ᐊᑐᖅᓯᒪᔭᕗᑦ 

ᒪᓕᒃᖢᒋᑦ ᐊᖏᕐᕋᒥᓂᒃ ᐃᖅᑲᓇᐃᔭᖅᑐᑦ ᐅᓄᕐᓂᖅᓴᐅᓚᐅᖅᓯᒪᔪᑦ, ᒫᓐᓇ ᐃᖅᑲᓇᐃᔭᕐᕕᖕᒦᓕᕐᒥᔪᑦ, 

ᓄᕙᖕᓇᕐᔪᐊᖅ ᑎᑭᓐᓂᖅᐸᑦ ᓇᓗᓇᐃᔭᐃᓂᐊᕐᒥᔪᒍᑦ ᓇᓕᐊᑦ ᒪᑐᓂᐊᕐᒪᖔᑦ ᓇᓕᐊᒡᓗ ᒪᑐᐃᖓᓂᐊᕐᒪᖔᑦ. 

ᑕᒪᓐᓇ ᑕᐃᒪᓐᖓᓕᒫᑦ ᐅᖃᐅᓯᕇᓐᓇᖃᑦᑕᖅᑕᕗᑦ ᐊᒻᒪᓗ ᒐᕙᒪᒃᑰᓪᓗᑕ ᒪᑐᓯᒪᔭᕆᐊᖃᕈᑦᑕ ᓇᓕᐊᑐᐃᓐᓇᕐᓂᒃ 

ᓇᓗᓇᐃᖅᓯᖃᑦᑕᖅᑐᒍᑦ ᐊᒻᒪᓗ ᐅᖃᐅᑎᕙᒃᖢᑎᒃᑯᑦ ᐊᖏᕐᕋᒥ ᐃᖅᑲᓇᐃᔭᖁᓪᓗᒋᑦ ᓄᓇᖕᓇᕐᔪᐊᖅ ᑕᒫᓃᓕᕌᖓᑦ. 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᒥᓂᔅᑕᕆᔭᐅᔪᖅ ᑭᐅᓐᖏᒻᒪᑦ ᐊᐱᖅᑯᑎᓐᓄᑦ. 

ᐅᑭᐅᒃᑯᑦ ᐊᑐᐊᒐᖃᓲᖑᒐᑦᑕ ᓲᕐᓗ ᐊᒡᓚᕖᑦ ᖃᖓ ᐱᖅᓯᖅᑎᓪᓗᒍ ᐅᕝᕙᓘᓐᓃᑦ, ᒪᑯᓄᖓᓕ ᓄᕙᒡᔪᐊᕐᓇᕐᒧᑦ, 

ᖃᓄᖅ ᐊᖏᖃᑎᒌᑐᐃᓐᓇᖃᑦᑕᖅᐱᓯ ᐃᖅᑲᓇᐃᔭᖅᑏᑦ ᐊᖏᕐᕋᒥᓂᒃ ᐃᖅᑲᓇᐃᔭᕐᓂᐊᕐᒪᖔᖏᑦ ᐅᕝᕙᓘᓐᓃᑦ 

ᑎᑎᕐᕕᖕᒧᐊᕐᓂᐊᕐᒪᖔᖏᑦ? 

 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): ᑭᐅᓇᓱᒋᖅᑲᐅᔪᖓᐅᒐᓗᐊᖅ. ᑭᓇᑐᐃᓐᓇᖅ 

ᓄᕙᒡᔪᐊᕐᓇᖃᕋᓱᒋᔪᖅ ᐃᓄᑑᑎᑦᑕᕆᐊᓕᒃ, ᐃᓄᑑᔪᒃᑯᕕᖕᒦᑦᑕᕆᐊᓕᒃ 14ᓄᑦ ᐅᓪᓗᓄᑦ ᖃᐅᔨᓴᖅᑕᐅᖃᑦᑕᕐᓗᓂᓗ 

ᑕᐃᒪ ᑕᒪᓐᓇ ᐃᖅᑲᓇᐃᔮᕆᖃᓯᐅᑎᖃᑦᑕᖅᑕᕗᑦ ᖃᓄᕐᓗ ᐊᐅᓚᑕᐅᓂᐊᕐᒪᖔᑦ ᐃᖅᑲᓇᐃᔭᕐᕖᑦ 

ᐊᖏᕐᕋᕆᐊᖃᕐᒪᖔᖏᓪᓗ. ᑕᐃᒪᓐᓇ ᐊᑦᑕᓇᔾᔭᐃᖅᓯᒪᓂᕐᒧᑦ ᒪᓕᒐᖃᖅᑐᒍᑦ ᖃᓄᖅ ᐃᖅᑲᓇᐃᔭᖅᑏᑦ 

ᑲᒪᒋᔭᐅᔭᕆᐊᖃᕐᒪᖔᑦ ᐊᒻᒪᓗ ᓄᕙᖕᓇᕐᔪᐊᖅᑕᖃᕌᖓᑦ ᑲᒪᒋᔭᐅᓲᖅ ᐊᒻᒪᓗ ᒪᓕᖃᑦᑕᖅᖢᑎᒃᑯᑦ ᑕᐃᓐᓇ 

ᓘᒃᑖᕐᔪᐊᑉ ᖃᓄᐃᓕᐅᖃᔭᖏᑦ. ᑕᐃᒪᓐᓇ ᐊᔾᔨᒌᒃᑑᖃᑦᑕᓐᖏᒻᒪᑕ ᑭᓯᐊᓂ ᐱᑕᖃᓕᕌᖓᑦ ᐋᖅᑭᒋᐊᕈᑎᓂᒃ 

ᐋᖅᑭᒃᓯᖃᑦᑕᖅᑐᒍᑦ. ᓄᕙᒡᔪᐊᕐᓇᖅᑐᖃᕋᓱᒋᔭᐅᒃᐸᑦ ᐊᖏᕐᕋᖅᓯᒪᖁᔭᐅᕗᖅ ᐃᓄᑑᓗᓂᓗ 

ᓇᒧᓐᖓᖅᐸᓪᓕᐊᓐᖏᓪᓗᓂ ᐊᒻᒪᓗ ᐃᒻᒥᓂᒃ ᐅᔾᔨᖅᓱᑦᑎᐊᕐᓗᓂ. ᒪᓕᒐᖅᑕᖃᐅᖅᑐᖅ ᖃᓄᐃᑦᑐᓂᒃ 

ᐊᑐᖃᑦᑕᕐᓂᐊᕐᒪᖔᑦᑕ. ᐊᔾᔨᒌᓐᖏᑦᑐᑦ ᑕᒪᒃᑯᐊ ᓴᖅᑭᑉᐸᓪᓕᐊᔪᑦ ᒪᓕᒃᖢᑎᒃᑯᑦ. ᑕᐃᒪᓐᓇ ᐊᐅᓚᖃᑦᑕᖅᑐᒍᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᖕᒪᑦ 

ᐊᔾᔨᒌᓐᖏᑦᑐᓂᒃ ᒪᓕᒐᖃᑦᑕᕐᒪᖓ. ᖃᓄᖅ ᒪᓕᒐᖅᑕᖃᕆᕙ, ᓲᕐᓗᖃᐃ ᑲᖏᖅᖠᓂᕐᒥ ᓄᕙᒡᔪᐊᕐᓇᖅᑕᖃᓚᐅᕐᒪᑦ 

ᒪᕐᕉᓕᖅᑐᖅ ᒫᓐᓇ, ᓯᕗᓪᓕᕐᒥᒃ ᐊᖓᔪᖅᑳᕆᔭᐅᔪᑦ ᐊᖏᕐᕋᖁᔨᓚᐅᕐᒪᑦ ᐃᖅᑲᓇᐃᔭᖅᑎᓂᒃ ᐊᖏᕐᕋᒥᓂᒡᓗ 

ᐃᖅᑲᓇᐃᔭᓕᕐᓗᑎᒃ, ᑭᓯᐊᓂ ᑭᓇ ᑎᒃᑯᐊᖅᑎᐅᕙ? ᑖᓐᓇ ᐊᓪᓚᕕᖕᒥ ᐊᖓᔪᖅᑳᖅ, ᐃᕝᕕᑦ ᐅᕝᕙᓘᓐᓃᑦ 

ᓘᒃᑖᕐᔪᐊᖅ ᐅᕝᕙᓘᓐᓃᒃ ᑲᑐᔾᔭᐅᓗᑎᒃ ᑕᒪᒃᑯᐊ ᐃᓱᒪᓕᐅᕈᑕᐅᖃᑦᑕᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): ᐄ, ᑕᐃᒪᐃᑦᑐᓕᕆᔨᓂᒃ ᐱᑕᖃᖅᑐᖅ. ᐱᓕᕆᕝᕕᓕᒫᓪᓗ 

ᐃᑲᔪᖅᑎᖃᐅᖅᖢᑎᒃ ᑕᒪᒃᑯᓂᖓ ᑲᒪᔨᐅᔪᒥᒃ, ᓇᓕᐊᑐᐃᓐᓇᖅ ᖃᓂᒋᔭᖃᕐᓂᖅᐸᑦ ᓄᕙᒡᔪᐊᕐᓇᖃᖅᑐᒥᒃ ᖃᓄᖅ 

ᐃᓗᓕᑯᓘᔭᖏᑦ ᖃᓄᐃᓕᖓᓪᓚᕆᖕᒪᖔᑦ ᓇᓗᔪᖓ, ᑖᓐᓇ ᐊᓪᓚᕕᖕᒥ ᐊᖓᔪᖅᑳᖑᖕᒪᖔᑦ ᐅᕝᕙᓘᓐᓃᑦ 

ᑐᑦᑕᕐᕕᖕᒥ ᑕᐃᒪᐃᑦᑐᓕᕆᔩᑦ ᐃᓱᒪᓕᐅᕐᒪᖔᑦ ᑭᓯᐅᓂ ᕿᓚᒥᐊᓗᒃ ᐃᓱᒪᓕᐅᕈᑎᒋᖃᑦᑕᖅᑕᕗᑦ 

ᖃᓄᐃᓕᖓᓂᐊᕐᒪᖔᑦ ᐊᒻᒪᓗ ᖁᔭᓕᕐᔪᐊᖅᖢᒋᑦ ᐃᖅᑲᓇᐃᔭᖅᑏᑦ ᑕᒪᒃᑯᓂᖓᓕᒫᖅ ᑲᒪᖃᑦᑕᕐᒪᑕ ᖃᐅᑕᒫᑦᑎᐊᖅ 

ᐃᓛᒃ ᖁᔭᒋᕙᒃᑲ, ᒪᑐᓴᕋᐃᒋᖃᖃᕈᑎᒃ ᐊᑏ ᒪᑐᓴᕋᐃᓪᓕ, ᓄᕙᒡᔪᐊᕐᓇᖅᑕᖃᖅᑎᓪᓗᒍ ᑕᒪᒃᑯᓂᖓ 

ᒪᓕᑦᑎᐊᕆᐊᖃᖅᑐᒍᑦ. ᑕᐃᒪᐃᓕᔪᒪᑐᐃᓐᓇᓵᖅᑐᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᐅᐊᖕᓇᖓᓄᑦ ᑎᒃᕋᕐᔪᐊᕐᒧᑦ, ᒪᓕᒐᓕᐅᖅᑎ 

ᒥᔅᑕ ᒪᐃᓐ. 

 

ᐊᐱᖅᑯᑦ 1403 - 5(2): ᓇᓗᓇᐃᒃᑯᑕᖅ ᓄᕙᕐᓇᕐᔪᐊᖅ-19-ᒧᑦ ᑲᐱᔭᐅᓯᒪᓂᕐᒧᑦ ᐊᒻᒪᓗ ᓇᒻᒥᓂᖁᑎᓖᑦ 

(ᒪᐃᓐ) 

ᒪᐃᓐ (ᑐᓵᔨᑎᒍᑦ): ᐅᓇ ᐊᐱᖅᑯᑎᒋᔪᒪᔭᕋ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᑦ ᒥᓂᔅᑕᖓᑦ, ᑕᐃᒃᑯᐊ 

ᓄᕙᖕᓇᕐᔪᐊᖅ ᐱᔾᔪᑎᒋᓪᓗᒍ ᑲᐱᔭᐅᓯᒪᖕᒪᖔᑦ ᐱᔾᔪᑎᓖᑦ ᐃᓯᖃᑦᑕᕐᒪᑕ ᑕᒪᒃᑯᓄᖓ ᐱᔅᓇᓯᐅᔪᓄᑦ ᐊᓯᖏᓐᓄᓪᓗ 

ᐊᒻᒪᓗ ᑕᒪᓐᓇ ᐱᔭᕐᓂᖏᓐᓂᖓ ᖃᐅᔨᒪᔭᕋᓗᐊᕗᑦ ᑭᓯᐊᓂ ᐊᓐᑎᐊᕈᐅ, ᑯᐸᐃᒃ, ᐊᒻᒪᓗ ᐳᕆᑎᔅ ᑲᓚᒻᐱᐊ 

ᒫᓐᓇᕈᓘᓚᐅᖅᑐᖅ ᒪᓕᒐᓕᒃ ᐋᖅᑭᒃᓯᓚᐅᖅᓯᒪᖕᒪᑕ ᐊᒻᒪᓗ ᑕᑯᔪᒪᖃᑦᑕᖅᖢᑎᒃ ᑲᐱᔭᐅᓯᒪᔾᔪᑎᐅᑉ 

ᓇᓗᓇᐃᒃᑯᑖᓂᒃ. 

 

ᐅᖃᖅᑏ, ᑕᐃᒪᑦᑐᓂᒃ ᓇᓗᓇᐃᒃᑯᑎᖃᖅᐳᑦ ᑕᒪᓐᓇ ᓯᐊᒻᒪᖁᓇᒍ ᓄᕙᒡᔪᐊᕐᓇᖅ ᐊᒻᒪᓗ ᐱᔅᓇᓰᑦ 

ᑲᑕᓐᖏᓐᓂᖅᓴᐅᖁᓪᓗᒋᑦ ᑕᐃᒪᓐᓇ ᑲᑕᖃᑦᑕᕐᒪᑕ ᒪᑐᓯᒪᑯᑖᖃᑦᑕᖅᑎᓪᓗᒋᑦ ᐊᒻᒪᓗ ᐃᒪᐃᓕᔪᖃᓚᐅᕐᒪᑦ 

ᐱᔅᓇᓯᓄᑦ ᑲᑐᔾᔨᖃᑎᒌᑦ ᐊᑦᑕᖏᖅᑕᐅᔾᔭᐃᖅᓯᒪᔭᕆᐊᖃᖅᐳᑦ ᐃᖅᑲᓇᐃᔭᖅᑏᑦ ᐊᒻᒪᓗ ᓂᐅᕕᕆᐊᖅᑐᑦ. ᒪᓕᒐᓪᓗ 

ᒫᓐᓇ ᑕᒪᒃᑯᐊ ᐊᐃᒻᒪᐅᑎᒋᔭᐅᖕᒪᑕ ᒫᓐᓇ. ᒐᕙᒪᒃᑯᑦ ᒪᓕᒐᓕᐅᕆᐊᖃᖅᐳᑦ ᓇᓕᐊᒃ ᐱᔅᓇᓰᑦ 

ᐊᐅᓚᐅᓐᓇᕈᓐᓇᕐᒪᖔᑦ ᐊᒻᒪᓗ ᒪᑯᐊ ᑲᐱᔭᐅᓯᒪᖕᒪᖔᑦ ᑲᐱᔭᐅᓯᒪᓐᖏᒻᒪᖔᓪᓗ ᖃᓄᐃᓕᖓᔭᕆᐊᖃᕐᒪᖔᑦ. 

ᓇᓗᓇᐃᖅᓯᔪᓐᓇᖅᐸ ᖃᓄᐃᑦᑐᓂᒃ ᐅᖃᐅᓯᖃᖃᑦᑕᖅᓯᒪᖔᑦ, ᑭᕙᓪᓕᕐᒥ ᐱᔅᓇᓰᑦ ᑲᑐᔾᔨᖃᑎᒌᖏᓐᓂᒃ 

ᐊᓯᖏᓐᓂᒡᓗ ᑕᒪᓐᓇ ᓇᓗᓇᐃᒃᑯᑕᖃᕐᓂᖅ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᖓᓕᒫᖅ ᐃᖅᑲᓇᐃᔭᖅᑎᕗᑦ 

ᐅᖃᓪᓚᖃᑎᖃᖃᑦᑕᖅᑐᑦ ᑭᕙᓪᓕᕐᒥ ᑎᑎᕋᕐᕕᖏᓐᓂᒃ ᐊᒻᒪᓗ ᑭᕙᓪᓕᕐᒥ ᑎᑎᕋᕐᕕᖏᓐᓂ ᐊᒻᒪᓗ ᑭᕙᓪᓕᕐᒥ 

ᐱᔅᓇᓰᑦ ᑲᑐᔾᔨᖃᑎᒌᖏᓐᓄᑦ. ᒪᓕᒐᓂᒃ ᓄᑖᓂᒃ ᓴᖅᑭᑦᑐᖃᕌᖓᑦ ᐊᒃᑐᐃᓂᖃᕐᓂᐊᖅᐸᓪᓗ ᐱᔅᓇᓯᐅᔪᓂᒃ ᑕᐃᒃᑯᐊ 

ᑐᓴᖅᑎᑕᐅᑲᐅᑎᒋᓲᑦ ᖃᓄᐃᑦᑐᓂᒃ ᓄᑖᓂᒃ ᐱᑕᖃᓕᕐᒪᖔᑦ ᐊᒻᒪᓗ ᑕᐃᒃᑯᐊ ᐊᑦᑕᓐᓇᔾᔭᐃᖅᓯᒪᓂᕐᒧᑦ ᒪᓕᒐᐃᑦ 

ᑕᐃᒃᑯᐊᓗ ᐊᔾᔨᖏᓐᓂᒃ ᐱᑎᑕᐅᖃᓯᐅᔾᔭᐅᖃᑦᑕᖅᑐᑦ ᐱᔅᓇᓯᐅᔪᑦ. 

 

ᖃᓄᐃᑦᑐᓂᒃ ᐃᒪᐃᓕᖓᔪᖅᑐᖃᓐᖏᑦᑐᒍᑦ, ᑲᐱᔭᐅᓯᒪᔪᑐᐃᓐᓇᐃᑦ ᐃᓯᕈᓐᓇᖅᐳᑦ, ᑕᐃᒪᐃᑦᑐᓂᒃ ᓱᓕ 

ᐱᑕᖃᓐᖏᑦᑐᑦ, ᑕᐃᒪᐃᑦᑐᓕᕆᔨᐅᓇᑕᓗ, ᑕᐃᒪᐃᑦᑐᖅᑕᖃᕆᐊᖃᖅᐸᑦ ᓇᓗᓇᐃᒃᑯᑕᓂᒃ ᑲᑐᔾᔭᐅᓗᓂ ᑭᓯᐊᓂ 

ᐋᖅᑭᒃᑕᐅᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᒥᓂᔅᑕ. (ᑐᓵᔨᑎᒍᑦ) ᐅᖃᖅᑎ, ᐆᒃᑑᑎᒃᓴᖃᕐᒥᖕᒪᑦ, ᓇᖕᒥᓂᖁᑎᖃᖅᑐᒥᒃ ᐃᒻᒪᖄ 

ᑲᐱᔭᐅᓯᒪᔪᖃᕐᓂᕋᕋᓗᐊᕐᒪᑦ ᑕᑯᑎᑦᓯᒋᐊᖃᕈᑏᑦ ᑖᒃᑯᐊ ᐊᐅᓪᓚᕈᔾᔨᕙᑦᑐᑦ ᑎᑭᑦᑐᓂᒃ ᑲᒪᕙᑦᑐᑦ ᓄᓇᕗᑦ ᓯᓚᑖᓂ. 

 

ᐊᐱᖅᑯᒻᒪ ᐊᐃᑉᐹ ᐆᑦᑑᑎᒋᓗᒍ ᑖᒻᓇ ᓇᓗᓇᐃᕈᒪᑐᐃᓐᓇᕋᑖᕋᑉᑯ ᐆᑦᑑᑎᐅᓂᖓᓂᒃ. ᐊᐱᖅᑯᑎᒐ 

ᓇᐃᑦᑐᑯᓘᓂᐊᖅᑐᖅ ᐅᖃᓪᓗᐊᑐᐃᓐᓇᕐᓗᖓ, ᓇᒻᒥᓂᖁᑎᖃᖅᑐᑦ ᓄᓇᕗᒻᒥ ᓇᓗᓇᐃᖅᓯᔭᕆᐊᖃᖅᐸᑦ 

ᑲᐱᔭᐅᓯᒪᒐᓗᐊᕐᒪᖔᑖ ᑕᒪᒃᑯᐊ ᓇᔪᒐᖓᖕᓅᖅᑐᑦ? ᐄᓘᕝᕚ ᐋᒡᒐᓘᕝᕙ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᐅᑦᓯᐊᕈᒥᓇᖅᑑᒐᓗᐊᖅ ᐄ’, ᐋᒡᒐᓘᓐᓃᑦ. 

ᑭᓯᐊᓂ, ᑭᐅᒍᓐᓇᖅᓯᑎᒐᕕᓐᖓ ᑖᑉᓱᒧᖓ. ᑕᒪᒃᑯᐊ ᐳᓚᕋᖅᐸᓪᓕᐊᔪᑦ ᓄᓇᕗᑦ ᓯᓚᑖᓃᓐᖔᖅᑐᑦ, ᑖᒻᓇ 

ᐋᓐᓂᐊᖃᕐᓇᓐᖏᑦᑐᓕᕆᔨᒻᒪᕆᑦᑕ ᐊᓪᓚᕝᕕᖓᒍᑦ ᑕᑯᑎᑦᓯᒋᐊᖃᖅᐳᑦ ᑲᐱᔭᐅᓯᒪᑦᓯᐊᒋᐊᔅᓴᖏᖕᓂᑦ ᐅᕝᕙᓘᓐᓃᑦ 

ᐃᓄᑑᒃᑯᕕᒻᒦᑦᑕᕆᐊᖃᕐᓂᖏᓐᓂᑦ ᓇᓕᐊᓐᓄᑦ. 

 

ᑖᓐᓇ ᓇᒻᒥᓂᖅ ᐅᖃᐅᓯᕆᔪᒪᓪᓗᒍ ᐊᐅᓪᓚᕈᔾᔨᕙᑦᑐᑦ ᐱᓗᐊᖅᑐᖅ, ᐊᑦᑐᖅᑕᐅᓯᒪᓪᓗᐊᑕᕐᒪᑕ 

ᓇᒻᒥᓂᖁᑎᖃᖅᑐᓂᒃ ᑖᑉᑯᐊ. ᑖᑉᑯᐊ ᑕᑯᑎᑦᓯᒋᐊᖃᕐᒪᖔᑖ ᑎᑭᑦᑐᑦ ᑲᐱᔭᐅᓯᒪᒻᒪᖔᑕ ᐃᓱᒪᖅᓲᑎᖏᑦ 

ᒪᓕᒐᖁᑎᑦᑎᓐᓂᒃ ᑕᐃᒫᒃ ᐅᖃᖅᓯᒪᔪᖃᓐᖏᒻᒪᑦ ᐃᒪᐃᑦᓱᓐᓇᕆᐊᖃᕐᓂᖏᓐᓂᒃ. 

 

ᑖᑉᑯᐊ ᑎᑭᑉᐸᓪᓕᐊᔪᑦ, ᐄ, ᑐᓐᖓᓱᒃᑲᓗᐊᖅᓱᑎᒍᑦ. ᑖᑉᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᕐᔪᐊᑦᑕ ᐊᓪᓚᕝᕕᖓᒍᑦ 

ᑕᒪᒃᑯᐊ ᓴᐴᓗᑕᐅᓇᓱᑦᓯᒪᔪᑦ ᐋᖅᑭᑦᑕᐅᓯᒪᓚᕿᕗᑦ. ᐃᓄᑑᔭᕆᐊᖃᕐᓗᑎᒃ ᐅᕝᕙᓘᓐᓃᑦ ᑕᑯᑎᑦᓯᔭᕆᐊᖃᕐᓗᑎᒃ 

ᑲᐱᔭᐅᔪᒥᓂᐅᔭᕆᐊᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑏᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᒥᓂᔅᑕ. (ᑐᓵᔨᑎᒎᓕᖅᑐᖅ) ᑕᐃᒪ ᐅᖃᐅᓯᕆᒐᔪᒻᒥᒐᑉᑎᒍᑦ 

ᐃᓕᑕᖅᓯᔭᕆᐊᖃᕐᓂᕗᑦ ᑭᓱ ᓈᒻᒪᒃᑲᔭᕐᒪᖔᑦ ᐊᕕᑦᑐᖅᓯᒪᔪᓂᒃ ᐅᐸᑦᑕᕐᕕᐅᔪᒥᒃ. ᑲᔪᓯᑦᓯᐊᑦᓴᐃᓐᓇᔾᔮᓐᖏᒻᒥᒻᒪᑦ 

ᓄᓇᓕᕋᓛᖑᓂᖅᓴᒥᒃ ᓲᕐᓗ ᑎᑭᕋᕐᔪᐊᖅᑎᑐᑦ. ᐃᓕᑕᕆᔭᕆᐊᖃᖅᑐᑦ ᓄᓇᓕᓐᓂ ᑲᐱᔭᐅᕙᑦᑐᑦ 

ᐃᑉᐱᒋᔭᐅᕙᓪᓕᐊᒋᐊᖃᕐᖓᑕ ᖃᑦᓯᑦ ᑕᒪᒃᑯᐊ ᐊᑐᐊᒐᑦ ᐋᖅᑭᓱᖅᑕᐅᕙᓪᓕᐊᑎᓪᓗᒋᑦ ᓇᒻᒥᓂᖁᑎᖃᖅᑐᓄᑦ. 

ᐃᓕᑕᕆᐊᖃᕐᒥᔭᖏᑦ ᐱᓕᕆᐊᖑᔪᑦ. ᐃᓱᒪᒋᓪᓗᒍ ᓲᕐᓗ ᕕᓐᖒᖅᐸᓐᓂᖏᑦ ᒧᒥᕆᐊᖅᐸᓐᓃᑦ, ᐃᓚᖏᓪᓗ 

ᓄᓇᓕᓐᓄᑦ ᑲᒪᒋᔭᐅᕙᔅᓱᑎᒃ ᐅᕝᕙᓗ ᑮᓇᐅᔭᓕᐅᕋᓱᑦᑎᐅᓐᖏᑦᑐᓄᑦ. 

 

ᒥᓂᔅᑕᐅᔪᖅ ᐊᖏᕐᓂᐊᖅᐸ ᑕᒪᒃᑯᐊ ᐊᕕᑦᑐᖅᓯᒪᔪᓂᑦ ᓇᒻᒥᓂᖁᑏᑦ ᑲᑐᔾᔨᖃᑎᒌᖏᑦ ᐊᒻᒪ ᓄᓇᕗᒻᒥ ᓄᓇᓖᑦ 

ᑲᑐᔾᔨᖃᑎᒌᖏᑦ ᐅᖃᖃᑎᒋᔭᐅᑦᓯᐊᕆᐊᖃᖅᑎᓪᓗᒋᑦ ᒐᕙᒪᒃᑯᑦ ᐃᓱᒪᖃᖅᐸᓪᓕᐊᓕᕈᑎᑦ 

ᑕᑯᑎᑦᓯᔪᖃᖃᑦᑕᕆᐊᖃᕐᓂᖓᓂᒃ ᑲᐱᔭᐅᓯᒪᔪᓂᒃ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ. ᐅᖃᖃᑎᒋᒻᒪᕆᓐᓂᐊᖅᑕᕗᑦ ᑖᒃᑯᐊ 

ᑲᑐᔾᔨᖃᑎᒌᑦ ᓇᒻᒥᓂᖁᑎᖃᖅᑐᓄᑦ ᐊᒻᒪ ᑭᑐᓪᓗ ᐊᓯᔾᔩᐸᓐᓂᐊᕐᒪᖔᑖ. ᑕᒪᒃᑯᐊ ᐃᓚᖏᑦ 

ᐊᓯᔾᔨᑲᐅᑎᒋᔭᕆᐊᖃᓲᖑᖕᒪᑕ ᐅᖃᐅᓯᕆᑲᐅᑎᒋᐊᖃᓲᕆᔭᕗᑦ. ᐅᖃᕈᒪᑦᓯᐊᕗᖓ ᑕᒫᓂ ᑲᑎᒪᔨᓄᑦ, 

ᐊᕕᑦᑐᖅᓯᒪᔪᓂᒃ ᐃᖅᑲᓇᐃᔭᖅᑎᖁᑎᕗᑦ ᐅᖃᖃᑎᖃᑦᓴᐃᓐᓇᑦᓯᐊᖅᐸᑦᑐᑦ ᑖᑉᑯᓂᖓ ᓇᒻᒥᓂᖁᑏᑦ 

ᑲᑐᔾᔨᖃᑎᒌᖏᓐᓂᒃ ᑲᔪᓰᓐᓇᕐᓂᐊᖅᓱᓂᓗ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔨ ᑐᓄᓂᕐᒧᑦ, ᒥᔅᑕ ᖃᒪᓂᖅ. 

 

ᐊᐱᖅᑯᑦ 1404 - 5(2): ᖃᖓᑕᓲᒃᑯᕕᓐᓂ ᐱᖁᑎᕐᔪᐊᑦ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᒃᑲ ᑖᒃᑯᐊ ᑐᕌᖅᑎᓐᓂᐊᖅᑕᒃᑲ ᒥᓂᔅᑕᐅᔪᒧᑦ 

ᐃᖏᕐᕋᔪᓕᕆᓂᕐᒧᑦ ᑮᓇᐅᔭᓕᐅᕋᓱᐊᕐᓂᕐᒧᑦ. ᑖᒃᑯᐊ ᐅᖃᐅᓯᖃᕐᓂᐊᖅᖢᑎᒃ ᑖᒃᑯᓄᖓ ᐱᕕᒡᔪᐊᖑᔪᑦ ᒥᑦᑕᕐᕕᖕᓂ 

ᓴᓇᔭᐅᕙᒃᑐᑦ ᐃᒡᓗᐃᑦ. 

 

ᐋᒡᒌᓯᐅᑎᓪᓗᒍ ᑕᒪᑐᒪᓂ ᐊᕐᕌᒎᔪᒥ ᑖᒃᑯᐊ ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᕐᒪᑕ $30 ᒥᓕᐊᓐᓂᒃ ᑮᓇᐅᔭᓂᒃ 

ᓴᖅᑭᑦᑎᔪᒪᓪᓗᑎᒃ ᑖᒃᑯᓄᖓ ᓴᓇᔭᐅᕙᒃᑐᓄᑦ ᓄᓇᓕᖕᓂ.  

 

(ᑐᓵᔨᑎᒎᓕᖅᑐᖅ) ᑖᒃᑯᐊ ᓄᑖᓂᒃ ᐃᒡᓗᓕᐅᖅᐸᓐᓂᐊᕐᓃᑦ ᐅᖁᒪᐃᑦᑐᕐᓂᐅᑎᓂᑦ ᐱᓪᓚᕆᐅᖕᒪᑕ ᖃᖓᑕᓲᑦ 

ᐊᐅᓚᑦᓴᐃᓐᓇᖁᓪᓗᒋᑦ ᐊᒻᒪᓗ ᐅᓯᔭᐅᕙᑦᑐᑦ ᐱᓪᓗᒋᑦ ᓄᓇᓕᓐᓂ ᒥᑦᓯᒪᑕᓕᒃ ᐆᑦᑑᑎᒋᓗᒍ. ᑕᒪᒃᑯᐊ 

ᐱᓕᕆᐊᖑᕙᓪᓕᐊᓂᐊᖅᑐᑦ ᓇᒻᒥᓂᖁᑎᐅᔪᑦ ᓴᓇᔭᐅᓂᐊᖅᑐᓂᒃ ᐃᒡᓗᑦᓴᐃᑦ ᐊᑐᖅᑕᐅᕙᓐᓂᐊᖅᑐᑦ 

ᓇᒻᒥᓂᖁᑎᖃᖅᑐᓄᑦ ᑎᒻᒥᓲᓕᕆᔪᑦ ᓄᓇᓕᓐᓂ. 

 

ᑖᓐᓇ ᒥᓂᔅᑕ ᓇᓗᓇᐃᕆᑦᑎᐊᒃᑲᓐᓂᕈᓐᓇᖅᐸ ᑖᒃᑯᐊ ᐃᖏᕐᕋᔪᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᑦ ᖃᓄᖅ 

ᐃᓚᐅᑎᓐᓂᐊᕐᒪᖔᑕ ᑕᒪᑐᒧᖓ ᐱᓕᕆᐊᖑᔪᒧᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᐱᒍᓱᒻᒪᕆᓚᐅᖅᐳᖓ, 

ᖁᕕᐊᓱᒻᒪᕆᓚᐅᖅᑐᖓ ᒐᕙᒪᐅᔪᑎᒍᑦ ᐱᓕᕆᕝᕕᑦᑎᓐᓂ ᑖᓐᓇ ᐋᖅᑭᓚᐅᕋᑉᑎᒍᑦ ᑐᑦᓯᕋᐅᑎᐅᔪᖅ ᑲᓇᑕᒥ 

ᐊᖅᑯᑕᐅᔪᓄᑦ ᑮᓇᐅᔭᖃᕐᕕᐅᔪᓄᑦ ᑖᒃᑯᐊ 7-ᓂᒃ ᓇᕝᕚᕐᕕᒋᔪᓐᓇᓚᐅᕋᑦᑎᒍᑦ ᑮᓇᐅᔭᓂᒃ ᐱᖃᓚᒃᑯᕕᑦᓴᓄᑦ.  

 

ᑕᐃᒪ ᐊᖏᖅᑕᐅᓚᐅᖅᓱᑕ ᑕᐃᒪ ᐊᖏᕈᑎᑎᒍᑦ. ᑕᐃᒪ ᐊᑭᑐᔫᑎᓄᓪᓗ ᑮᓇᐅᔭᖅᑖᓂᐊᖅᖢᑕ ᑖᑉᑯᐊ 

ᐊᑭᓕᖅᑕᐅᖁᑉᓗᒋᑦ ᐱᕋᓚᒃᑯᕕᔅᓴᐃᑦ. ᑕᕝᕗᖓᖅᑕᐅᓛᖅᓱᑎᑦ ᐃᒡᓗᒧᑦ ᑮᓇᐅᔭᑦ ᑕᒪᒃᑯᐊ ᐱᓪᓗᒋᑦ. ᐊᒻᒪᓗ 

ᐱᕙᓪᓕᐊᔪᓕᕆᔨᒃᑯᑦ ᓯᕗᓕᐅᓪᓗᐊᑕᖅᓯᒪᓪᓗᑎᑦ ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᖃᒪᓂᖅ. 

 

ᖃᒪᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᒥᓂᔅᑕᐅᑉ ᑭᐅᔾᔪᑎᒋᔭᖓᓄᑦ. ᐅᖃᖅᑏ, ᒥᓂᔅᑕ 

ᐊᐅᓚᔨᔪᑦᓴᐅᕗᖅ ᐊᐱᖅᓱᖃᑦᑕᓚᐅᕋᑉᑯ ᐅᐱᕐᖔᖅ ᐃᑦᓯᕙᓂᕆᓚᐅᖅᑕᑎᓐᓂᒃ ᒐᕙᒪᒃᑯᑦ ᐅᑭᐅᓄᑦ 20-ᓄᑦ 

ᒥᑦᑕᕐᕖᑦ ᖃᐅᔨᓴᖅᑕᐅᓂᖏᓐᓄᑦ. 

 

ᑕᐃᑉᓱᒪᓂ ᑭᐅᔪᖕᒪᑦ ᒪᓕᒐᓕᐅᕐᕕᒻᒧᑦ ᑐᓴᖅᑎᑦᓯᔪᒻᒪᑦ ᑕᒪᒃᑯᐊ ᑐᓴᒃᑲᓐᓂᕆᐊᖃᕋᑉᑕ ᖃᐅᔨᓴᕈᑎᐅᔪᖅ 

ᐱᐊᓂᓕᕐᓂᖓᓂᒃ. ᒥᓂᔅᑕᐅᔪᖅ ᐊᖏᕐᓂᐊᖅᐹ ᓵᑦᓯᓐᓄᐊᖁᑉᓗᒍ ᐅᑭᐅᓄᑦ 20-ᓄᑦ ᐊᕙᑎᓄᑦ ᓄᓇᕗᒻᒥ ᒥᑦᑕᕐᕖᑦ 

ᓴᓇᔭᐅᓯᒪᔪᑦ ᖃᐅᔨᓴᖅᑕᐅᓂᖏᓐᓂᒃ ᑖᑉᑯᐊ ᒪᓕᒐᓕᐅᕐᕕᐅᓕᖅᑐᑦ ᐃᓱᓕᑦᓯᓚᐅᓐᖏᓐᓂᖏᓐᓂᒃ 

ᑲᑎᒪᔨᐅᓂᕐᒥᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕿᐊᕈᖅ. 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇᐅᔪᖅ ᑖᑉᓱᒧᖓ 

ᐅᖃᕈᓐᓇᓐᖏᑦᑐᖓ ᑕᐃᒪᓐᓇ. ᑖᒃᑯᐊ ᑎᑎᕋᖅᓯᒪᔪᑦ ᐅᕙᑦᑎᒍᓪᓕ ᐱᐊᓂᒃᓯᒪᔫᒐᓗᐊᑦ ᓱᓕ ᑖᑉᑯᐊ 

ᓯᕗᓕᖅᑎᐅᖃᑎᒃᑲ ᐅᖃᖃᑎᒋᔭᕆᐊᖃᕋᒃᑭᑦ ᑕᒪᓐᓇ ᓯᕗᒧᐊᖁᑉᓗᒍ ᐊᒻᒪᓗ ᑐᑭᓕᐅᖅᑕᐅᔭᕆᐊᖃᖅᓱᑎᑦ. 

ᑕᒪᒃᑯᐊ ᑲᑎᖦᖢᒋᑦ ᐊᒻᒪᓗ ᖃᓄᑎᒌᓚᖓᓂᕗᑦ ᑲᑎᒪᓂᑦᑎᓐᓂᑦ ᐱᕕᖃᔾᔮᓐᖏᑦᓯᐊᖅᑐᖓ ᑖᒃᑯᐊ 

ᓴᖅᑭᑦᓱᓐᓇᕐᓗᒋᑦ ᑖᒃᑯᐊ ᑎᑎᕋᖅᓯᒪᔪᑦ. ᐊᒻᒪᓗ ᐅᖃᖅᑏ, ᑭᒃᑯᓕᒫᓄᑦ ᐅᖃᓕᒫᕋᑦᓴᐅᒍᓐᓇᕐᓗᓂ 

ᐊᑐᐃᓐᓇᐅᒡᒋᕕᓯᓲᖑᔫᒐᓗᐊᑦ ᑭᖑᓂᐊᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕐᓗ ᐊᐱᖅᑯᑏᑦ, ᒥᔅᑕ ᖃᒪᓂᖅ. 

 

ᖃᒪᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐃᓛᒃ ᖃᐅᔨᒪᖕᒪᑦ ᑖᓐᓇ ᐅᑭᐅᓄᑦ ᓄᓇᕗᒻᒥ ᒥᑦᑕᕐᕖᑦ 

ᖃᐅᔨᓴᕐᓂᐅᔪᖅ ᐅᖃᖃᑎᒌᓐᓂᖓᑦ ᐱᒻᒪᕆᐅᓯᒪᖕᒪᑦ ᑲᔪᓯᒍᓇᐅᒐᔭᓐᖑᐊᖅᑐᓂᑦ ᐱᓗᐊᖅᑐᒥᒃ 

ᓱᐴᔫᖅᑕᖃᕈᓐᓇᕙᓪᓕᐊᒍᓐᓇᖅᑐᓂᒃ ᒥᑦᑎᒪᑕᓕᒃ ᐆᑦᑑᑎᒋᓗᒍ ᒥᑦᑕᕐᕕᖓᑦ, ᒥᓂᔅᑕ ᐅᖃᕈᓐᓇᖅᐹ ᑭᒡᓕ ᖃᓄᖅ 

ᑭᒡᓕᖃᖅᑎᑕᐅᒻᒪᖔᖅ ᑕᒪᓐᓇ ᖃᐅᔨᓴᖅᑕᐅᓂᑦᓴᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᐅᒐᓗᐊᖅ ᐊᔾᔨᒌᓐᖏᒻᒪᑕ 

ᑎᑎᕋᖅᓯᒪᔪᑦ ᐅᑯᐊ. ᑖᓐᓇ ᐱᖓᔪᐊᑦ ᓇᓂᒍᓐᓇᓐᖏᑕᐃᓐᓇᕋᑉᑯ ᑖᒻᓇ ᑖᑉᓱᒧᖓ ᐅᖃᐅᓯᖃᖅᑐᖅ. ᑭᓯᐊᓂ 

ᑐᓂᓛᖅᐸᕋ ᓄᑖᒥᒃ ᑐᓴᕋᑦᓴᒥᒃ ᑲᑎᒪᔨᐅᔪᖅ ᑖᒻᓇ ᐊᐱᖅᑯᑎᐊ ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

 

ᐊᐱᖅᑯᑦ 1405 - 5(2): ᓄᕙᕐᓇᕐᔪᐊᖅ-19-ᒧᑦ ᑲᐴᑎᑦ ᐊᒻᒪᓗ ᓄᕙᕐᔪᐊᕐᓇᐅᑉ ᐊᔾᔨᒌᓐᖏᓐᓂᖏᑦ (ᓇᑦᓯᖅ) 

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᐱᒋᔪᒪᓪᓗᑎᑦ ᐃᓕᔭᐅᖅᑲᐅᓂᖕᓄᑦ ᐅᖃᖅᑏ. ᐅᖃᖅᑏ, 

ᐊᐱᕆᔪᒪᓪᓗᒍ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ ᑕᒪᒃᑯᐊ ᓄᕙᔾᔪᐊᕐᓇᕐᒧᑦ ᑲᐱᔭᐅᔾᔪᑎᐅᕙᑦᑐᑦ 

ᓄᕙᔾᔪᐊᓲᖑᓂᖅᓴᐃᑦ. ᑕᒪᒃᑯᐊ ᓈᓴᐅᑏᑦ ᑕᑯᑉᓗᒋᑦ ᓄᓇᕗᒻᒥᐅᑦ ᐊᐃᑉᐹᓂᑦ ᑲᐱᔭᐅᖃᑦᑕᐸᓪᓕᐊᓕᕐᒥᒻᒪᑕ. 

 

ᑐᓴᕋᑦᓴᐃᑦ ᐋᓐᓂᐊᖅᑐᓕᕆᔨᒃᑯᓐᓂ ᑲᓇᑕᒥ ᐅᖃᖅᓯᒪᒻᒪᑕ ᑖᓐᓇ ᑎᐅᓪᑕ ᓄᕙᓐᓇᕐᔪᐊᖅ ᓯᑕᒪᓂᒃ 

ᖃᓄᐃᒍᑕᐅᒃᑲᓐᓂᓕᕐᒪᑦ, ᐊᒻᒪ ᐋᓐᓂᐊᖅᑐᓕᕆᔨᒃᑯᓐᓄᑦ ᕿᒥᕐᕈᔭᐅᓪᓚᕆᔅᓱᓂ ᑕᒪᒃᑯᐊ 

ᓲᖑᓯᒋᐊᒃᑲᓐᓂᕈᑎᑦᓴᐅᒍᓐᓇᖅᑐᓄᑦ ᑲᐱᔭᐅᔾᔪᑎᓂᒃ.  

 

ᑖᒃᑯᐊ ᐱᓕᕆᕝᕕᖏᑦ ᖃᓄᖅ ᐱᓇᓱᑉᐸᓪᓕᐊᓯᒪᕙᑦ ᓄᓇᕗᒻᒥᐅᑕᐅᓂᖅᓴᑦ ᐱᔭᐅᒃᑲᓐᓂᖁᑉᓗᒋᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᕕᐊᒋᓪᓗᒍ ᐊᐱᖅᑯᑎᖓ ᑲᑎᒪᔨᐅᖃᑎᒪ. 

ᒫᓐᓇᐅᔪᕐᓕ ᐅᖃᖅᑏ, ᐱᓕᕆᐊᕆᕙᓪᓕᐊᔭᕗᑦ ᑕᐅᑐᓐᖏᑦᑐᒍᑦ ᓲᖑᓂᖅᓴᒥᒃ ᑲᐱᑎᔅᓯᖃᑦᑕᕆᐊᔅᓴᖅ 

ᓇᐅᑦᓯᖅᑐᑦᓯᐊᕋᓗᐊᖅᑕᕗᑦ ᖃᓄᖅ ᑲᓇᑕᒥ ᖃᓄᖅ ᐋᖅᑮᓂᐊᕐᒪᖔᑖ ᑕᒪᒃᑯᐊ ᓲᖑᓂᖅᓴᒥᒃ 

ᑲᐱᑎᑦᓯᒋᐊᒃᑲᓐᓂᕈᑏᑦ ᒫᓐᓇ ᓇᐅᑦᓯᖅᑐᑐᐃᓐᓇᖅᑕᕗᑦ. ᒫᓐᓇᓕ ᐅᖃᐅᓯᕆᔭᕗᑦ ᖃᓄᖅ 

ᑲᐱᔭᐅᒃᑲᓐᓂᒋᐊᖃᕐᓗᑎᑦ ᓲᖑᓂᖅᓴᒥᒃ ᐅᖃᖅᓯᒪᓐᖏᑦᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᓇᑦᓯᖅ. 

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐅᔭᐅᓚᐅᖅᑐᖅ ᒐᕙᒪᑐᖃᒃᑯᑦ ᓲᖑᕝᕙᓪᓕᕈᓐᓃᑎᑦᓯᓚᐅᕐᒪᑕ 

ᒪᓕᒐᓕᐅᔪᓂᑦ ᐱᓗᐊᖅᑐᒥᒃ ᑲᐱᔭᐅᓯᒪᑦᓯᐊᖅᑐᓂᑦ ᐃᓄᖕᓄᑦ. 

 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᓐᓂᐊᖅᑐᓕᕆᔨᒃᑯᑦ ᐅᖃᓚᐅᖅᑐᑦ ᑕᒪᒃᑯᐊ ᐊᐅᓪᓚᖅᐸᑦᑐᑦ ᐊᐅᓪᓚᕈᓐᓇᖅᑎᑕᐅᕙᓐᓂᐊᖅᑐᑦ ᑎᑎᖅᑲᖃᕐᓗᑎᒃ 

ᐊᕐᕌᒍᓕᒫᒧᑦ ᐊᑐᕈᓐᓇᕐᓗᓂᔾᔪᑦ. 

 

ᒥᓂᔅᑕ ᐅᖃᕈᓐᓇᖅᐸ ᑕᒪᒃᑯᐊ ᑲᐱᔭᐅᓯᒪᓪᓚᑦᑖᖅᑐᖅ ᐊᕐᕌᒍᓕᒫᖅ ᐃᓱᓕᑉᐸᑦ ᐃᓱᓕᒃᓯᒪᓕᖅᐸᑦ 

ᑕᐃᒪᐃᑦᑐᓐᓇᕈᓐᓇᕋᔭᕐᓗᑎᒃ ᐅᕝᕙᓗ ᓄᑖᒥᒃ ᐊᖏᖅᑕᐅᔾᔪᑎᒥᒃ ᐊᐅᓪᓚᖃᑦᑕᕈᓐᓇᕆᐊᑦᓴᖅ 

ᑐᓂᔭᐅᒃᑲᓐᓂᕆᐊᖃᕋᔭᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒋᓪᓗᒍ ᐊᐱᖅᑯᑎᐅᔪᖅ. ᐅᖃᖅᑏ, 

ᐊᕐᕌᒍᓕᒫᒧᑦ ᑖᑉᑯᐊ ᑎᑎᖅᑲᑦ ᐊᐅᓪᓚᕈᓐᓇᐅᑎ ᐊᑐᕈᓐᓇᕐᓗᒍ ᒐᕙᒪᕗᑦ ᐱᕕᖃᕈᓐᓇᖁᓪᓗᑕ 

ᖃᓄᖅᑑᕈᑎᑦᓴᒃᑲᓐᓂᕐᓂᒃ ᕿᒥᕐᕈᒍᓐᓇᖁᑉᓗᑕ ᑕᑯᓐᓇᖅᐸᓪᓕᐊᖦᖢᒋᑦ ᓯᓚᕐᔪᐊᕐᒥ ᐊᑐᖅᑕᐅᕙᓪᓕᐊᔪᖅ. 

 

ᐊᓯᐊᒍᑦ ᑕᐅᑐᒃᐸᓪᓕᐊᔅᓱᑕ ᑕᑯᑎᑦᓯᔾᔪᑎᐅᒍᓐᓇᖅᑐᒥᒃ ᑲᐱᔭᒥᓂᐅᔪᒥᒃ ᑖᓐᓇ ᖃᓄᑎᒌᑦᑕᕆᐊᖃᕐᓂᐊᕐᓂᖓ, 

ᓂᕆᐅᒃᑐᖓ ᐊᕐᕌᒍ ᑐᖔᒍᑦ ᐊᑕᐅᓯᐅᓐᖏᑦᑐᒥᒃ ᑕᑯᑎᑦᓯᔾᔪᑎᓂᒃ ᓇᓗᓇᐃᖅᓯᔾᔪᑎᖃᕆᐊᖃᖃᑦᑕᓕᓛᖅᑐᒍᑦ. 

ᑭᓯᐊᓂ ᒫᓐᓇ ᑕᒪᓐᓇ ᐋᖅᑭᒃᓯᒪᓐᖏᑦᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᑎᖕᓄᑦ ᐊᐃᑉᐹᓄᑦ, ᒥᔅᑕ ᓇᑦᓯᖅ. 

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᖅᐸᕋ ᒥᓂᔅᑕ ᐊᐱᖅᑯᑎᒻᒪ ᑭᐅᔾᔪᑎᓐᓄᑦ. ᒥᓂᔅᑕ 

ᐊᐅᓚᔨᔪᑦᓴᐅᔪᖅ ᑎᑎᕋᓚᐅᖅᓯᒪᒐᒪ ᑎᑎᕋᕐᕕᒋᓪᓗᒍ ᔪᓚᐃᒥ ᐅᑭᐅᕆᔭᑦᑎᓐᓂ. ᑖᒃᑯᐊ ᐋᓐᓂᐊᖅᑐᓕᕆᔨᒃᑯᑦ 

ᐱᓕᕆᐊᕆᕙᓪᓕᐊᔭᖏᖕᓂᑦ ᖃᐅᔨᓴᐅᑎᒥᒃ. ᓄᕙᓐᓇᕐᔪᐊᖅ-19 ᑕᒪᒃᑯᐊ ᑭᓈᓗᕝᕕᐅᕙᑦᑐᑦ ᑕᒫᓂ ᐱᓗᐊᖅᑐᖅ 

ᐃᖃᓗᖕᓂ, ᑲᖏᖅᖠᓂᕐᒥᓪᓗ ᐋᒡᒌᓯ 27-ᒥ ᒐᕙᒪᒃᑯᑦ ᓇᓗᓇᐃᖅᓯᓚᐅᕐᒪᑕ ᓄᕙᓐᓇᕐᔪᐊᕐᒥᒎ-19-ᒥ ᑭᓈᓗᕝᕕᐅᔪᒥ 

ᑲᖏᖅᖠᓂᕐᒥ ᓇᓂᓯᓚᐅᕐᒪᑕ ᓯᑎᐱᕆ 3 ᐊᒻᒪᓗ ᓄᕙᓐᓇᕐᔪᐊᕐᓂᖃᖅᑕᐅᓕᖅᖢᓂ ᐊᒻᒪ ᐅᓪᓗᒥᓗ 

ᑐᓴᒃᑲᓐᓂᓕᖅᑲᐅᒋᓪᓗᑕ ᓱᓕᒃᑲᓐᓂᖅᑕᐅᖅ ᓄᕙᓐᓇᕐᔪᐊᖅᑕᖃᓕᕐᓂᖓᓂᒃ ᑲᖏᖅᖠᓂᕐᒥ. 

 

ᑖᒃᑯᐊ ᑎᐅᓪᑕ, ᑕᒪᒃᑯᐊ ᓄᕙᓐᓇᕐᔪᐊᖅᑖᕈᑕᐅᕋᑖᖅᓯᒪᔪᑦ ᑎᐅᓪᑕᒥ ᓄᕙᓐᓇᕐᔪᐊᕐᒥᒃ ᐊᑦᑐᖅᑕᐅᓯᒪᕙᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᒻᒪᕆᒍᓐᓇᓐᖏᑦᑐᖓ ᑭᑐᒧᑦ 

ᓄᕙᓐᓇᕐᔪᐊᕐᒧᑦ ᐱᓚᐅᕐᒪᖔᑦ. ᑭᓯᐊᓂ, ᑲᑎᒪᔨᐅᖃᑎᒐ ᐅᖃᕈᓐᓇᖅᐸᕗᑦ ᐱᖓᓱᓂᒃ ᐅᖃᓵᕐᒪᑦ ᐅᖃᐅᓯᕐᓂᒃ, 

ᑖᒻᓇ ᖃᐅᔨᓴᖅᑕᐅᓚᐅᕐᓂᖓᑦ ᑭᓈᓗᕝᕕᒃ ᓄᓇᓕᒻᒥ ᑖᒃᑯᐊ ᐊᑦᑐᐊᖃᑎᒌᓐᖏᑦᓯᐊᖅᑐᑦ 

ᓄᕙᓐᓇᕐᔪᐊᖅᑐᖃᓕᕋᓗᐊᖅᑎᓪᓗᒍ. ᑖᒃᑯᐊ ᐃᒻᒥᒃᑰᖓᐅᑦᓯᐊᕐᒪᑕ. 

ᒫᓐᓇᐅᔪᕐᓕ ᑐᓴᕋᑦᓴᖃᓐᖏᓐᓇᒪ ᖃᓄᖅ ᐱᓯᒪᓂᖃᕐᓂᐊᕐᒪᖔᖅ ᓄᕙᓐᓇᕐᔪᐊᖅ ᓄᑖᖅ ᐱᓪᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑕ ᐋᖁᐊᖅ. 

 

ᐊᐱᖅᑯᑦ 1406 - 5(2): ᓄᕙᕐᔪᐊᕐᓇᖅ-19-ᒧᑦ ᑲᐱᔭᐅᒋᐊᖃᓪᓚᑦᑖᕐᓂᖏᑦ ᖃᖓᑕᓲᖅᑐᑦ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᐱᒋᕙᒋᑦ ᐃᓄᖕᒥᒃ ᓄᑖᕐᒦᓐᓂᕐᓂᒃ. ᐊᐱᖅᑯᑎᒃᑲ ᑐᕌᕐᓂᐊᖅᑐᑦ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᒧᑦ. ᑕᐃᒪ ᒥᓂᔅᑕ ᐃᖅᑲᐅᒪᓂᐊᕐᒪᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ 

ᑐᓴᖅᑎᑦᑎᓚᐅᕐᒪᑕ ᐋᒡᒌᔅᓯᒥ ᑕᒫᓂ ᐊᕐᕌᒍᒥ ᐱᔾᔪᑎᓖᑦ ᑖᒃᑯᐊ ᓄᕙᓐᓇᕐᔪᐊᕐᒧᑦ ᑲᐱᔭᐅᓯᒪᓪᓚᑦᑖᕆᐊᖃᕐᓂᖅ 

ᖃᖓᑕᓲᒃᑯᑦ ᓇᕈᔪᓂᒃ ᑲᓇᑕᒥ.  

ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᕐᒪᑕ ᑕᐃᒫᒃ ᐅᖃᖅᖢᓂ ᐱᔪᓐᓇᖅᓯᑐᐊᖅᐸᑕ ᑭᖑᓂᖓᒎᓐᖏᑦᑐᖅ ᐊᒃᑑᕝᕙ 

ᓄᓐᖑᐊᓅᓐᖏᑦᑐᖅ, ᐊᒃᑑᕝᕙ 21, ᑲᓇᑕᐅᑉ ᒐᕙᒪᒃᑯᖏᖕᓂᑦ ᐃᖅᑲᓇᐃᔭᖅᑎᓕᒫᓂᒃ ᒐᕙᒪᑐᖃᒃᑯᓐᓂ 

ᒪᓕᒐᖃᖅᑎᑕᐅᔪᓂᒃ ᖃᖓᑕᓲᒃᑰᖃᑦᑕᖅᑐᓂᒃ ᓄᓇᓯᐅᑎᑯᑖᒃᑯᓪᓗ ᑕᕆᐅᒃᑯᓪᓗ 

ᑲᐱᔭᐅᓯᒪᔭᕆᐊᖃᓕᖅᑎᑕᐅᓪᓗᑎᒃ. 

 

ᑖᓐᓇ ᑲᐱᔭᐅᓯᒪᔭᕆᐊᖃᕐᓂᖅ ᒪᑯᓄᖓ ᓇᕈᔪᓄᑦᑕᐅᖅ ᑐᕌᖓᓂᕐᒧᑦ ᐱᖃᓯᐅᑎᓪᓗᒋᑦ ᑕᒪᒃᑯᐊ 

ᖃᖓᑕᓲᕐᔪᐊᒃᑰᖃᑦᑕᖅᑐᓕᒫᑦ. 

 

ᐅᖃᖅᑏ, ᒥᓂᔅᑕ ᐅᖃᕈᓐᓇᖅᐹ ᓇᓕᐊᒃᑯᑦ ᓄᓇᕗᑦ ᒐᕙᒪᒃᑯᑦ ᖃᐅᔨᒋᐊᕐᕕᐅᓚᐅᕐᒪᖔᑕ ᒐᕙᑐᒪᖃᒃᑯᑦ 

ᐋᖅᑭᒃᑕᖓᓐᓂᒃ ᐅᖃᐅᓯᐅᓚᐅᓐᖏᓐᓂᖓᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᒋᔭᖃᖅᑐᖅ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐋᒃᑲ ᑐᒃᓯᕋᕐᕕᐅᓚᐅᓐᖏᑦᑐᒍᑦ 

ᑭᓯᐊᓂ ᐊᐱᖅᓱᕋᓱᓕᕐᒥᔪᒍᑦ ᐱᓪᓗᒍ ᖃᓄᖅ ᐊᑦᑐᖅᓯᑎᒋᓂᐊᕐᒪᖔᖅ ᓄᓇᕗᒻᒥᐅᓄᑦ.  

 

ᐄ, ᑕᒪᒃᑯᐊ ᑐᓴᖅᑎᑕᐅᓚᐅᓐᖏᓐᓇᑦᑕᓕ ᑕᐃᒃᑯᐊ ᐱᔭᕆᐊᖃᕋᔭᕋᑦᑕ ᐊᒃᑑᕝᕙᒥ ᐊᑐᓕᖅᑎᑕᐅᓂᐊᖅᐸᑕ 

ᖃᐅᔨᒪᑦᑎᐊᕆᐊᖃᕋᑦᑕ ᑖᒃᑯᐊ ᐱᔪᓐᓇᕈᑎᒋᓗᑎᒍᑦ ᓲᕐᑲᐃᒻᒪᑦ ᓄᓇᕗᒻᒥᐅᑦ ᐊᒥᓱᑦ ᐊᒥᓲᓂᖅᓴᐃᑦ 

ᑐᐊᕕᕐᓇᖅᑐᒃᑯᑦ ᖃᖓᑕᓲᒃᑰᖃᑦᑕᕐᓂᐊᕐᒪᑕ ᖃᓪᓗᓈᓄᑦ. ᒐᕙᒪᑐᖃᒃᑯᓐᓂᓪᓗ ᒪᓕᒐᖃᖅᑎᑕᐅᓪᓗᑎᒃ ᑖᒃᑯᐊ 

ᖃᖓᑕᓲᖁᑎᓖᑦ. 

 

ᑕᒪᒃᑯᐊ ᑭᐅᔭᐅᓇᓱᒃᑲᓗᐊᖅᑐᒍᑦ ᑖᔅᓱᒧᖓ ᐅᖃᐅᓯᕆᓚᐅᖅᑕᖓᓄᑦ ᖃᓄᕐᓗ ᐊᑐᓕᖅᑎᑕᐅᓂᐊᕐᒪᖔᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐅᐃᒍᕆᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᑦᑎᐊᕐᒪᑦ ᓄᓇᕗᓕᒫᑦ 25 ᓄᓇᓖᑦ, 

ᐅᖅᓱᖅᑑᖅ ᐱᖃᓯᐅᑎᓪᓗᒍ, ᖃᖓᑕᓲᒃᑯᑐᐊᖅ ᐅᐸᒃᑕᐅᔪᓐᓇᕐᒪᑕ ᑐᓐᖓᕕᒋᓪᓗᒍ ᑕᒪᒃᑯᐊ ᑮᓇᐅᔭᓕᐅᕋᓱᒃᑐᑦ 

ᖃᖓᑕᓲᖁᑏᑦ. ᑕᒪᒃᑯᐊ ᑕᒪᕐᒥᒃ ᐃᓅᓕᐊᖃᕈᓐᓇᖅᑐᓄᑦ ᐋᓐᓂᐊᕕᓕᐊᖃᑦᑕᖅᑐᑦ. ᓄᓇᕗᑦ ᒐᕙᒪᒃᑯᑦ 

ᓈᓴᐅᑎᖁᑎᖏᓐᓂᒃ ᓄᑖᖑᓛᖑᔪᑦ ᐊᕝᕙᑐᐃᓐᓇᖓᑦ ᐅᖅᓱᖅᑑᕐᒥᐅᑦ 12 ᐅᖓᑖᓂ ᐊᕐᕌᒍᓖᑦ 

ᑲᐱᔭᐅᓯᒪᑦᑎᐊᓕᕐᒪᑕ ᓄᕙᖕᓇᕐᔪᐊᕐᒧᑦ. 

 

ᑕᐃᒪ ᐱᕕᖃᕐᓂᓐᓂ ᑲᔪᖏᖅᓴᕈᒪᓪᓗᒋᑦ ᓂᕈᐊᖅᑎᒃᑲ ᑲᐱᔭᐅᖁᓪᓗᒋᑦ ᐱᔪᓐᓇᖅᓯᑐᐊᖅᐸᑕ. 

 

ᐅᖃᖅᑏ, ᐃᓱᒫᓗᒋᒐᒃᑯ ᒐᕙᒪᑐᖃᒃᑯᑦ ᐋᖅᑭᒍᑎᒋᕋᑖᓚᐅᖅᑕᖏᑦ ᐊᖏᔪᒻᒪᕆᖕᒥᒃ ᓄᓇᕗᒻᒥᐅᓄᑦ ᐊᒥᓱᒻᒪᕆᖕᓄᑦ 

ᖃᖓᑕᓲᒃᑰᓐᓇᐃᓪᓕᑦᑎᐊᒻᒪᕆᒍᔾᔭᐅᓂᐊᕐᒪᑦ. ᒪᑯᓄᖓᓘᓐᓃᑦ ᐋᓐᓂᐊᕐᕕᓕᐊᕆᐊᖃᖅᑑᒐᓗᐊᓄᑦ. 

 

ᒥᓂᔅᑕ ᐅᖃᕈᓐᓇᖅᐹ ᖃᓄᑎᒋ ᐅᖃᖃᑎᖃᖃᑦᑕᕐᒪᖔᑦ ᒐᕙᒪᑐᖃᒃᑯᑦ ᒥᓂᔅᑕᐅᖃᑎᒥᖕᓂᒃ ᑕᒪᒃᑯᐊ 

ᐋᖅᑭᒍᑎᒋᓯᒪᖁᓪᓗᒋᑦ ᐊᔾᔨᐅᓐᖏᑦᑐᖅ ᐊᑐᖃᑦᑕᖅᑕᕗᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑲᓇᑕᓕᒫᒥ ᑖᔅᓱᒥᖓ 

ᐊᐱᖅᑯᑎᖃᖅᑐᐃᓐᓇᐅᒐᑦᑕ ᒐᕙᒪᑐᖃᒃᑯᑦ ᐱᓕᕆᕝᕕᖓᓄᑦ ᒪᑐᒧᖓ ᖃᓄᖅ ᑕᒪᓐᓇ ᑲᔪᓯᓂᐊᕐᒪᖔᖅ, 

ᐱᓗᐊᖅᑐᒥᒃ ᓄᓇᕗᒻᒥ. ᐅᖃᕋᑖᕋᕕᑦ ᑕᐃᒪ ᑐᓐᖓᕕᖃᕋᑦᑕ ᑖᓐᓇᑐᐊᑦᑎᐊᖅ ᖃᖓᑕᓲᒃᑯᑦ ᑐᓐᖓᕕᒋᒐᑦᑎᒍᑦ 

ᐊᒻᒪᓗ ᓄᖅᑲᖓᑎᑦᑎᔾᔪᑕᐅᓂᖅ ᐊᑦᑐᖅᓯᓂᐊᕐᒪᑕ ᓄᓇᕗᒻᒥ. ᖃᐅᔨᑦᑕᐅᑎᒋᔭᕆᐊᖃᕋᓗᐊᕋᑦᑕ ᖃᓄᕐᓗ 

ᖃᓄᐃᓕᐅᕆᐊᕈᑎᒋᔪᓐᓇᕐᒪᖔᑦᑎᒍᑦ.  

ᖁᕕᐊᒋᕙᒋᑦ ᑲᔪᖏᖅᓴᐃᒐᕕᑦ ᓂᕈᐊᖅᑎᖕᓂᒃ, ᑕᐃᒫᒃ ᓂᕈᐊᖅᑎᓕᒫᑦᑎᓐᓄᑦ ᑕᐃᒪᐃᑦᑕᕆᐊᖃᕋᑦᑕ ᐱᐅᓂᖅᐹᒃᑯᑦ 

ᐊᑐᕈᓐᓇᕋᑦᑎᒍᑦ ᑲᐱᔭᐅᑎᑦᑕᕆᐊᖃᕋᑦᑕ ᐃᒻᒥᓂᒃ ᐊᒥᓱᕈᕆᐊᖅᑐᕐᓗᒋᑦ ᑕᐃᒪᐃᓕᐅᕐᓗᑕᓗ ᖁᕕᐊᒋᕙᒋ 

ᐅᖃᐅᓯᕆᒐᕕᐅᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐅᐃᒍᕆᐊᕈᑏᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒃᑯᐊ ᐅᑭᐅᖅᑕᖅᑐᒥ ᖃᖓᑕᓲᖃᖅᑏᑦ ᑲᑐᔾᔨᖃᑎᒌᖏᑦ 

ᑭᒡᒐᐃᔪᑦ ᖃᖓᑕᓲᖃᖅᑎᐅᔪᓂᑦ ᐃᓱᒫᓘᑎᒥᓂᒃ ᓂᓪᓕᐊᓯᒪᖕᒪᑕ ᒐᕙᒪᑐᖃᒃᑯᑦ ᐸᕐᓇᐅᑎᖓᓐᓂᒃ 

ᐊᑐᖅᑕᐅᑎᑦᑎᓂᕐᒧᑦ ᖃᖓᑕᔭᕆᐊᖃᓐᖏᓐᓂᕐᒥᒃ. 

 

ᑖᒃᑯᓄᖓ ᑕᒪᒃᑯᓄᖓ ᑲᐱᔭᐅᓯᒪᓐᖏᑦᑐᓄᑦ ᐊᒻᒪᓗ ᐊᐱᖅᑯᑎᒥ ᓴᖅᑭᑦᑐᖃᕐᒪᑦ ᖃᓄᕐᓗ 

ᐊᑐᓕᖅᑎᑕᐅᓂᐊᕐᒪᖔᖅ ᐸᕐᓇᒃᑕᐅᔪᖅ. 

ᐅᖃᖅᑏ, ᒥᓂᔅᑕ ᐅᖃᕈᓐᓇᖅᐹ ᖃᓄᐃᑦᑐᓂᒃ ᐅᖃᖃᑎᖃᖅᓯᒪᖕᒪᖔᑦ ᐅᑭᐅᖅᑕᖅᑐᒥ ᑲᑐᔾᔨᖃᑎᒌᖏᓐᓄᑦ 

ᖃᖓᑕᓲᖃᖅᑎᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒪ 

ᐅᖃᖃᑎᒌᒍᑎᒋᔭᒻᒪᕆᒃᐳᓪᓕ ᐃᖅᑲᓇᐃᔭᖅᑎᑎᒍᑦ ᐃᒪᓐᓇ ᖃᐅᔨᓇᓱᑦᑐᑕ ᖃᐅᔨᓇᓱᒃᑐᑕ ᖃᓄᖅ 

ᑲᔪᓯᑎᑎᑕᐅᓂᐊᕐᒪᖔᑦ ᑕᒪᓐᓇ. ᐅᑭᐅᖅᑕᖅᑐᒥ ᖃᖓᑕᓲᖃᖅᑏᑦ ᑲᑐᔾᔨᖃᑎᒌᖏᑦ ᑕᐃᒫᑦᑕᐅᖅ ᐃᓱᒫᓗᖕᒪᑕ 

ᑭᐅᔾᔪᑎᓂᒃ ᓇᓂᓯᔭᕆᐊᖃᕋᑦᑕ.  

 

ᑕᐃᒪ ᑎᓕᓯᒪᔭᒃᑲ ᐃᖅᑲᓇᐃᔭᖅᑎᕗᑦ ᒐᕙᒪᒃᑯᑦ ᕿᒥᕐᕈᔪᒍᑦ ᖃᓄᓕᒫᖅ ᖃᓄᖅ ᖃᐅᔨᓇᓱᖕᓂᖅ ᖃᓄᖅ 

ᐊᑐᓕᖅᑎᑕᐅᓂᐊᕐᒪᖔᑦ ᑕᐃᒪᓗ ᖃᐅᔨᒪᓕᕈᑦᑕ ᑕᐃᒪᓕ ᖃᐅᔨᒪᓕᕐᓂᐊᕋᑦᑕ ᑭᓱᓂᒃ ᐱᔭᕆᐊᖃᕐᒪᖔᑦᑕ 

ᓄᓇᕗᒻᒦᑦᑐᑦ ᓇᕈᔪᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ.  

 

ᐊᐱᖅᑯᑦ 1407 - 5(2): ᓇᓗᓇᐃᒃᑯᑕᖅ ᓄᕙᕐᔪᐊᕐᓇᖅ-19-ᒧᑦ ᑲᐱᔭᐅᓯᒪᓂᕐᒧᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᓂᐊᖅᑕᕋ ᒥᓂᔅᑕᒧᑦ 

ᐋᓐᓂᖃᕐᓇᓐᖏᑦᑐᓕᕆᔨᒃᑯᓐᓄᑦ ᐱᓪᓗᒍ ᒪᓐᓇ ᑲᐱᔭᐅᓯᒪᓂᕐᒧᑦ ᓇᓗᓇᐃᒃᑯᑕᖃᕆᐊᖃᕐᓂᖅ.  

 

ᑕᐃᒪ ᓄᕙᖕᓇᕐᔪᐊᖅ ᖃᓄᐃᑦᑑᓂᕆᔭᖓ Delta Variant ᑎᓴᒪᒋᓪᓗᒍ ᒐᕙᒪᖃᕐᕕᐅᔪᑦ ᐊᒥᓱᑦ ᑲᓇᑕᒥ 

ᓄᓇᖃᖅᑐᖁᑎᒥᓂ ᑲᐱᔭᐅᓯᒪᒐᒥ ᓇᓗᓇᐃᒃᑯᑕᖃᖅᑎᑕᐅᔪᑦ ᒪᑯᓄᖓ ᐱᔭᕆᐊᖃᓪᓚᑦᑖᓐᖏᑦᑑᒐᓗᐊᑦ 

ᐊᑐᐃᓐᓇᖃᕐᓂᕐᒧᑦ. ᒐᕙᒪᐃᑦ ᐊᑐᐃᓐᓇᖃᖅᑎᑎᖕᒪᑕ ᓄᓇᖃᖅᑐᑦ ᒪᑯᓄᖓ ᖃᕋᓴᐅᔭᖅᑎᒍᑦ ᐅᖄᓚᐅᑎᕋᓛᒃᑯᓪᓗ 

ᑖᒃᑯᓄᖓ ᓄᓇᖃᖅᑎᐅᔪᓂᒃ ᑲᐱᔭᐅᓯᒪᓂᕐᓂ ᓇᓗᓇᐃᒃᑯᑕᕆᔪᓐᓇᖅᑕᖏᑦ.  

 

ᐅᖃᖅᑏ, ᐃᓱᒫᓗᑎᒋᒐᒃᑯ ᓄᓇᕗᒻᒥᐅᑦ ᓄᓇᕗᒻᒥ ᐸᐃᑉᐹᑐᐊᒃᑯᑦ ᓇᓗᓇᐃᒃᑯᑕᖃᕐᓂᖅ ᐊᒻᒪᓗ ᐊᐱᕆᔪᒪᓪᓗᒍ 

ᐋᓐᓂᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕ ᐃᖅᑲᓇᐃᔭᖅᑎᖏᓪᓘᓐᓃᑦ ᐅᖃᖃᑎᖃᖅᓯᒪᕚᑦ ᒐᕙᒪᖃᕐᕕᐅᔪᑦ ᐊᓯᖏᑦ 

ᑕᒪᒃᑯᐊ ᐸᐃᑉᐹᑦ ᓇᓗᓇᐃᒃᑯᑕᕗᑦ ᑎᑎᖅᑲᖁᑎᕗᓪᓘᓐᓃᑦ ᖃᓄᐃᒋᔭᐅᔾᔮᖏᑲᓗᐊᕐᒪᖔᑕ ᓂᕆᕕᓐᓂ 

ᓇᒻᒥᓂᕆᔭᐅᔪᓂᓪᓗ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᒋᔭᕋ ᐊᐱᖅᑯᑎᖓ ᒪᓕᒐᓕᐅᖅᑎᐅᖃᑎᒐ. 

ᐅᖃᖅᑏ, ᐱᓕᕆᕕᕗᑦ ᐱᓕᕆᖃᑎᖃᖅᑐᒻᒪᕆᐅᓯᒪᔪᒍᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑎᒥᖁᑎᖏᓐᓂᒃ ᑲᓇᑕᒥ 



ᕿᑎᖅᑰ, ᓯᑎᐱᕆ 9, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᓇᓱᒃᑐᑕ ᐱᓕᕆᖃᑎᒋᓪᓗᒋᓪᓗ ᐱᐅᓂᖅᐹᒃᑯᑦ ᐊᑐᐃᓐᓇᐅᑎᑦᑎᔪᓐᓇᕐᒪᖔᑦᑕ ᓇᓗᓇᐃᒃᑯᑕᕐᒥ. 

ᓄᓇᕗᒻᒥᐅᓄᓪᓕ ᑖᓐᓇ ᐊᑑᑎᖃᕋᔭᕐᒪᑦ ᓇᕈᓐᓂᖅᐸᑕ ᖃᖓ ᖃᓪᓗᓈᓄᑦ.  

 

ᐅᖃᖅᑏ, ᐅᖃᖅᑲᐅᒐᒪ ᑕᐃᒪ ᑭᐅᓪᓗᖓ ᒪᓕᒐᓕᐅᖅᑎᐅᑉ ᐊᓯᐊᓄᑦ ᒫᓐᓇ ᑕᑯᓇᒃᑐᒍ ᐊᔾᔨᒌᓐᖏᑦᑐᓂᒃ 

ᐊᑐᕈᓐᓇᑕᑦᑎᓐᓂ ᓇᓗᓇᐃᒃᑯᑕᐅᔪᓐᓇᖅᑐᓂ. ᐅᖃᖅᑏ, ᒫᓐᓇ ᕿᒥᕐᕈᔭᕗᑦ, ᐅᖃᖅᑏ, ᐱᓕᕆᐊᕆᔭᕗᑦ ᐆᓇᓗ 

ᑖᓐᓇ ᖃᕋᓴᐅᔭᓄᑦ ᐅᖄᓚᐅᑎᕋᓛᓄᑦ ᑕᑯᓐᓈᖅᑕᐅᔪᑦ ᑖᓐᓇ ᐊᔾᔨᒋᖅᑰᕐᒪᒍ ᒪᓕᒐᓕᐅᖅᑎᐅᖃᑎ. ᑕᒪᒃᑯᐊ 

ᐅᖄᓚᐅᑎᕋᓛᖏᓐᓄᑦ ᐊᑐᖅᑕᐅᖃᑦᑕᖅᑐᑦ ᑕᐃᒃᑯᐊ ᑭᑉᐹᕆᒃᑑᑎᑯᓗᐃᑦ ᐊᑐᖅᑕᐅᔪᓐᓇᒻᒪᕆᒃᑐᑦ ᐱᓕᕆᐊᕆᔭᕗᑦ 

ᒫᓐᓇ ᐊᐅᓚᔪᓐᓇᐅᑎᖏᑦ ᖃᕋᓴᐅᔭᐃᑦ ᐊᑐᕈᓐᓇᕐᓗᒍ ᓄᓇᕗᒻᒥᐅᓄᑦ. ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐅᐃᒍᒋᐊᕈᑎᑦ, ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔪᒪᓪᓗᒍᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕᒧᑦ 

ᐅᖃᕈᓐᓇᕐᒪᑦ ᑭᐅᔾᔪᑎᒥᓂᒃ. ᖁᕕᐊᑉᐳᖓ ᑐᓴᕈᓐᓇᕋᒪ ᐋᓐᓂᐊᖃᕐᓇᓐᖏᑐᓕᕆᔨᒃᑯᑦ ᐃᖅᑲᓇᐃᔭᖅᑐᑦ ᒫᓐᓇ 

ᐅᖃᖃᑎᖃᕐᓂᖏᓐᓂᒃ ᒐᕙᒪᑐᖃᒃᑯᑦ ᑕᐃᒪᐃᑦᑑᖃᑎᖏᓐᓂᒃ ᒐᕙᒪᑐᖃᒃᑯᓐᓂ ᑕᒪᒃᑯᐊ ᑲᐱᑕᐅᓯᒪᒐᓗᐊᕐᒪᖔᑕ 

ᐊᖏᖅᑕᐅᔪᓐᓇᕋᓗᐊᕐᒪᖔᑕ ᑲᓇᑕᓕᒫᒥ.  

 

ᐊᐱᕆᒃᑲᓐᓂᕈᒪᓪᓗᒍ ᑖᓐᓇ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᐊᕕᖓ ᐋᓐᑎᐊᕆᐅᒥ ᐅᖃᖃᑦᑕᕐᕕᒃ ᑯᐸᐃᒡᒥᓗ 

ᐲᓰᒥᓗ ᑕᐃᒪ ᑕᐃᒪᐃᓕᖓᓪᓚᑦᑖᓚᐅᕐᒪᖔᑕ ᑕᐃᒃᑯᓇᖓᓪᓚᑦᑖᖅ ᑐᓴᖅᑐᖅ ᒫᓐᓇᐅᔪᖅ ᑲᐱᔭᐅᓯᒪᓂᕐᒧᑦ 

ᐸᐃᑉᐹᖁᑎᕗᑦ ᐊᑐᕈᓐᓇᕋᔭᕋᓗᐊᕐᒪᖔᑕ ᑕᐅᓇᓂ ᖃᓪᓗᓈᓂ ᓂᕆᕕᐅᔪᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᔾᔨᒌᓐᖏᑦᑐᑦ 

ᐋᓐᓂᐊᖃᕐᓇᓐᖏᑦᑐᓕᕆᔩᑦ ᑲᓇᑕᓕᒫᒥ ᐱᓕᕆᖃᑎᖃᕐᒪᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑎᒥᖁᑎᖏᓐᓂ 

ᑲᓇᑕᒥ ᑕᒪᒃᑯᐊ ᐊᔾᔨᒌᓐᖏᑦᑐᑦ ᐅᖄᓚᐅᑎᕋᓛᒃᑰᕈᓐᓇᖅᑐᐃᑦ ᐊᒻᒪᓗ ᐊᔾᔨᒌᓐᖏᑦᑐᑦ ᓇᓗᓇᐃᒃᑯᑕᐃᑦ 

ᑲᐱᔭᐅᓯᒪᓂᕐᒧᑦ ᐊᔾᔨᒌᓐᖏᑦᑐᓄᑦ ᑎᒥᐅᔪᓄᑦ.  

 

ᒫᓐᓇᐅᔪᖅ, ᐅᖃᖅᑏ, ᐅᖃᕈᓐᓇᑐᐃᓐᓇᖅᑐᖓ ᒫᓐᓇᐅᔪᖅ ᐱᔭᕇᔭᖅᐸᓪᓕᐊᔭᕗᑦ ᐊᑐᓂ ᑖᓐᓇ ᑲᐱᔭᐅᓯᒪᔪᖅ 

ᓈᒪᔪᓂᒃ ᒪᕐᕈᐊᑎᖅᑐᓂ ᓄᓇᕗᒻᒥ ᐱᑕᖃᖅᑎᑕᐅᓂᐊᕋᓗᐊᕐᒪᑦ ᑖᔅᓱᒧᖓ ᐅᖄᓚᐅᑎᕋᓛᓄᑦ ᑕᑯᔭᐅᔪᓐᓇᖅᑐᒥᒃ.  

 

ᑖᓐᓇ ᑕᐃᒎᓯᕆᖅᑰᔭᖓ ᑖᓐᓇ ᐱᒋᐊᖅᑎᔪᓐᓇᓂᐊᖅᑰᖅᑕᕗᑦ ᓄᓇᕗᒻᒥ ᑖᒃᑯᐊ ᑭᒃᑯᑐᐃᓐᓇᐃᑦ ᒪᕐᕈᐊᑎᖅᑐᑎ 

ᑲᐱᔭᐅᓯᒪᔪᑦ ᑐᓂᔭᐅᔪᓐᓇᓂᐊᖅᐸᑦ ᑖᒃᑯᐊ ᐅᖄᓚᐅᑎᕋᓛᒃᑯᑦ ᓇᓗᓇᐃᒃᑯᑕᕐᒥᒃ ᐅᕝᕙᓘᓐᓃᑦ ᑕᒪᕐᒥᒃ 

ᐅᖄᓚᐅᑎᕋᓛᖓᓃᓪᓗᑎᑦ ᑕᑯᑎᑦᑎᔪᓐᓇᖅᑐᐃᑦ ᐅᕝᕙᓘᓐᓃᑦ ᐊᒻᒪᓗ ᐅᖄᓚᐅᑎᕋᓛᖃᖅᑐᐃᓐᓇᐅᓐᖏᒻᒪᑕ 

ᑖᒃᑯᓄᖓᓕ ᐸᐃᑉᐹᓂ ᑐᓂᔭᐅᖃᑦᑕᓂᐊᖅᑐᑦ ᑕᑯᔭᐅᔪᓐᓇᕐᓗᑎᑦ ᐅᖄᓚᐅᑎᕋᓛᓂ.  

 

ᐅᖃᖅᑏ, ᐃᓱᒪᓇᕋᓗᐊᖅᐳᖅ ᑖᓐᓇ ᐱᒋᔭᐅᒐᔭᕋᓗᐊᕐᒪᖔᖅ ᒐᕙᒪᖃᕐᕕᐅᔪᓄᑦ. ᐅᖃᖅᑏ, ᒫᓐᓇ ᖃᐅᔨᓇᓱᑦᑐᑦ 

ᑖᒃᑯᓄᖓ ᐅᖄᓚᐅᑎᕋᓛᓄᑦ ᐃᓗᐊᕆᔭᐅᓂᐊᖅᑐᓂ ᓯᑎᕝᕙ ᓄᓐᖑᐊᓄᑦ. ᑖᓐᓇ ᐊᑐᐃᓐᓇᐅᓕᕐᓂᐊᖅᑕᕗᑦ 

ᓄᓇᕗᒻᒥᐅᓕᒫᒧᑦ ᐃᓗᓕᑯᓘᔭᖏᑦ ᓇᓗᓇᐃᔭᕐᓂᐊᖅᑕᕗᑦ ᐅᓪᓗᓂᒃ ᐊᒡᒋᖅᑐᓂᒃ. ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᒧᓪᓗ, 

ᒥᔅᑕ ᒪᐃᓐ.  

 

ᐊᐱᖅᑯᑦ 1408 - 5(2): ᓄᕙᕐᔪᐊᕐᓇᖅ-19 ᐊᑕᓇᕐᔭᐃᑯᑕᐅᓂᖏᑦ ᐃᓕᓐᓂᐊᕐᕖᑦ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐱᖅᑯᕈᐊᖅᑐᒍ ᐃᓕᓐᓂᐊᖅᑐᓕᕆᔨᕐᔪᐊᒃᑯᑦ ᒥᓂᔅᑕᖓ ᓂᑯᕕᑦᑐᖓ.  

ᐅᖃᖅᑎᑦᑎᔩ, ᐃᓕᓐᓂᐊᖅᑐᑦ ᓄᑕᖅᑲᕗᑦ ᐃᒻᒪᖃ ᐃᕐᖑᑕᕗᑦ ᐃᓕᓐᓂᐊᑐᓐᓈᖑᓕᕐᒥᖕᒪᑕ ᓄᓇᕗᑦ ᐃᓗᐊᓂ 

ᓇᓪᓕᓇᖅᑐᑯᓗᐃᑦ ᐃᓕᓐᓂᐊᕆᐊᓕᓵᕐᓈᑦ, ᐆᒃᑑᑎᒋᓗᒍ ᐃᕐᓂᕋ ᖁᕝᕙᓯᓐᓂᓕᓐᓄᑦ 1-ᒧᑦ ᐱᒋᐊᓕᓵᓚᐅᕐᒪᑦ. 

ᓇᒡᓕᒋᕙᒋᑦ ᐃᕐᓃᒃ, ᐅᒫᖅ.  

 

ᐊᐱᖅᑯᕈᑎᒃᓴᖃᖅᑐᖓ ᓄᕙᓐᓇᕐᔫᑉ ᒥᒃᓵᓄᑦ ᐃᓕᓐᓂᐊᕐᕕᑦᑕ ᐃᓗᐊᓂ ᑕᑯᔪᒥᓇᓐᖏᑐᔾᔫᒻᒪᑦ ᑕᒪᓐᓇ 

ᓄᕙᖕᓇᕐᔪᐊᖅ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒐ ᓯᕗᓪᓕᖅᐹᖅ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᐋᖅᑭᓯᓯᒪᓕᕐᒪᖔᑕ ᐅᓗᕆᐊᓇᖅᑐᒦᖁᓇᒋᑦ ᓄᕙᓐᓇᕐᔪᐊᕐᒧᑦ ᐃᓕᓐᓂᐊᖅᑎᓄᑦ 

ᐃᖅᑲᓇᐃᔭᖅᑎᓄᓪᓗ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᒋᔭᖃᖅᑐᖅ ᐃᓕᓐᓂᐊᖅᑐᓕᕆᔨᒃᑯᓐᓂ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᖅᑯᑎᖓᓄᑦ. 

ᐅᖃᖅᑏ, ᑕᐃᒪ ᐊᕐᕌᒍ ᐊᐃᑉᐸᕆᓕᖅᑎᓪᓗᓂᐅᒃ ᓄᕙᓐᓇᕐᔪᐊᒥ ᐃᓕᓐᓂᐊᖅᑏᓪᓗ ᐱᒋᐊᖅᑐᑎᒃ ᑕᐃᒪ 

ᐅᖃᐅᓯᕆᒋᐊᒃᑲᓐᓂᕈᓐᓇᖅᓯᒐᒃᑭ ᑕᒪᒃᑯᐊ ᐋᓐᓂᐊᖃᖅᑕᐃᓕᓂᕐᒧᑦ ᓄᓇᕗᒻᒥ ᐃᓕᓐᓂᐊᕐᕕᓕᒫᓄᑦ ᐊᒻᒪᓗ 

ᐱᕙᒌᔭᐃᓯᒪᕗᒍᑦ ᐸᐃᑉᐹᒥᒃ ᐊᑖᓂ ᑕᐃᔭᐅᔪᒥᒃ, ᐃᓕᓐᓂᐊᕐᓂᖅ ᑲᑎᒻᒪᑲᓐᓂᕋᓱᓐᓂᕐᒥᒃ. ᑖᒃᑯᐊ 

ᐊᔪᕆᖅᓱᐃᑎᑦᑎᔾᔪᑕᐅᓂᐊᖅᑐᑦ ᐃᓕᓐᓂᐊᖅᑎᓄ ᐃᓕᓴᐃᔨᓄᓪᓗ ᓄᓇᓕᓐᓂ ᐃᓕᓐᓂᐊᕕᓄᑦ ᐊᖏᔪᖅᑳᕆᔭᐅᔪᓂ 

ᖃᓄᖅ ᐋᖅᑭᒍᑎᒋᔭᐅᔪᓐᓇᕐᒪᖔᑦ ᐃᓕᓐᓂᐊᖅᑏᑦ ᐃᓕᓐᓂᐊᕐᓂᖓᑦ ᐊᒻᒪᓗ ᐃᓕᓐᓂᐊᕐᕕᒃ ᓇᒻᒥᓂᖅ ᐊᐅᓚᑕ 

ᐊᑦᑕᓇᓐᖏᓂᖅᐹᒥᒃ ᐊᐅᓚᒐᓗᐊᕐᒪᖔᑕ.  

 

ᑕᒪᒃᑯᓄᖓ ᓄᑖᓄᑦ ᓄᕙᖕᓇᕐᔪᐊᕐᒥ ᓴᖅᑭᖅᑐᓂ ᐃᓕᓴᕆᓯᒪᓪᓗᒍ ᑲᐴᑎᑕᖃᕋᑦᑕ ᑖᒃᑯᐊ ᐸᐃᑉᐹᑦ ᒫᓐᓇ 

ᐱᕈᖅᑎᐸᓪᓕᐊᔭᕗᑦ ᑕᐃᒫᒃ ᐋᖅᑭᒋᐊᖅᐸᓪᓕᐊᓂᐊᖅᑕᕗᑦ ᑲᔪᓯᕙᓪᓕᐊᓗᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᐃᒍᒋᐊᕈᑎ, ᒥᔅᑕ ᒪᐃᓐ.  

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓚᖓ ᐊᑎᖏᓪᓗ ᓄᓇᖃᕐᕕᐅᔪᑦ ᑲᒪᒻᒪᑕ 

ᓄᕙᓐᓇᕐᔪᐊᕐᓇᖃᑦᑕᐃᓕᓂᕐᒥ ᐃᓕᓐᓂᐊᕐᕕᓐᓂ ᒪᑯᐊ ᓯᓚᒥ ᐊᓂᖅᓵᖅᑐᑦᑎᐊᕐᓇᓂᖅᓴᐅᓕᖅᑎᑕᐅᓗᑎᒃ 

ᐃᓕᓐᓂᐊᕐᕕᑦ ᐃᓪᓗᕈᓯᖏᑦ.  

 

ᑕᐃᒪ ᐃᓗᒻᒧᑦ ᐊᓄᕌᕐᓂᖅᓴᐅᓕᖅᑎᓪᓗᒍ ᐃᓱᒪᒋᔭᐅᖅᑰᕐᒪᑦ ᐅᓗᕆᐊᓇᓐᖏᓂᖅᓴᐅᒐᔭᕆᐊᖓ ᐃᓕᓐᓂᐊᖅᑎᓄᑦ 

ᐃᓕᓴᐃᔨᓄᓪᓗ ᓯᓚᒥ ᑕᒪᒃᑯᐊ ᐃᒐᓛᓘᓐᓃᑦ ᒪᑐᐃᖓᑎᑉᐸᓪᓗᒋᑦ ᐊᑐᐃᓐᓇᐅᔪᓄᑦ ᐃᒪᓐᓇ ᓱᕋᑦᑕᐅᓯᒪᓂᖏᑉᐸᑕ 

ᐅᔭᕋᓐᓄᑦ. ᒪᒥᐊᓇᖅ, ᐅᖃᖅᑏ. ᑖᓐᓇ ᐃᓱᒪᒋᓐᖏᓪᓗᒍ ᐊᐃᑦᑖᖑᒐᓗᐊᖅ ᓱᕋᑦᑎᕆᖃᑦᑕᕐᓂᖅ. ᖃᐅᔨᒪᔪᖓ 

ᐱᓕᕆᕕᓐᓂ ᑲᒪᒋᔭᐅᖏᓐᓇᐅᔭᖅᑑᒐᓗᐊᑦ.  

 

ᐊᐱᖅᑯᑎᒃᑲᓐᓂᕋᓕ ᒥᓂᔅᑕᒧᑦ ᑕᐃᓐᓇ ᓯᓚᒥ ᐊᓄᕌᕈᑎᖃᑦᑎᐊᓂᖅᓴᒧᑦ ᐃᒪᓐᓇ ᐊᓄᕌᕈᑎᒃᑲᓂᕐᓄᑦ ᐅᕝᕙᓘᓐᓃᑦ 

ᐊᓯᖏᑎᒍᑦ ᑕᐃᒪᐃᓕᐅᕈᑕᐅᔪᓂᒃ ᐃᓕᓯᓯᒪᔪᖃᕐᓂᐊᕐᒪᖔᖅ ᑕᒫᓂ ᐊᕐᕌᒍᒥ ᐃᓕᓐᓂᐊᕐᓇᐅᓂᐊᖅᑐᒥ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ 

ᑖᔅᓱᒥᖓ. ᐱᓪᓗᒋᓪᓕ ᐃᓪᓗᒧᑦ ᐊᓄᕌᕈᑎ. ᒐᕙᒪᑐᖃᒃᑯᓐᓂ ᑮᓇᐅᔭᖅᑕᖃᓚᐅᖅᑐᖅ ᐃᑲᔪᖅᓰᒍᑎᐅᓂᐊᖅᑐᓂ 

ᑕᐃᒪᐃᑦᑐᓄᑦ ᐋᖅᑭᑦᑎᕆᒍᒪᔪᖃᖅᑲᑦ ᐊᓄᕌᕈᑎᒃᑲᓂᕐᓂᒃ ᐃᓪᓗᓂ. ᑭᓯᐊᓂᓕ ᓇᓗᓇᐃᖅᓯᓯᒪᓐᖏᑦᑐᒍᑦ 

ᐱᓯᒪᓐᖏᑦᑐᒍᑦ ᑮᓇᐅᔭᓂᒃ ᑕᒪᑐᒧᖓ ᒥᔅᓵᓄᑦ.  

 

ᑭᓯᐊᓂ ᑲᔪᓰᓐᓇᑐᒃᑯᑦ, ᐅᖃᖅᑏ, ᖃᐅᔨᒪᒐᓱᐊᖃᑦᑕᖅᑐᒍᑦ ᑕᒪᒃᑯᐊ ᐱᓕᕆᕕᕗᑦ ᐃᓪᓗᖁᑎᕗᑦ ᓴᓗᒪᒻᒪᑕ 

ᓴᓗᒪᑎᒐᓱᐊᖃᑦᑕᖅᑐᑎᒍ. ᒪᓕᒐᖃᖅᑐᑎᑦ ᓴᓗᒻᒪᓴᖅᑕᐅᒋᐊᖃᕐᓂᖏᓐᓄᑦ ᑕᒪᒃᑯᐊ ᐊᑦᑐᖅᑕᐅᒐᔪᖃᑦᑕᖅᑐᐃᑦ 

ᐊᓪᓚᑎᖅᑕᐅᖃᑦᑕᖅᑐᑎᑦ ᓴᓗᒻᒪᓴᖅᑕᐅᖃᑦᑕᖅᑐᑎᑦ ᐊᒻᒪ ᐊᖅᑯᑎᐅᓗᐊᖃᑦᑕᓲᑦ ᓴᓗᒪᑎᑕᐅᓂᖅᓴᐅᒐᓱᑦᑐᑎᒃ 

ᐊᒻᒪ ᑲᑎᓐᖓᕈᓘᔭᖅᑎᑕᐅᖁᔭᐅᖃᑦᑕᓐᖏᑦᑐᐃᑦ ᐃᓄᒋᐊᑦ ᐊᒻᒪ ᒪᑐᐊᕐᒥᒃ ᐊᑐᖃᑦᑕᓂᖅᑕᐅᖅ ᑕᕝᕙ 

ᐃᓚᒋᔭᐅᒻᒥᔪᖅ. ᐃᓕᓐᓂᐊᖅᑏᑦ ᐃᓕᓴᐃᔩᓪᓗ ᐃᖅᑲᓇᐃᔭᖅᑏᓪᓗ ᖃᓂᒌᑕᐃᓕᒪᒍᓐᓇᑎᓐᓇᒋᑦ 

ᒪᑐᐊᖅᓯᒪᖃᑦᑕᖁᔭᐅᒻᒪᑕ.  

 

ᐊᒻᒪ, ᑲᐱᔭᐅᔾᔪᑏᑦ ᐃᓕᓴᔭᖅᑐᖃᑦᑕᖅᑐᐃᑦ ᑲᐱᔭᐅᖁᑦᑕᕋᓗᐊᖅᑲᕗᑦᑕᐅᖅ ᐊᕐᕌᒍᖏᑦ ᓈᒻᒪᓯᓯᒪᑉᐸᑕ. 

ᓂᕈᐊᑦᑎᐊᖁᔭᕋᓗᐊᕗᑦ ᑲᐱᔭᐅᒍᒪᓗᑎᑦ ᐃᓕᓴᕕᖁᑎᕗᑦ ᑕᒪᒃᑯᐊ ᒪᑐᐃᖓᑦᑎᐊᕈᓐᓇᖃᑦᑕᓂᐊᕐᖓᑕ 

ᒪᑐᐃᖓᒍᓐᓇᕐᓂᓕᒫᖏᒍᑦ ᐊᑦᑕᓇᓐᖏᓂᖅᐹᒃᑯᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᐊᒻᒪ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᒪᐃᓐ.  

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐅᖃᐅᓯᖃᕋᑖᕐᖓᑦ ᒪᑐᐊᕐᒥᒃ ᑮᓇᕐᒧᑦ. ᑕᐃᒪ 

ᑎᑎᕋᐅᑎᖃᖅᑎᑦᑎᓲᖑᒻᒪᑕ ᐅᖃᓕᒫᒐᖃᖅᑎᑎᓪᓗᑎᓪᓗ ᐃᓕᓴᕖᑦ. ᑕᐃᒪᓕ ᒪᑐᐊᑦ ᐱᓪᓗᒋᓂᓛᒃ 

ᐃᓱᒪᖅᓱᑎᑦᑎᒻᒪᑕᐃᓛᒃ ᒪᑐᐊᖅᓯᒪᒍᒪᔪᖃᖅᑲᑦ. ᐃᓕᓴᕖᑦ ᒪᑐᐊᖃᖅᑎᑦᑎᖃᑦᑕᖅᑳᑦ ᐃᓕᓐᓂᐊᖅᑎᖁᑎᒥᓂᒃ 

ᒪᑐᐊᖅᓯᒪᒍᒪᔪᖃᖅᑲᑦ ᐃᓕᓐᓂᐊᖅᑎᒥᒃ? ᐊᑐᐃᓐᓇᖃᖅᑳᑦ ᐃᓕᓴᕕᓐᓂ ᐊᑐᐃᓐᓇᐅᔪᓂᒃ ᐅᕝᕙᓘᓐᓃᑦ 

ᐃᓕᓐᓂᐊᖅᑏᑦ ᓇᒻᒥᓂᖅ ᒪᑐᐊᒡᒋᖃᑦᑕᕆᐊᖃᖅᑲᑦ ᐊᖏᕐᕋᒥᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᖅᑏ, ᒪᑐᐊᑦ 

ᐊᑐᐃᓐᓇᐅᑎᖃᑦᑕᖅᑕᕗᑦ ᐃᓕᓴᕕᓐᓄᑦ ᑐᓂᐅᖅᑲᖅᑕᐅᖃᑦᑕᖅᑐᐃᑦ. ᒫᓐᓇ ᐃᓕᓐᓂᐊᕐᓇᖅ 

ᐱᒋᐊᓚᐅᖅᑎᓐᓇᒍᐃᓛᒃ ᑐᓂᐅᖅᑲᖅᑕᐅᑲᓐᓂᓚᐅᕐᒥᔪᐃᑦ ᓯᕗᓂᐊᒍᑦ ᐸᕐᓇᓯᒪᒐᓱᑦᑐᑕ ᐃᓕᓴᕕᓕᒫᑦ ᓈᒻᒪᑦᑐᓂᒃ 

ᒪᑐᐊᖅᓴᖃᕐᓂᐊᕋᓗᐊᕐᒪᖔᑕ. ᐃᓱᒪᖅᓱᖅᑐᐃᑦ ᒪᑐᐊᖅᓯᒪᒍᒪᑉᐸᑕ ᐃᓕᓐᓂᐊᖅᑏᑦ, ᐃᖅᑲᓇᐃᔭᖅᑏᑦ.  

 

ᑭᓯᐊᓂ ᒪᑐᐊᖅᓯᒪᖃᑦᑕᖁᔨᓐᖏᑦᑐᓂᒃ ᓂᓪᓕᐊᖃᑦᑕᖁᔨᒐᔭᓐᖏᑦᑐᒍᑦ. ᐊᑐᕈᒪᒐᐃᑉᐸᑕ ᐊᑐᕆᐊᖃᕋᐃᑉᐸᑕ 

ᐊᑐᖃᑦᑕᕈᓐᓇᕐᓗᑎᑦ ᐊᒻᒪ ᐃᓱᒫᓗᓇᖅᓯᔪᖃᕋᐃᑉᐸᓪᓗ ᐃᓕᓴᕕᒻᒥ ᑲᑐᔾᔨᖃᑎᒌᑦ ᐱᓕᕆᖃᑎᒌᓄᑦ 

ᑲᒪᒋᔭᐅᑎᑕᐅᖃᑦᑕᓂᐊᖅᑐᐃᑦ ᒪᑐᐊᖅᓯᒪᖃᑦᑕᕐᓂᖅ ᐊᒻᒪ ᒪᑐᐊᖅᓯᒪᑦᑎᐊᖃᑦᑕᕐᓂᕐᓗ ᑭᒃᑯᓕᒫᓄᑦ 

ᐊᑲᐅᒋᔭᐅᓕᖁᓪᓗᒍ ᐊᑐᖅᑕᐅᑦᑎᐊᖁᓪᓗᒋᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᐱᓐᓇᖅᑐᖅ ᒪᓕᒐᓕᐅᖅᑎᐅᔪᖅ ᐊᐃᕕᓕᒻᒧᑦ, ᒥᔅᑕ 

ᓇᑦᓯᖅ.  

 

ᐊᐱᖅᑯᑦ 1409 - 5(2): ᖃᓄᐃᓕᖓᓂᖏᑦ ᑳᓐᑐᕌᖑᔪᐃᑦ ᖃᖓᑕᓲᒃᑯᕕᓐᓂ ᐱᖁᑎᕐᔪᐊᓕᕆᓂᕐᒧᑦ 

(ᓇᑦᓯᖅ) 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓ ᐊᐱᖅᓱᕈᒪᓪᓗᒍ ᑐᒡᓕᐊᓂ ᐊᐱᖅᑯᑎᒐᓄᑦ 

ᐃᓛᒃ ᐅᓪᓗᒥ ᓇᖏᖅᓯᕗᖓ.  

 

ᐅᖃᖅᑏ, ᑕᐃᒪ ᐅᐱᕐᖔᖅ ᑕᐃᒃᑯᐊ ᐅᑕᖅᑭᕕᔅᓴᐃᑦ ᓇᐅᔮᓂᓗ ᑎᑭᕋᕐᔪᐊᕐᒥᓗ ᐃᒡᓗᓕᒑᕐᔪᒻᒥᓗ 

ᐊᑭᑦᑐᕋᐅᑎᔭᐅᑎᑕᐅᑎᓪᓗᒋᑦ ᐅᖓᓯᓗᐊᖓᓄᑦ ᐅᒃᑐᖅᑐᕕᓂᐅᓚᐅᖅᓯᒪᓐᓂᕐᒪᑕ ᑕᐃᒃᑯᐊ ᑳᓐᑐᕌᒐᓱᑦᑐᐃᑦ. 

ᐅᓂᒃᑳᕐᕕᒋᔪᓐᓇᖅᐱᑎᒍᖅᑲᐃ ᑕᕝᕗᖓ ᐃᒡᓗᒧᑦ ᐅᓂᒃᑳᕈᓐᓇᖅᐸᖃᐃ ᒥᓂᔅᑕ ᖃᓄᐃᓕᖓᓕᕐᒪᖔᖅ? 

ᐅᖃᓚᐅᖅᓯᒪᒐᓗᐊᕐᒪᑦ ᑕᒪᓐᓇ ᕿᒥᕐᕈᐊᑲᓐᓂᓂᐊᕐᓂᕋᖅᑐᓂᔾᔪᒃ ᐱᓕᕆᕕᖓ. ᖃᓄᐃᓕᖓᓕᖅᐸᓕᑭᐊᖅ ᐅᓪᓗᒥ? 

ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᑲᒪᔪᖅ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᑭᖑᕙᕆᐊᓚᐅᖅᑐᖅ ᐱᔾᔪᑎᒋᓪᓗᒍ ᑕᐃᒃᑯᐊ 

ᐊᑭᑦᑐᕋᐅᑎᔪᐃᑦ ᐊᑭᑐᓗᐊᓚᐅᕐᒪᑕ ᐊᒻᒪᓗ ᑮᓇᐅᔭᓂᒃ ᑐᔅᓯᕋᒃᑲᓐᓂᕋᓱᓐᓂᑎᓐᓂ ᑖᓐᓇ Tender-ᓂᐅᑉ ᐃᓱᖓ 

ᑭᐅᓯᒪᓐᖏᑯᑦᑎᒍ ᐱᔪᓐᓇᐃᓕᓂᐊᓚᐅᕐᒪᑦ. ᑕᐃᒪᓐᓇᐃᑎᓪᓗᒍ ᑕᕝᕙᓂ ᐋᒌᓯᐅᑎᓪᓗᒍ ᑕᐃᓐᓇ ᒐᕙᒪᑐᖃᒃᑯᓐᓄᑦ 

ᒥᓂᔅᑕ ᕚᓐᑎᐊᓪ ᑖᒃᑯᓂᖓ ᓴᖅᑮᓚᐅᕐᒪᑦ ᓄᑖᒥᒃ ᐊᒻᒪᓗ ᑕᐃᓐᓇ ᐃᓗᐊᓃᖃᑕᐅᓚᐅᖅᑐᖅ $30-ᒥᓕᐊᓐᓂᒃ 

ᑮᓇᐅᔭᒃᑲᓂᕐᓂᒃ ᐃᑲᔪᕋᓱᑦᑐᑎᑦ ᑖᒃᑯᓄᖓ ᓴᓇᔭᐅᓂᐊᖅᓯᒪᔪᓄᑦ ᑖᒃᑯᓄᖓ ᑕᓪᓕᒪᓄᑦ ᒥᑦᑕᕐᕕᓄᑦ.  

 

ᑕᐃᒪ ᑖᓐᓇ ᑮᓇᐅᔭᒃᑲᓐᓂᖅ ᖃᐃᑕᐅᓯᒪᓕᕐᒪᑦ ᓂᕆᐅᑦᑐᒍᑦ ᑕᕝᕙᓂ ᔮᓐᓄᐊᕆᒥ ᐱᒋᐊᓕᖅᑭᒃᑲᓐᓂᕐᓗᑎᒍ ᑖᒃᑯᐊ 

ᑕᒪᒃᑯᐊ Tender-ᕆᐊᓖᑦ ᐊᐃᐳᕈᒧᑦ ᑐᕌᖓᓗᒋᑦ. ᒫᓐᓇ ᑖᓐᓇ ᐸᕐᓇᔅᓯᒪᔪᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎ, ᒥᔅᑕ ᓇᑦᓯᖅ.  

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ ᑕᐃᓐᓇ ᑳᓐᑐᕌ ᐱᒐᓱᐊᕋᔅᓴᖅ 

ᐱᖓᓱᓅᓚᐅᕐᖓᑦ ᐊᐅᓪᓚᕆᐊᖅᑐᕕᔅᓴᓄᑦ. ᑖᓐᓇ ᑕᕝᕙ ᖁᑦᑎᑦᑐᐊᓘᓚᐅᖅᑯᐃᑦ ᑕᕝᕙ ᐱᖓᓱᒻᒪᕆᐊᓘᓚᐅᕐᖓᑕ 

ᓄᓇᓖᑦ ᑲᑎᓐᖓᔪᐃᑦ. ᑕᐃᓐᓇᓕ ᑳᓐᑐᕌ ᐱᒐᓱᐊᕋᔅᓴᖅ ᐃᓛᒃᑰᖓᓛᖅᑳ ᓄᓇᓖᑦ ᐱᖓᓱᐃᑦ ᐃᓛᒃᑰᖓᓗᑎᑦ 

ᑳᓐᑐᕌᒐᓱᐊᕋᔅᓴᐅᓛᖅᑲᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᐊᑭᑦᑐᓚᕿᑎᑕᐅᓚᐅᖅᑐᖅ 

ᕿᔪᐃᑦ ᐊᑭᖏᑦ ᐊᑭᑦᑐᖅᑐᕕᔾᔪᐊᕌᓘᓚᐅᕐᖓᑕ. ᒫᓐᓇ ᐊᑭᑭᓪᓕᕚᓪᓕᑲᓐᓂᖅᓯᒪᓕᕐᒥᔫᒐᓗᐊᑦ ᐊᒻᒪ ᓂᕆᐅᑦᑐᖓ 

ᐱᐅᓂᖅᓴᒥ ᑳᓐᑐᕌᒥᒃ ᐱᒐᓱᐊᕋᔅᓴᒥᒃ ᐱᒐᓱᐊᖅᑐᒥ ᓴᖅᑭᖅᓯᔪᖃᓛᕐᓂᐊᖅᑐᒋᓪᓗᒍ ᑕᓪᓕᒪᓄᑦ. 

 

ᑖᔅᓱᒧᖓ ᐃᓚᒋᔭᐅᓗᓂ ᑮᓇᐅᔭᖃᒃᑲᓂᕐᓂᐊᓕᕐᖓᑕ ᑖᓐᓇ ᐱᓕᕆᐊᕆᒃᑲᓂᕐᓂᐊᕋᑦᑎᒍ 

ᖃᐅᔨᒐᓱᒋᐊᖃᕐᓂᐊᖅᑐᒍᑦ ᐱᖓᓱᑦ ᑲᑎᓐᖓᑎᒃᑲᓐᓂᓛᕐᒪᖔᑦᑎᒍ ᐅᕝᕙᓘᓐᓃᑦ ᐃᓛᒃᑰᖅᓯᓛᕐᒪᖔᑦᑎᒍ. ᑕᕝᕘᓇ 

ᐱᓕᕆᐊᕆᓕᕈᑦᑎᒍ ᖃᐅᔨᒍᓐᓇᓛᖅᑐᒍᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᐃᑎᒋᐊᕈᒪᒋᔅᓯ ᐅᖃᐅᓯᒃᑯᑦ ᐊᐱᖅᑯᑏᑦ ᐃᓱᓕᒻᒪᑦ. ᒫᓐᓇ 

ᑲᔪᓯᒋᐊᕐᓂᐊᓕᕋᑦᑕ.  

 

7. ᑎᑎᖅᑲᖅᑎᒍᑦ ᐊᐱᖅᑯᑏᑦ. ᑎᑎᖅᑲᖅᑎᒍᑦ ᐊᐱᖅᑯᑏᑦ. 8. ᑭᐅᔾᔪᑏᑦ ᑎᑎᖅᑲᖅᑎᒍᑦ ᐊᐱᖅᑯᑎᒥᓂᕐᓄᑦ. 9. 

ᐅᐊᑦᑎᐊᕈᐊᐃᑦ, ᒪᒥᐊᓇᖅ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᓄᑦ 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 084 - 5(2): ᐃᒻᐸᓯ ᐅᐃᔅᑦ ᐃᓄᑐᖃᒃᑯᕕᒃ ᐋᑐᕚᒥ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 085 - 5(2): ᐊᐅᓚᑕᐅᓂᖓ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐃᒡᓗᐃᑦ 2021-ᒥ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 086 - 5(2): ᐃᒡᓗᓕᐅᕐᓂᕐᒧᑦ ᐱᓕᒻᒪᒃᓴᐃᓂᕐᒥᒃ ᐸᕐᓇᐅᑎᑦ 

(ᑎᑎᕋᖅᑎ) 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 087 - 5(2): ᐊᐅᓚᑕᐅᓂᖓ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐃᒡᓗᐃᑦ 2021-ᒥ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 088 - 5(2): ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖃᕐᓂᖏᑦ 

ᖃᓄᐃᓕᖓᓂᖓ ᐊᕐᕕᐊᓂ ᑎᑭᕋᕐᔪᐊᒥᓗ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 089 - 5(2): ᐊᐅᓚᑕᐅᓂᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐃᒡᓗᐃᑦ 2021-ᒥ (ᑎᑎᕋᖅᑎ) 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 090 - 5(2): ᐊᑐᓕᖅᑎᑕᐅᓂᖏᑦ ᒪᓕᒋᐊᓖᑦ 

ᐅᖁᒪᐃᓐᓂᕐᓂᐊᖅᑐᓕᕆᓂᕐᒧᑦ ᒪᓕᒐᐅᑉ ᐊᑖᒍᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 091 - 5(2): ᐃᓄᓕᒫᖅᓯᐅᑎᓄᑦ ᐃᒡᓗᐃᑦ ᐃᖃᓗᓐᓂ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 092 - 5(2): ᐃᖅᑲᓇᐃᔭᖅᑎᑕᐅᓂᖏᑦ ᓴᓇᔩᑦ ᐊᒻᒪᓗ 

ᓴᓇᔨᕈᕆᐅᖅᓴᖅᑐᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 093 - 5(2): ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑮᓇᐅᔭᖏᑦ ᐊᒻᒪᓗ 

ᑮᓇᐅᔭᖅᑑᑎᒃᓴᖏᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 094 - 5(2): ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᐊᑭᑐᔪᖅᑐᕈᑎᒃᓴᖏᑦ 

ᑭᖑᕙᕆᐊᖅᑕᐅᓂᖏᑦ ᒫᑦᓯ 31, 2021-ᒥ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 095 - 5(2): ᐃᖅᑲᓇᐃᔭᖅᑎᑕᐅᓂᖏᑦ ᓴᓇᔩᑦ ᐊᒻᒪᓗ 

ᓴᓇᔨᕈᕆᐅᖅᓴᖅᑐᑦ (ᑎᑎᕋᖅᑎ) 

 

ᑎᑎᕋᖅᑎ (ᑐᓵᔨᑎᒍᑦ): ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᒥᓂᕐᓄᑦ. ᖁᔭᓐᓇᒦᒃ, ᐅᖃᖅᑏ. ᓴᖅᑭᖅᓯᕗᖓ 

ᐊᐱᖅᑯᑎᓂᒃ ᑭᐅᔾᔪᑎᓂᒃ 12-ᓄᑦ ᐊᐱᖅᑯᑎᐅᔪᔪᓄᑦ 2021-ᒥ ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑏᑦ ᑎᑎᖅᑲᖅᑎᒍᑦ ᐊᐱᖅᑯᑎᓄᑦ. 9. ᑭᐅᔾᔪᑏᑦ ᒪᑐᐃᖅᓯᒍᑎᒥᓂᕐᓄᑦ. 

10. ᐊᑎᓕᐅᖃᑎᒌᔅᓯᒪᔪᐃᑦ. 11. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. 12. ᐅᓂᒃᑳᖏᑦ 

ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᐃᓪᓗ ᒪᓕᒐᒃᓴᐃᑦ ᐊᓯᖏᓪᓗ ᐱᓪᓗᒋᑦ. 13. ᑎᑎᖅᑲᓂ ᓴᖅᑭᖅᓯᓂᖅ. 

ᓯᕗᓕᖅᑎᖓ ᓄᓇᕗᑦ, ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 405 - 5(2): ᑎᑎᖅᑲᒃ ᖃᓄᐃᓕᐅᕆᐊᖃᕐᓂᖓᓄᑦ ᓄᓇᕗᑦ ᑲᒥᓯᓇᖓ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ ᓴᖅᑭᖅᓯᒍᓐᓇᕋᒪ 

ᑎᑎᖅᑲᓂᒃ ᐊᔪᕆᖅᓱᐃᔨᔾᔪᑎᐅᔪᓂᒃ ᑲᒥᓯᓇ ᐋᕆᐊᕐᒥᒃ ᒥᓂᔅᑕ ᕚᓐᑎᐅᓪᒧᑦ ᐅᑭᐅᖅᑕᖅᑐᒧᑦ ᒥᓂᔅᑕᐅᔪᒧᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᖅᓯᓂᖅ. ᒥᓂᔅᑕ ᑲᒪᔨᐅᔪᖅ ᐃᖅᑲᓇᐃᔭᖅᑏᑦ 

ᐊᑦᑕᓇᖅᑐᓕᕆᓂᖏᓐᓄᑦ ᐋᓐᓂᖅᑐᓕᕆᔨᖏᓐᓄᓪᓗ, ᒥᓂᔅᑕ ᕼᐃᒃᔅ.  

 

ᓴᖅᑭᑕᐅᔪᖅ ᑎᑎᖅᑲᒃ 406 - 5(2): ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᑦ 2020 ᐊᕐᕌᒍᑕᒫᖅᓯᐅᑦ ᐅᓂᒃᑳᖓ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ ᓴᖅᑭᓯᒍᓐᓇᕋᒪ 

ᐋᓐᓂᖅᑐᓕᕆᔨᒃᑯᑦ ᑲᑎᒪᔨᖏᑕ 2020 ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᖅᓯᓂᖅ. ᒥᓂᔅᑕᕆᔭᐅᔪᖅ ᑲᒪᔨᐅᔪᖅ, ᒥᔅ ᓇᑲᓱᒃ.  

 

ᓴᖅᑭᑕᐅᔪᖅ ᑎᑎᖅᑲᒃ 407 - 5(2): ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑉ ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 2015-16 

(ᓇᑲᓱᒃ) 

ᓴᖅᑭᑕᐅᔪᖅ ᑎᑎᖅᑲᒃ 408 - 5(2): ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑉ ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 2016-17 

(ᓇᑲᓱᒃ) 

ᓴᖅᑭᑕᐅᔪᖅ ᑎᑎᖅᑲᒃ 409 - 5(2): ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑉ ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 2017-18 

(ᓇᑲᓱᒃ) 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ. ᑖᒃᑯᐊ ᐱᖓᓱᑦ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᕆᔭᐅᓯᒪᔪᐃᑦ 2015-16, 2016-17, ᐊᒻᒪᓗ 2017-18-ᒥ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕆᔭᐅᓯᒪᔪᑦ 

ᑖᒃᑯᐊ ᐃᓕᖅᑯᓯᓕᕆᔨᒃᑯᓐᓂ ᐅᖃᐅᓯᓕᕆᓂᕐᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂ ᓴᖅᑭᖅᓯᓂᖅ. ᒪᓕᒐᓕᐅᖅᑎ ᑲᖏᖅᓯᓂᕐᒧᑦ-ᐃᓪᓗᓕᒑᕐᔪᒧᓪᓗ, ᒥᔅ 

ᑕᐅᑐᓐᖏ.  

 

ᓴᖅᑭᑕᐅᔪᖅ ᑎᑎᖅᑲᒃ 410 - 5(2): ᑎᑎᖅᑲᒃ ᐱᒃᑐ ᓴᒻᒧᖅᑐᖅ ᐃᓕᓐᓂᐊᕐᕕᒻᒥᑦ (ᑕᐅᑐᓐᖏ) 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᐅᓇ ᓴᖅᑭᑦᑐᒪᓪᓗᒍ ᐃᒡᓗᓕᒑᕐᔪᒻᒥ ᑎᑎᖅᑲᖅᑖᕆᓯᒪᔭᕋ 

ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕆᔭᐅᓐᖏᓐᓇᖅᓯᒪᖕᒪᑦ ᑲᑎᒪᔨᖏᓐᓄᑦ ᐃᓕᓐᓂᐊᖅᑐᓕᕆᔩ ᑕᒫᓂᖃᐃ 6-ᓄᑦ 

ᐅᑭᐅᕆᔭᐅᔪᓄᑦ. ᓇᖕᒥᓂᖅ ᐅᖃᓕᒫᕈᓐᓇᕋᔅᓯᐅᒃ ᐊᒃᓱᕈᑦᑎᐊᕐᒪᑕ ᐱᔾᔪᑎᖃᖅᑐᑎᒃ ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᒧᑦ ᕿᒥᕐᕈᐊᖅᑕᐅᑦᑎᐊᕐᓂᐊᖅᐳᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᖅᓯᓂᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 411 - 5(2): 2021-ᒥ ᖃᐅᔨᓴᖅᑎᕐᔪᐊᑉ ᐅᓂᒃᑳᖓ ᒪᓕᒐᓕᐅᕐᕕᒻᒧᑦ 

ᖃᐅᔨᓴᖅᑕᐅᒋᐊᒃᑲᓐᓂᕐᓂᖓᓄᑦ ᐃᑲᔪᖅᑕᐅᕕᓕᕆᓂᖅ ᓄᓇᕗᒥ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 412 - 5(2): 2020-21 ᐊᕐᕌᒍᑕᒪᖅᓯᐅᑦ ᐅᓂᒃᑳᖓ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓯᓇ (ᐅᖃᖅᑎ) 

 

ᒪᕐᕉᓐᓂᒃ ᓴᖅᑭᕋᔅᓴᖃᕐᒥᒐᒪ. ᓯᕗᓪᓕᖅᐹᖅ ᐅᓂᒃᑳᓕᐊᒥᓂᖓ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 

ᖃᐅᔨᒋᐊᒃᑲᓂᖅᓯᒪᓂᕆᔭᖓᓄᑦ ᐊᓄᓪᓚᓰᕕᓐᓂ ᓄᓇᕗᒻᒥ ᐊᒻᒪ ᒪᓕᒐᓕᕆᔨᒃᑯᓐᓂ. ᐊᐃᑉᐹ 2020-21 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᒥᓂᖏᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓯᓇᐅᔫᑉ ᓄᓇᕗᒻᒥ. 

ᖁᔭᓐᓇᒦᒃ.  

 

ᑎᑎᖅᑲᓂ ᓴᖅᑭᖅᓯᓂᖅ. 14. ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᕐᖓᑦ. ᐊᕐᕕᐊᑦ ᐅᐊᓐᓇᖓᓄᑦ-

ᑎᑭᕋᕐᔪᐊᒧᓪᓗ ᒪᓕᒐᓕᐅᖅᑎ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 121 - 5(2): ᐃᓚᔭᐅᓂᖏᑦ ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ - ᖃᐅᔨᒃᑲᐃᒍᑦ (ᒪᐃᓐ) 

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᓇᒡᒐᔾᔭᐅᖑᓕᖅᑲᑦ, ᓯᑎᕝᕙ 13, ᐱᒋᐊᖅᑎᑦᑎᓛᕋᒪ 

ᐆᒥᖓ.  

 

ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ ᐃᖃᓗᐃᑦ-ᓯᓈ ᒪᓕᒐᓕᐅᖅᑎᖓᓄᑦ, ᐅᖃᖅᑎ ᐊᖏᖅᑕᐅᖁᓪᓗᒍ 

ᐃᔅᓯᕙᓐᓇᐅᔪᓂ ᐋᖅᑭᑦᑎᕆᒍᓐᓇᕐᓗᓂ ᐃᑲᕐᕋᖏᓐᓂᒃ ᐅᓪᓗᖏᓐᓂᓪᓗ ᐅᖃᖅᑎᐅᑉ ᓈᒻᒪᑦᑐᒋᔭᖏᓐᓂᒃ 

ᐱᓕᕆᐊᔅᓴᖏᑦ ᑕᑯᓐᓈᖅᑐᒋᑦ ᒫᓐᓇ ᐃᔅᓯᕙᓂᕆᔭᕆᐊᖃᖅᑕᖏᓐᓂ ᒪᓕᒐᓕᐅᕐᕕᐅᑉ.  

 

ᐅᖃᖅᑏ, ᓈᒻᒪᓈᓕᖅᑲᑦ ᐱᖁᔨᕗᖔᕈᑎ ᐅᓪᓗᒥ ᐅᖃᓕᒫᖅᑕᐅᖁᓂᐊᖅᑕᕋ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎᑕᖃᕐᓂᐊᕐᖓᑦ ᖃᐅᔨᒃᑲᐃᔾᔪᑎ. ᖃᐅᔨᒃᑲᐃᔾᔪᑎ 

ᐱᖁᔨᕗᖔᕈᑎᑕᖃᕐᓂᐊᕐᖓᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓ, 

ᒥᓂᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 77 - ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2021-2022 - ᖃᐅᔨᒃᑲᐃᒍᑦ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ ᐅᓪᓗᑐᐃᓐᓇᕐᒥ, ᓰᑎᕝᕙ 

10-ᖑᓕᖅᑲᑦ, ᒪᓕᒐᒃᓴᖅ 77, ᑮᓇᐅᔭᓂᒃ ᐃᓚᒋᐊᖅᓯᔪᒪᔾᔪᑎ ᐊᑭᑐᔪᖅᑐᕈᑎᔅᓴᓄᑦ 2021-22, ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓛᕋᒃᑯ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 16. ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ ᐊᒻᒪ 

ᑎᑭᕋᕐᔪᐊᕐᒧᑦ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒫᓐᓇ ᐊᐱᕆᕗᖓ ᐊᖏᖅᑐᐊᒍᐊᖅᑐᖓ ᐱᖁᔨᕗᖔᕈᑎᒐ ᐱᓕᕆᐊᕆᕈᐊᖅᑐᒍ 

ᐅᓪᓗᒥ. ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᒪᓕᒐᓕᐅᖅᑎᐅᖃᑎᓕᒫᒥᓄᑦ ᐊᖏᖅᑕᐅᒍᒪᔫᒐᓗᐊᖅ ᐅᓪᓗᒥ 

ᐱᓕᕆᐊᖃᕈᒪᓪᓗᓂ ᐱᖁᔨᕗᖔᕈᑎᒥᓂᒃ. ᐋᒡᒑᖅᑐᖃᖅᑳ? ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᕆᑦ, ᒥᔅᑕ ᒪᐃᓐ.  

 

ᐱᒋᐊᖅᑎᑕᖅ 121 - 5(2): ᐃᓚᔭᐅᓂᖏᑦ ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ (ᒪᐃᓐ)  

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. 

 

ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᐃᖃᓗᐃᑦ-ᓯᓈᒧᑦ ᑖᓐᓇ ᐅᖃᖅᑎ 

ᐱᒍᓐᓇᖅᑎᑕᐅᖁᓪᓗᒍ ᐋᖅᑭᑦᑎᕆᒍᓐᓇᕐᓗᓂ ᐃᔅᓯᕙᓐᓇᐅᔪᓂ ᐃᑲᕐᕋᖏᓐᓂ ᐅᓪᓗᖏᓐᓂᓪᓗ ᓈᒻᒪᑦᑐᒋᔭᖏᓐᓂ 

ᐱᓕᕆᐊᔅᓴᖏᑦ ᑕᑯᓐᓈᖅᑐᒋᑦ ᒪᓕᒐᓕᐅᕐᕕᐅᑉ ᐃᔅᓯᕙᓐᓇᐅᑎᓪᓗᒍ ᒪᓕᒐᓕᐅᕐᕕᒻᒥ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ ᓂᕈᐊᕈᒪᔪᖃᕐᖓᑦ. ᓈᒻᒪᓴᖅᑐᐃᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑎ ᑲᔪᓯᕗᖅ.  

 

ᐱᖁᔨᕗᖔᕈᑎᑦ. 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕᕆᔭᐅᔪᖅ ᑮᓇᐅᔭᓕᕆᔨᒃᑯᓐᓄᑦ, 

ᒥᓂᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖏᖅᑕᐅᒍᒪᒐᓗᐊᖅᑐᖓ ᒪᓕᒐᒃᓴᖅ 

77, ᑮᓇᐅᔭᓂᒃ ᐃᓚᒋᐊᖅᓯᒪᔾᔪᑎ ᐊᑭᑐᔪᖅᑐᕈᑎᔅᓴᓄᑦ 2, 2021-22, ᐅᓪᓗᒥ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᖏᖅᑕᐅᒍᒪᔪᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᓂᐅᒃ ᒪᓕᒐᒃᓴᖅ 

77. ᐊᖏᖅᑭᓯᐅᒃ?  

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᑐᐃᑦ. ᑲᔪᓯᒋᐊᕆᑦ, ᒥᓂᔅᑕ ᕼᐃᒃᔅ.  

 

ᒪᓕᒐᒃᓴᖅ 77 - ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2021-2022 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 77, ᑮᓇᐅᔭᓂᒃ ᐃᓚᒋᐊᖅᓯᒪᒍᒪᔾᔪᑎ ᐊᑭᑐᔪᓄᑦ 2, 2021-

22, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ. ᓈᒻᒪᓴᖅᑐᐃᑦ? ᓈᒻᒪᓴᓐᖏᑦᑐᑦ? 

ᐱᖁᔨᕗᖔᕈᑎ ᑲᔪᓯᕗᖅ.  

 

ᓈᓴᐅᑎᓕᒃ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 77 - ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2021-2022 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃᑲᓐᓂᖅ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 77, ᑮᓇᐅᔭᑦ ᐃᓚᒋᐊᖅᓯᔪᒪᔾᔪᑏᑦ 

ᐊᑭᑐᔪᖅᑐᕈᑎᔅᓴᓄᑦ 2, 2021-2022, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᐅᓇ ᑮᓇᐅᔭᓂᒃ ᐃᓚᒋᐊᖅᓯᒍᒪᔾᔪᑎᐅᔪᖅ ᐊᑭᑐᔪᖅᑐᕈᑎᔅᓴᓂᒃ ᒫᑦᓯ 31, 2022-ᒥ ᐃᓱᓕᕝᕕᓕᒻᒧᑦ 

ᐊᕐᕌᒍᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ ᓂᕈᐊᕈᒪᔪᖃᕐᖓᑦ. ᓈᒻᒪᓴᖅᑐᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑎ ᑲᔪᓯᕗᖅ, ᒪᓕᒐᒃᓴᖅ 77 ᑐᓂᔭᐅᕗᖅ ᑲᑎᒪᑐᐃᓐᓇᓂᕐᒧᑦ.  

 

19. ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥ ᐱᖁᔭᕐᓂᒃ ᐊᓯᖏᓐᓂᓪᓗ. ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑕ 

ᐋᖁᐊᖅ.  

 

ᐱᒋᐊᖅᑎᑕᖅ 122 - 5(2): ᓄᖅᑲᖅᓴᕋᐃᓐᓂᖅ (ᐋᖁᐊᖅ)  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᓪᓗᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᐃᖃᓗᐃᑦ-ᓯᓈᖓᓄᑦ, ᑖᓐᓇ ᒪᓕᒐᓕᐅᕐᕕᒃ ᒪᑐᑲᐃᓐᓇᖁᓪᓗᒍ ᐅᓪᓗᒥᒧᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᖔᕈᑎ ᓈᒻᒪᑦᑐᖅ ᐊᒻᒪᓗ ᐊᐃᕙᒍᑎᔅᓴᐅᒐᓂ. ᓈᒻᒪᓴᖅᑐᐃᑦ. 

ᐊᑭᕋᖅᑐᖅᑐᑦ. ᐱᖁᔨᕗᖔᕈᑎ ᑲᔪᓯᔪᖅ. 22-ᒨᑦᑕᐅᑎᒋᓐᖑᓱᓕᖅᑯᒍᑦ. ᑲᑎᒪᔾᔪᑎᔅᓴᐃᑦ. ᒥᔅᑕ ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᔅᓴᐃᑦ ᓯᑎᐱᕆᑦ 10-ᒧᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᒪᓕᒐᓕᐅᕐᕕᒃ ᒪᑐᓯᒪᑲᐃᓐᓇᕐᓂᐊᓕᕐᒥᔪᖅ ᐅᓪᓗᑐᐃᓐᓇᕈᕋᓱᐊᕐᓂᖓᓂ 

ᓯᑎᐱᕆ 10, 9-ᒨᖅᑲᑦ ᐅᓪᓛᒃᑯᑦ ᒪᑐᐃᒃᑲᓂᕐᓗᓂ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 15:37ᒧᐊᖅᑎᓪᓗᒍ 



 

 

 


